
ᐱᒻᒪᕆᐅᕆᐅᔪᑦ ᐃᓕᖅᑯᓯᑦᑎᐊᕙᐃᓪᓗ 1 

ᐊᕕᒃᓯᒪᓂᖅ 1: ᐃᖅᑲᓇᐃᔭᖅᑐᓕᕆᔨᒃᑯᑦ ᐱᒻᒪᕆᒋᔭᖏᑦ ᐊᒻᒪᓗ ᑐᓐᖓᕕᒋᔭᖏᑦ 
 
 

1.1 ᖃᓄᐃᓕᖓᓂᖅ 
 

ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦ ᑭᒃᑯᑐᐃᓐᓇᕐᓄᑦ ᑭᒡᒐᑐᖅᑎᐅᕗᑦ. ᓄᓇᕗᒻᒥᐅᑦ ᑐᓐᖓᕕᖃᑉᐳᑦ ᑖᒃᑯᐊ ᓄᓇᕗᑦ ᒐᕙᒪᖏᓐᓄᑦ 

ᓴᐳᒻᒥᔭᑦᑕᐅᓂᐊᕐᓂᕐᒥᓐᓂᒃ, ᐊᒻᒪᓗ ᐅᑉᐱᕈᓱᒃᑐᑎᒃ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦ ᐃᖅᑲᓇᐃᔭᕐᓂᕐᒥᓐᓂ 

ᐱᓕᕆᑦᑎᐊᕐᓂᐊᕐᕋᓱᒋᓪᓗᒋᑦ, ᐊᔾᔨᒌᑦᑎᑦᑎᓗᑎᒃ, ᐊᔾᔨᒌᒥᒃ ᑕᐅᑐᓪᓗᑎᒃ ᐊᒻᒪᓗ ᐱᓕᕆᑦᑎᐊᕐᓗᑎᒃ.  

 

ᓄᓇᕗᑦ ᒐᕙᒪᒃᑯᖏ ᐃᖅᑲᓇᐃᔭᖅᑎᖏᑦ ᖁᑦᑎᑐᒻᒪᕆᐅᔪᒥᒃ ᑕᑯᒃᓴᐅᓂᖃᕆᐊᖃᑉᐳᑦ ᐃᓄᑐᐃᓐᓇᐃᑦ ᐅᐱᒍᓱᖁᓪᓗᒋᑦ 

ᐊᒻᒪᓗ ᖃᐅᔨᒪᓂᖃᖁᓪᓗᒋᑦ ᑖᒃᑯᓇᓂ ᐃᖅᑲᓇᐃᔭᖅᑎᐅᔪᓂᒃ. ᐃᖅᑲᓇᐃᔭᖅᑏᑦ ᑕᑯᓴᐅᓂᖃᕆᐊᖃᑉᐳᑦ ᐱᓕᕆᐊᕐᕆᔭᖓᑦ 

ᐊᓯᒥᓐᓄᑦ ᑕᐅᑐᒃᑕᐅᓂᖓᓂᒃ, ᐊᖓᔪᖅᑳᕆᔭᒻᒥᓐᓄᑦ, ᒥᓂᔅᑕᐅᔪᓄᑦ, ᒪᓕᒐᓕᐅᖅᕕᒻᒧᑦ ᐊᒻᒪᓗ ᐃᓄᑐᐃᓐᓇᕐᓄᑦ. 
 

1.2 ᐱᔾᔪᑎᖓ 
 

ᐱᔾᔪᑎᖃᑉᐳᖅ ᑐᓐᖓᕕᐅᔪᖅ ᐃᒪᓐᓇ: 

 

(ᐃ) ᓇᓗᓇᐃᖅᓯᖁᓪᓗᒍ ᓄᓇᕗᑦ ᒐᕙᒪᒃᑯᖏᑕ ᑲᔪᓯᓂᕆᔪᒪᔭᖓ ᐃᓄᓐᓂᒃ ᑭᒡᒐᑐᕐᓗᑎᒃ ᐃᓱᒪᓯᒪᑦᑎᐊᖁᓪᓗᒋᑦ 

ᐊᒻᒪᓗ ᑲᔪᓯᓂᖃᓪᓗᑎᒃ ᐃᓄᐃᑦ ᐃᓅᓯᖃᕐᓂᕐᒧᑦ ᐅᑉᐱᕆᔭᖏᓐᓂᒃ;  

(ᐱ) ᓇᓗᓇᐃᖅᓯᓗᑎᒃ ᐅᑉᐱᕆᔭᐅᔪᓂᒃ ᑐᓐᖓᕕᒋᔭᐅᔪᓂᓪᓗ ᐊᑐᖅᑕᐅᓂᐊᖅᑐᓂᒃ ᓄᓇᕗᑦ ᒐᕙᒪᒃᑯᖏᓐᓄᑦ 

ᐃᖅᑲᓇᐃᔭᖅᑎᐅᔪᓂᒃ;  

(ᑎ) ᓴᖅᑭᑦᑎᓗᑎᒃ ᑐᓐᖓᕕᐅᓂᐊᖅᑐᓂᒃ ᐱᓕᕆᑦᑎᐊᕐᓂᕐᒧᑦ ᑕᒪᒃᑯᓄᖓᓕᒫᖅ ᓄᓇᕗᑦ ᒐᕙᒪᒃᑯᑦ 

ᐃᖅᑲᓇᐃᔭᖅᑎᖏᓐᓄᑦ;  

(ᑭ) ᓴᖅᑭᑦᑎᓗᑎᒃ ᑐᓐᖓᕕᐅᓂᐊᖅᑐᓂᒃ ᓇᓗᓇᐃᖅᓯᒪᒃᑲᓂᕐᓗᑎᒃ ᐃᓚᔭᐅᓛᖅᑐᓂᒃ ᐊᑐᓂᒃ ᐱᓕᕆᕝᕖᑦ 

ᐊᑐᕈᓐᓇᖅᑕᖏᓐᓂᒃ ᐱᓕᕆᕝᕕᖏᑕ ᐃᓗᐊᓂ ᓴᖅᑭᑦᑐᖃᒃᑲᓐᓂᕆᐊᖃᑉᐸᑦ;  

(ᒋ) ᐋᖅᑭᒃᓯᓗᑎᒃ ᐊᑐᖅᑕᐅᔪᓐᓇᖅᑐᒥᒃ ᑖᓐᓇ ᑐᓐᖓᕕᐅᔪᖅ ᖃᓄᖅ ᑲᔪᓯᑎᑕᐅᓯᒪᓂᐊᕐᒪᖔᑦ.  

 

ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑏᑦ ᐊᑐᕆᐊᖃᖃᑦᑕᖅᐳᑦ ᐋᖅᑭᒃᓯᒪᑦᑎᐊᖅᑐᒥᒃ ᑐᑭᑖᕋᓱᓐᓂᕐᒥᒃ ᐊᒻᒪᓗ ᑐᑭᑖᕋᓱᒃᑐᑎᒃ 

ᐃᓱᒪᔅᓴᖅᓯᐅᖅᑎᐊᖅᓯᒪᓪᓗᑎᒃ ᖃᐅᑕᒫᑦ. ᑖᓐᓇ ᑐᓐᖓᕕᐅᔪᑦ ᐱᔭᕆᐊᑐᔪᐊᓘᖏᓚᖅ, ᐊᒻᒪᓗ ᐱᓇᓱᐊᕐᖏᓚᖅ 

ᐊᑐᕋᔅᓴᐅᓂᐊᖅᑐᓂᒃ ᑭᓱᓕᒫᑦᑎᐊᓂᒃ ᖃᐅᑕᒫᑦ ᐊᑐᖅᑕᐅᔪᓐᓇᖅᑐᓂᒃ ᑖᒃᑯᓇᓐᖓᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓂᒃ. 

ᑭᓯᐊᓂᓕ, ᑖᓐᓇ ᑐᓐᖓᕕᐅᔪᖅ ᓴᖅᑭᑦᑎᕗᖅ ᐅᑉᐱᕆᔭᐅᔪᓂᒃ ᑐᓐᖓᕕᖃᑦᑐᓂ ᐊᑐᖅᑕᐅᓂᐊᓕᖅᑐᓂᒃ ᐊᒻᒪᓗ 

ᓇᓗᓇᐃᒃᑯᑕᕆᔭᐅᔪᓐᓇᖅᑐᓂᒃ, ᐱᕕᖃᑦᑎᑦᑎᓂᒃᑯᑦ ᐃᖅᑲᓇᐃᔭᖅᑏᑦ ᐃᓱᒪᔅᓴᖅᓯᐅᕈᓐᓇᖁᓪᓗᒋᑦ ᖃᓄᖅ ᐱᔨᑦᑎᑎᓪᓗᒋᑦ 

ᑐᓴᐅᒪᑎᑦᑎᓂᐊᕐᒪᖔᑕ ᐊᒻᒪᓗ ᐋᖅᑭᒃᓯᓂᕆᔭᖓᑦ ᖃᓄᖅ ᐅᕝᕙᓘᓐᓃᑦ ᑕᐃᒫᒃ ᐋᖅᑭᒃᑕᐅᒻᒪᖔᑦ. 

 
 

1.3 ᐊᑐᓕᖅᑎᑕᐅᓂᖓ 
 

ᑖᓐᓇ ᑐᓐᖓᕕᐅᔪᖅ ᐃᖅᑲᓇᐃᔭᖅᑎᓕᒫᓄᑦ ᐊᑐᖅᑐᐅᔭᕆᐊᖃᑦᑎᑕᐅᕗᖅ ᐃᓚᒋᔭᐅᓪᓗᑎᒃ, ᐱᓕᕆᕝᕕᐅᔫᑉ ᐊᖏᔪᖅᑳᖏᑕ 

ᑐᖏᓕᖏᑦ. ᐃᓚᖏᑦ ᑐᓐᖓᕕᐅᔫᑉ ᐃᓗᐊᓃᑦᑐᑦ, ᓇᓗᓇᐃᖅᑕᐅᓯᒪᑎᓪᓗᒋᑦ, ᐊᑐᖅᑕᐅᔭᕆᐊᖃᕆᕗᑦ 

ᐃᖅᑲᓇᐃᔭᖅᑎᕕᓂᕐᓄᑦ. ᓇᓗᓇᐃᖅᑕᐅᓯᒪᕗᑦ ᑐᕌᖓᓗᐊᓐᖑᐊᖅᑐᑦ ᐱᓕᕆᕝᕕᐅᑉ ᐊᖏᔪᖅᑳᖏᑕ ᑐᖏᓕᖏᓐᓄᑦ 

ᐃᓗᐊᓃᑉᐳᑦ ᐅᐃᒍᖅ A-ᒥ. 

 

ᑖᒃᓱᒪ ᑐᓐᖓᕕᐅᔫᑉ ᐊᑐᖅᑕᐅᔭᕆᐊᖃᕐᓂᖓ ᑭᓇᓕᒫᒧᑦ ᓄᓇᕗᑦ ᒐᕙᒪᒃᑯᖏᓐᓄᑦ ᐃᖅᑲᓇᐃᔭᕆᐊᓕᖅᑐᒧᑦ 

ᐊᖏᖅᑕᐅᓯᒪᔭᕆᐊᖃᑉᐳᖅ. ᐊᑐᓂᒃ ᐃᖅᑲᓇᐃᔭᖅᑏᑦ ᐊᖏᖅᓯᒪᓂᐊᖅᐳᑦ ᑎᑎᕋᖅᓯᒪᔪᑎᒍᑦ ᑖᓐᓇ ᑐᓐᖓᕕᐅᔪᖅ 

ᐃᓚᒋᓕᐅᑎᓯᒪᔭᕆᐊᖃᕐᓂᖓᓂᒃ ᐃᖅᑲᓇᐃᔮᖅᑖᕐᓂᕐᒧᑦ. 

ᑕᒪᑐᒪᐅᑉᓗ ᒪᓕᒃᑕᐅᓂᖓ ᐃᓚᖓᓂᒃ ᐊᑕᖏᕐᓗᒍᓘᓐᓃᑦ ᐃᓱᒪᒋᔭᐅᓂᐊᖅᐳᑦ ᐊᑐᓂ ᑳᓐᑐᕌᒃᓴᓄᑦ ᓄᓇᕗᑦ ᒐᕙᒪᒃᑯᓐᓂ. 

ᐊᑐᖅᑎᑕᐅᓂᖓᑎᒍᑦ ᓇᓗᓇᐃᖅᑕᐅᓯᒪᓂᐊᖅᐳᖅ ᑳᓐᑐᕌᒥ. ᐱᓐᖏᔾᔪᑎᒃᓴᐅᖁᔭᐅᔪᑦ ᐱᖃᓯᐅᑎᓂᐊᖅᐳᑦ 

ᐃᓕᓯᒪᒻᒪᕆᓐᓂᕐᒧᑦ ᐊᒻᒪ ᐃᓛᒃᑯᖓᔪᒧᑦ ᒪᓕᒐᑎᒍᑦ ᐊᑑᑎᖃᖅᑐᑦ ᐱᔨᑦᑎᕋᐅᑕᐅᔪᒪᔪᓂᑦ ᑳᓐᑐᕌᒃᑎᒧᑦ. 

 

ᒐᕙᒪᒃᑯᓐᓂ ᐃᖅᑲᓇᐃᔭᖅᑎ ᒪᓕᓐᖏᑉᐸᑦ ᑕᒪᑐᒥᓐᖓ ᐊᓄᓪᓚᓯᖅᑕᐅᔪᓐᓇᖅᐳᖅ ᖃᐅᔨᒋᐊᖅᑕᐅᓚᐅᖅᑎᓪᓗᒍ ᒪᓕᓪᓗᒍ 

ᐊᕕᒃᓯᒪᓂᖅ 8. ᑕᑎᒋᔭᐅᓂᖃᖅᑐᒻᒪᕆᐅᕗᑦ ᖁᓪᓕᐅᓂᖅᓴᓂ ᐃᖅᑲᓇᐃᔮᖃᖅᑐᑦ ᒐᕙᒪᒃᑯᓐᓂ, ᑕᐃᒪᐃᓐᓂᖓᓄᓪᓗ 

ᐊᓄᓪᓚᒃᓯᒍᑕᐅᒐᔭᖅᑐᑦ ᓯᖁᒥᒃᓯᓂᕐᒥᒃ ᖁᓪᓕᐅᓂᖅᓴᓄᑦ ᐱᓂᖅᓴᐅᑐᐃᓐᓇᕆᐊᓕᒃ. 

 

 

1.4 ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑕ ᐱᓕᕆᐊᖏᑦ 

 

(ᐃ) ᓱᓇᐅᕙᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦ?  

 

ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦ ᐃᑲᔪᖅᑐᐃᖃᑦᑕᖅᑐᑦ ᓂᕈᐊᖅᑕᐅᓯᒪᔪᓂᒃ ᒐᕙᒪᐅᔪᒥᒃ ᐱᕙᓪᓕᐊᑎᑦᑎᓂᒃᑯᑦ ᐊᒻᒪᓗ 

ᐊᑐᓕᖅᑎᑦᑎᓂᒃᑯᑦ ᐊᑐᐊᒐᕐᓂᒃ ᐊᒻᒪᓗ ᐱᓕᕆᐊᒃᓴᓂᒃ ᐊᒻᒪᓗ ᐱᔨᑦᑎᕈᑎᖃᑦᑎᑦᑎᓂᒃᑯᑦ ᐃᓄᓐᓄᑦ.   

 

ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦ ᐃᑲᔪᖃᑦᑕᖅᑐᑦ ᐊᒻᒪᓗ ᑭᐅᖃᑦᑕᕆᐊᖃᑦᑐᑎᒃ ᒥᓂᔅᑕᓄᑦ, ᑖᒃᑯᐊᓗ ᑭᐅᖃᑦᑕᕆᐊᖃᑦᑐᑎᒃ 

ᒪᓕᒐᓕᐅᖅᕕᒻᒧᑦ.  

 

(ᐱ) ᖃᓄᖅ ᑐᑭᖃᒻᒪᑦ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎᐅᓂᐊᕐᓗᓂ?  

 

ᐃᖅᑲᓇᐃᔭᕐᓂᖅ ᒐᕙᒪᒃᑯᓐᓄᑦ ᐊᑦᔨᒋᖏᓛ ᐃᖅᑲᓇᐃᔭᕐᓂᕐᒥᒃ ᑕᒪᒃᑯᓇᓂ ᓇᒻᒥᓂᖃᑦᑎᐅᔪᓂ. ᒐᕙᒪᒃᑯᑦ 

ᐃᖅᑲᓇᐃᔭᖅᑎᖏᑦ ᐃᖅᑲᓇᐃᔭᖅᑎᑖᕆᔭᐅᕙᑉᐳᑦ ᐱᓕᕆᓂᐊᕐᓗᑎᒃ ᐱᓕᕆᐊᒃᓴᕆᒥᓂᑐᐊᖑᖏᑦᑐᖅ; ᐃᖅᑲᓇᐃᔭᖅᑏᑦ 

ᑭᒡᒐᑐᖅᑎᐅᓕᖅᐸᒻᒪᑕ ᐃᓄᑐᐃᓐᓇᐃᑦ ᐸᖅᑭᔭᖅᑕᐅᑎᖏᓐᓄᑦ, ᐊᒻᒪᓗ ᐱᓕᕆᐊᕐᒥᑎᒍᑦ ᑐᕌᒑᖃᕆᐊᖃᑦᑐᑎᒃ ᐊᑲᐅᔪᒥᒃ 

ᐃᓄᑐᐃᓐᓇᕐᓄᑦ.  

 

ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦ ᑕᐃᒪᓐᖓᓕᒫᖅ ᐊᑦᔨᒌᑦᑎᑦᑎᔭᕆᐊᖃᑉᐳᖅ ᐊᒻᒪᓗ ᐃᓚᐃᓐᓈᖏᓪᓗᑎᒃ. ᑖᓐᓇ 

ᐱᓗᐊᕐᖑᐊᖅᐳᖅ ᒐᕙᒪᒃᑯᑦ ᑕᑯᒃᓴᐅᑎᖃᑦᑎᐊᕐᓂᐊᖅᑲᑕ ᐊᒻᒪᓗ ᐊᑐᖅᑕᐅᔭᕆᐊᖃᑦᑐᓂ ᒐᕙᒪᒃᑯᑦ 

ᐊᐅᓚᓂᖃᑦᑎᐊᕐᓂᐊᖅᑲᑕ ᐊᑲᐅᔪᒥᒃ. ᑕᓐᓇ ᓇᓗᓇᐃᖅᑕᐅᓯᒪᔪᖅ ᐃᓚᒋᖃᓯᐅᔾᔭᐅᕗᖅ ᑲᓇᑕᐅᑉ ᐱᖁᔭᕐᔪᐊᖓᑕ ᐃᓗᐊᓂ. 

 

ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦ ᓇᓗᓇᓐᖏᑦᑐᒥᒃ ᐅᑉᐱᕆᔭᐅᔪᓐᓇᕐᓂᖃᕆᐊᖃᑉᐳᑦ ᑖᒃᑯᓄᖓ ᓄᓇᕗᑦ ᒐᕙᒪᒃᑯᖏᓐᓄᑦ 

ᐊᒻᒪᓗ ᐃᓄᑐᐃᓐᓇᕐᓄᑦ. ᐊᑲᐅᖏᓕᐅᕈᑎᑕᖃᑉᐸᑦ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎᐅᑉ ᐅᑉᐱᕆᔭᖏᓐᓂᒃ ᐊᒻᒪᓗ 

ᐃᓄᑐᐃᓐᓇᐃᑦ ᐊᑲᐅᓂᖅᓴᐅᔾᔪᑎᒋᔪᓐᓇᖅᑕᖏᓐᓂᒃ ᑕᐃᒪᓐᖓᓕᒫᖅ ᐃᓄᑐᐃᓐᓇᐃᑦ ᐊᑲᐅᓂᖅᓴᐅᔾᔪᑎᒋᔪᓐᓇᖅᑕᖏᑦ 

ᓯᕗᓪᓕᐅᑎᑕᐅᔪᔅᓴᐅᕗᑦ. 

 

ᒐᕙᒪᒃᑯᑦ ᐃᖅᑲᓇᐃᔭᖅᑏᑦ ᐱᓕᕆᐊᔅᓴᖃᓗᐊᓐᖑᐊᖅᐳᑦ ᐃᓄᑐᐃᓐᓇᐅᔪᓄᑦ ᐊᒻᒪᓗ ᓄᓇᕗᑦ ᒐᕙᒪᒃᑯᖏᓐᓄᑦ, ᐊᒻᒪᓗ 

ᐃᑲᔪᖅᑐᐃᔭᕆᐊᖃᑦᑐᑎᒃ ᒐᕙᒪᐅᔪᓂᒃ ᐃᒻᒥᒃᑯᑦ ᐊᖏᖃᑎᒋᖏᒃᑲᓗᐊᕈᓂᔾᔪᒃ ᒐᕙᒪᓕᕆᓂᒃᑯᑦ. ᐃᖅᑲᓇᐃᔭᖅᑏᑦ 

ᐊᒃᑐᖅᑕᐅᓂᖃᕆᐊᖃᖏᓚᑦ ᒐᕙᒪᓕᕆᓂᕐᒧᑦ ᐊᑦᔨᒌᖏᓐᓂᕐᒧᑦ ᑲᔪᓯᑦᑎᐊᕐᕈᓐᓇᖁᓪᓗᒋᑦ ᐱᓕᕆᐊᔅᓴᖏᑕ 

ᑲᔪᓯᔭᕆᐊᖃᕈᑎᖏᓐᓂᒃ. ᐃᒪᓐᓇᐅᑎᑦᑎᓇᓱᒋᐊᖃᒃᐳᑦ ᑖᒪᒃᑯᐊ ᒥᓂᔅᑕᐅᔪᑦ ᐅᖃᐅᔭᐅᖃᒃᑕᖁᓗᒋᑦ ᐅᖃᒃᑕᐃᓕᖏᓗᑎᒃ 

ᐊᒻᒪᓗ ᓱᓕᓂᒃᑯᑦ ᐃᑲᔪᖅᑐᖅᑕᐅᔭᕆᐊᖃᕐᓂᖏᓐᓂᒃ, ᐊᒻᒪᓗ ᑐᑭᑖᕈᑕᐅᔪᓂᒃ ᑲᔪᓯᑎᑦᑎᑎᐊᕐᕆᐊᕐᓗᑎᒃ ᐊᔪᓐᖏᓐᓂᓕᒫᑎᒃ 

ᒪᓕᓪᓗᒋᑦ ᑐᓐᖓᕕᖃᓪᓗᑎᒃ ᐱᖁᔭᓂᒃ, ᐃᖅᑲᓇᐃᔭᖅᑏᑦ ᑐᓐᖓᕕᒋᔭᖏᓐᓂᒃ ᐊᒻᒪᓗ ᑲᓇᑕᐅᑉ ᐱᖁᔭᕐᔪᐊᕐᖓᓂᒃ.  

 

 

ᐃᓄᐃᑦ ᑕᐅᑐᓐᓂᖓᑦ ᐃᖅᑲᓇᐃᔭᖅᑎᓕᒫᓂᒃ ᐱᒻᒪᕆᐅᑎᒋᕗᖅ ᐱᓪᓚᑦᑖᕐᓂᖏᑎᒍᑦ ᐃᖅᑲᓇᐃᔭᖅᑏᑦ. ᑕᐃᒪᓐᖓᓕᒫᖅ 

ᐃᖅᑲᓇᐃᔭᖅᑏᑦ ᑕᑯᒃᓴᐅᓂᖃᕆᐊᖃᑉᐳᑦ ᐊᑦᔨᒌᑦᑎᑦᑎᓂᕐᒥᒃ, ᐃᓚᐃᓇᖅᓯᐅᖏᓂᕐᒥᒃ ᐊᒻᒪᓗ ᓱᓕᓂᕐᒥᒃ, ᑖᒃᑯᐊ 

ᐱᔨᖅᑎᑦᑕᑎᒃ ᐃᓄᑐᐃᓐᓇᐃᑦ ᐅᐱᕈᓱᒍᓐᓇᖁᓪᓗᒋᑦ ᐃᓄᑐᐃᓐᓇᐃᑦ ᑭᒡᒐᑐᖅᑕᐅᑦᑎᐊᕐᓂᖏᓐᓂᒃ ᐊᒻᒪᓗ ᐊᑲᐅᔪᒥᒃ 

ᐱᓕᕆᕝᕕᐅᑦᑎᐊᕐᓂᖏᓐᓂᒃ ᓈᒻᒪᓈᖅᑐᑯᓪᓗ.  



 

ᐱᒻᒪᕆᐅᕆᐅᔪᑦ ᐃᓕᖅᑯᓯᑦᑎᐊᕙᐃᓪᓗ 3 
 

 

1.5 ᐱᒻᒪᕆᒋᔭᐃᑦ ᑐᓐᖓᕕᒋᔭᐅᔪᓪᓗ 
 

ᑖᓐᓇ ᖃᐅᔨᒪᑎᑦᑎᔪᑎ ᑐᓐᖓᕕᖃᑉᐳᖅ ᐅᑯᓂᖓ ᐃᓄᐃᑦ ᐃᓅᓯᖃᕐᓂᕐᒧᑦ ᐅᑉᐱᕆᔭᖏᓐᓂᒃ:  

 

ᐃᓄᐃᑦ ᖃᐅᔨᒪᔭᑐᖃᖏᑦ ᐅᑉᐱᕆᔭᐅᔪᑦ  

ᐃ) ᐃᓅᖃᑎᒌᑦᓯᐊᕐᓂᖅ, ᐅᕝᕙᓘᓐᓃᑦ ᐅᑉᐱᕈᓱᓐᓂᖅ ᐊᓯᒥᒃ, ᓱᓕᑦᑎᐊᓂᒃᑯᑦ ᐊᒻᒪᓗ ᐃᓅᖃᑎᒥᒃ ᑲᒪᑦᑎᐊᕐᓂᒃᑯᑦ;  

ᐱ) ᑐᓐᖓᓇᕐᓂᖅ, ᐅᕝᕙᓘᓐᓃᑦ ᑐᓐᖓᓇᑦᑎᐊᕐᓗᓂ ᒪᑐᐃᖓᓂᕐᒥᒃ, ᑐᓐᖓᓱᒃᑎᑦᑎᓂᕐᒥᒃ ᐊᒻᒪᓗ ᑕᒪᒃᑮᓂᕐᒥᒃ;  

ᑎ) ᐱᔨᑦᓯᕐᓂᖅ, ᐅᕝᕙᓘᓐᓃᒃ ᐱᔨᑦᑎᓂᕐᒥᒃ ᐊᒻᒪᓗ ᐱᑕᖃᑦᑎᑦᑎᓂᕐᒥᒃ ᐊᓯᒥᓄᑦ;  

ᑭ) ᐋᔩᖃᑎᒌᓐᓂᖅ, ᐅᕝᕙᓘᓐᓃᑦ ᐋᔩᖃᑎᒌᓐᓂᕐᒥᒃ ᑭᒃᑯᑐᐃᓐᓇᐃᑦ ᐃᓚᐅᑎᓪᓗᒋᑦ; 

ᒋ) ᐱᓕᒻᒪᓴᕐᓂᖅ / ᐱᔭᕆᐅᔅᓴᓂᖅ, ᐅᕝᕙᓘᓐᓃᑦ ᐊᔪᕈᓐᓃᑎᑦᑎᕙᓪᓕᐊᓂᖅ ᐱᓕᕆᓂᒃᑯᑦ, ᐱᓇᓱᐊᕐᓂᒃᑯᑦ ᐊᒻᒪᓗ 

ᖃᓄᐃᓕᐅᕐᓚᑦᑖᕐᓂᒃᑯᑦ;  

ᒥ) ᐱᓕᕆᖃᑎᒌᓐᓂᖅ / ᐃᑲᔪᖅᑎᒌᓐᓂᖅ, ᐅᕝᕙᓘᓐᓃᑦ ᐱᓕᕆᖃᑎᒌᓐᓂᒃᑯᑦ ᐊᑦᔨᒌᒥᒃ ᐱᑦᔪᑎᖃᓪᓗᓂ;  

ᓂ) ᖃᓄᖅᑑᕐᓂᖅ, ᐅᕝᕙᓘᓐᓃᑦ ᖃᓄᖅᑑᕐᓂᒃᑯᑦ ᐊᒻᒪᓗ ᑭᓱᑐᐃᓐᓇᕐᓂᖅ ᐊᑐᕋᓱᒍᓐᓇᓂᕐᒥᒃ;  

ᓯ) ᐊᕙᑎᑦᑎᓐᓂ ᑲᒪᑦᓯᐊᕐᓂᖅ, ᐅᕝᕙᓘᓐᓃᑦ ᐱᒃᑯᒋᓗᒍ ᐊᒻᒪᓗ ᐸᖅᑭᓗᒍ ᓄᓇ, ᓂᕐᔪᑎᑦ ᐊᒻᒪᓗ ᐊᕙᑎ;  

 
 

ᑖᒃᓱᒪ ᐃᓗᐊᓃᒃᑭᕗᑦ ᓇᓗᓇᐃᖅᓯᒪᒃᑲᓂᖅᑐᑦ ᑐᓐᖓᕕᒋᔭᐅᔪᑦ:  
 

ᐊᑐᖅᑕᐅᓂᐊᖅᑐᑦ ᑐᓐᖓᕕᒋᔭᐅᓗᑎᒃ 
 

ᓕ) ᓱᓕᑦᑎᐊᕐᓂᖅ; – ᒐᕙᒪᒃᑯᑦ ᐃᖅᑲᓇᐃᔭᖅᑏᑦ ᐅᑉᐱᕆᔭᐅᓂᑎᒃ ᑕᐃᒪᓐᖓᓕᒫᖅ ᓴᖅᑭᔮᖅᑎᑦᑎᒋᐊᖃᑉᐹ 

ᓱᓕᑦᑎᐊᕐᓗᑎᒃ ᐊᒻᒪᓗ ᑕᑯᒃᓴᐅᓂᖃᑦᑎᐊᕐᓗᑎᒃ;  

ᔨ) ᐊᑦᔨᒌᑎᑦᓯᓂᖅ– ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦ ᐱᓕᕆᐊᒥᓐᓂᒃ ᐱᓕᕆᑎᓪᓗᒋᑦ ᑕᑯᒃᓴᐅᓂᖃᕆᐊᖃᑉᐳᑦ, 

ᑕᑯᒃᓴᐅᓂᖃᖅᑰᔨᓗᑎᓪᓘᓐᓃᑦ ᐊᑦᔨᒌᑎᑦᑎᓂᕐᒥᒃ ᓯᕗᓂᖃᑦᑎᐊᕐᕋᓱᐊᕐᓂᕐᒥᒃ ᐊᒻᒪᓗ ᐃᓚᐃᓐᓈᖏᓐᓂᕐᒥᒃ;  

ᕕ) ᐅᔾᔨᓱᑦᑎᐊᕐᓂᖅ – ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦ ᐃᖅᑲᓇᐃᔭᕐᓗᑎᒃ ᐃᓕᖅᑯᓯᖃᕆᐊᖃᑉᐳᑦ ᐃᓄᑦᑎᐊᕙᐅᓂᕐᒥᒃ 

ᐊᒻᒪᓗ ᐅᑦᔨᕈᓱᓐᓂᕐᒥᒃ ᐊᓯᖏᑕ ᐃᓱᒪᒋᔭᖏᓐᓂᒃ ᐅᑉᐱᕆᔭᖏᓐᓂᓪᓗ ᐊᒻᒪᓗ ᑖᒃᑯᐊ ᐃᓄᑐᐃᓐᓇᐃᑦ 

ᐱᖃᓯᐅᑎᓗᒋᑦ;  

ᕆ) ᐃᖅᑲᓇᐃᔭᖅᑎᑦᑎᐊᕙᐅᓂᖅ– ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦ ᑕᐃᒪᓐᖓᓕᒫᖅ ᐱᓇᓱᐊᖏᓐᓇᕆᐊᖃᑉᐳᑦ 

ᐱᓕᕆᓂᕐᒥᓐᓂ ᐊᑲᐅᓂᖅᐹᖑᓇᓱᐊᖅᑐᒃᑯᑦ ᐊᒻᒪᓗ ᐊᑐᕐᓗᑎᒃ ᐊᑲᐅᓛᖑᔪᓂᒃ ᐊᑐᕈᓐᓇᖅᑕᒥᓐᓂᒃ ᑲᒪᑦᑎᐊᓂᒃᑯᑦ, 

ᒪᑭᒪᑦᑎᐊᓂᒃᑯᑦ ᐊᒻᒪᓗ ᐊᐅᓚᑦᑎᑎᑦᑎᐊᓂᒃᑯᑦ;  

ᕿ) ᐱᔨᑦᓂᑦᑎᐊᕐᓂᖅ ᒐᕙᒪᒃᑯᓐᓂᒃ– ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦ ᐱᓕᕆᐊᒃᓴᖃᕆᕗᑦ ᓱᓕᑦᑎᐊᕐᓂᕐᒥᒃ ᓄᓇᕗᑦ 

ᒐᕙᒪᒃᑯᖏᓐᓄᑦ ᐊᒻᒪᓗ ᐃᓄᓐᓄᑦ, ᐊᒻᒪᓗ ᑕᐃᒪᐃᒻᒪᑦ ᐱᓕᕆᐊᒃᓴᓕᒫᑎᒃ ᐱᓕᕆᔭᕆᐊᖃᑉᐹᑦ ᐊᔪᓐᖏᓐᓂᓕᒫᑎᒃ 

ᐊᑐᕐᓗᒍ, ᐃᓱᒪᒋᓇᒍ ᓇᒻᒥᓂᖅ ᐃᓅᓯᓂ ᐅᕝᕙᓘᓐᓃᑦ ᐅᑉᐱᕆᔭᓂ;  

ᖏ) ᑭᒡᒐᑐᖅᑎᐊᕐᓂᖅ ᐃᖅᑲᓇᐃᔭᖅᕕᒋᔭᒥᓂᒃ – ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦ ᑕᐃᒪᖖᒐᓕᒫᖅ ᑭᒡᒐᖅᑐᐃᔭᕆᐊᖃᕐᒪᑕ 

ᓄᓇᕗᑦ ᒐᕙᒪᒃᑯᓐᓂᑦ ᐃᖃᓇᐃᔭᖅᑎᓚᕆᐅᓂᕐᒥᓄᑦ ᐊᒻᒪᓗ ᐃᒪᓐᓇᐃᖁᓇᒋᑦ ᖃᐅᔨᒪᔭᐅᓂᖏᓐᓂᑦ ᓄᓇᕗᑦ 

ᒐᕙᒪᒃᑯᑦ ᐱᐅᒋᔭᐅᔪᓐᓃᖅᑎᑦᑎᖁᓇᒋᑦ.  

ᐊᕕᒃᓯᒪᓂᖅ 2: ᑲᓐᖑᓇᖅᑎᑕᐅᔭᕆᐊᓖᑦ 

 
 

2.1 ᐱᓕᕆᐊᖑᔪᒪᔪᑦ 

 

ᑐᕌᒐᒃᓴᓕᐊᖑᓯᒪᔪᖅ ᑎᑎᕋᖅᓯᒪᓂᖓ ᑕᕝᕙᓂ  ᒐᕙᒪᒃᑯᓐᓂ ᐃᖅᑲᓇᐃᔭᖅᑐᑦ ᐃᑉᐱᒍᓱᑦᓯᐊᕋᓗᐊᕐᒪᖔᑕ ᐊᒻᒪᓗ 

ᓴᐳᔾᔨᓯᒪᑦᓯᐊᕋᓗᐊᕐᒪᖔᑕ ᑲᓐᖑᓇᖅᑎᑕᐅᔭᕆᐊᓕᓐᓂᒃ ᑐᓴᕈᑎᓂᒃ ᐱᓯᒪᔭᖏᓐᓂᒃ ᓄᓇᕗᑦ ᒐᕙᒪᖓᑕ, ᒪᓕᒃᓯᒪᓗᑎᒃ 

ᐱᖕᒪᕆᐅᔪᖁᑎᒋᔭᖏᓐᓂᒃ ᐊᒻᒪᓗ ᑐᓐᖓᕕᒋᔭᐅᔪᓂᒃ ᐃᓅᖃᑎᒌᑦᓯᐊᕐᓂᕐᒧᑦ ᐊᒻᒪᓗ ᐅᔾᔨᖅᓱᑦᑎᐊᕐᓂᕐᒧᑦ. 

ᑭᒃᑯᓕᒫᑦᓯᐊᑦ ᓄᓇᕗᑦ ᒐᕙᒪᒃᑯᖏᓐᓅᖓᖃᑦᑕᖅᑐᑦ ᐱᔪᓐᓇᐅᑎᖃᖅᐳᑦ ᐃᓅᓯᕐᒥᓅᔪᖁᑎᖏᑦ 

ᑲᓐᖑᓇᖅᑎᑕᐅᔾᔪᑎᒃᓴᖏᓐᓂᒃ. ᒐᕙᒪᒃᑯᓐᓂ ᐃᖅᑲᓇᐃᔭᖅᑐᑦ ᑲᒪᑦᓯᐊᕆᐊᖃᖅᐳᑦ ᑲᖑᓐᓇᖅᑎᑕᐅᔭᕆᐊᖃᕐᓂᖏᓐᓂᒃ 

ᐃᓅᓯᕆᔭᖏᑦ ᑭᒃᑯᑐᐃᓐᓇᐃᑦ ᐊᒻᒪᓗ ᑐᓴᐅᒪᑎᑦᓯᔾᔪᑏᑦ ᐃᑉᐱᒋᔭᐅᑦᓯᐊᕆᐊᖃᕐᓂᖏᓐᓂᒃ ᐊᒻᒪᓗ ᑲᒪᒋᔭᐅᑦᓯᐊᕐᓗᑎᒃ. 

 

2.2 ᑲᓐᖑᓇᖅᑎᑕᐅᔭᕆᐊᓖᑦ 

 

ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓄᑦ ᒪᓕᒐᖅ ᐊᑐᖅᑕᐅᔭᕆᐊᖃᖅᑎᑕᐅᔪᖅ ᑕᒪᕐᒥᒃ ᒐᕙᒪᒃᑯᓐᓂ ᐃᖅᑲᓇᐃᔭᖅᑎᓕᒪᑦ 

ᓱᓕᓂᕋᖁᓪᓗᒋᑦ ᐅᕝᕙᓗᓂᑦ ᖃᐅᔨᒪᓇᖅᓯᖁᓗᒋᑦ ᐃᖃᓇᐃᔭᕐᕕᖓ ᐊᒻᒪᓗ ᐅᖃᒃᑕᐃᓕᔭᕆᐊᖃᓂᕐᒧᑦ 

ᐊᕿᒃᑕᐅᓯᒪᔪᓂ ᑎᑎᕋᒃᓯᒪᔪᓂ ᑕᒃᑯᓇᓂ ᒐᕙᒪᒃᑯᓂ ᐃᖃᓇᐃᔭᖅᑎᒧᑦ ᒪᓕᒃᑕᐅᔭᕆᐊᓕᖕᓂ. ᓱᓕᓂᕋᖁᓪᓗᒋᑦ 

ᐅᕝᕙᓗᓂᑦ ᖃᐅᔨᒪᓇᖅᓯᖁᓗᒋᑦ ᐃᖃᓇᐃᔭᕐᕕᖓ ᐊᒻᒪᓗ ᐅᖃᒃᑕᐃᓕᔭᕆᐊᖃᓂᕐᒧᑦ ᐱᔭᐅᑎᑦᑎᕗᑦ ᐃᓘᓇᑎᒃ 

ᒐᕙᒪᒃᑯᓐᓂ ᐃᖅᑲᓇᐃᔭᖅᑎᒃ ᒪᓕᑦᑎᐊᕐᓗᑎᒃ ᓱᓕᓗᑎᒡᓗ ᐊᑐᐊᖅᓯᑦᑎᐊᖃᑦᑕᕐᓂᐊᕐᒪᑕ ᐃᖃᓇᐃᔮᒥᓂᑦ ᐊᖑᑕᐅᒃᐸᑦ 

ᐊᕐᓇᐅᒃᐸᓪᓗᓂᑦ  ᒐᕙᒪᒃᑯᓐᓂ ᐃᖅᑲᓇᐃᔭᖅᑎᐅᓂᕐᒥᓄᑦ ᐱᓕᕆᐊᖏᓐᓂ ᐊᒻᒪᓗ ᐃᒪᓐᓇ ᐱᔾᔮᓇᓂ, 

ᐊᔪᖏᓂᖅᑖᖅᑎᑕᐅᓯᒪᖏᑐᐊᕈᓂ, ᓴᖅᑭᑎᑦᓯᖃᑦᑕᓂᐊᓐᖏᓚᑦ ᖃᓄᐃᓘᕈᑕᐅᔪᓂᒃ ᖃᐅᔨᔭᖏᓐᓂᑦ ᐱᔾᔪᑎᖃᕐᓗᓂ 

ᐃᖅᑲᓇᐃᔮᖃᒃᑎᑕᐅᓂᕐᒥᓂᑦ ᒐᕙᒪᒃᑯᓐᓂ ᐃᖅᑲᓇᐃᔭᓂᕐᒥᖕᓂ. 

 

ᒐᕙᒪᒃᑯᓐᓂ ᐃᖅᑲᓇᐃᔭᖅᑐᑦ ᓇᓗᓇᐃᖅᓯᒪᑦᓯᐊᕆᐊᖃᖅᐳᑦ ᑐᑭᓯᐅᒪᓂᕐᒥᓂᒃ ᑲᓐᖑᓇᖅᑐᓕᕆᓂᕐᒧᑦ 

ᐊᑐᖅᑕᐅᔭᕆᐊᓕᓐᓂᒃ ᐃᖅᑲᓇᐃᔭᕐᕕᒋᔭᒥᓂ ᐊᒻᒪᓗ ᐅᔾᔨᕈᓱᑦᓯᐊᖃᑦᑕᕐᓗᑎᒃ ᓴᖅᑭᑎᑦᓯᓕᕋᐃᒍᑎᒃ ᑐᓴᕈᑎᓂᒃ. 

ᒪᓕᒃᑕᐅᔭᕆᐊᓖᑦ ᑐᓴᕈᑎᓂᒃ ᑲᓐᖑᓇᖅᑎᑦᓯᒋᐊᖃᕐᓂᕐᒧᑦ ᑐᕌᖓᕗᑦ ᑕᒪᒃᑮᓐᓄᑦ ᐃᖅᑲᓇᐃᔭᕐᕕᒃᑯᑦ ᐊᒻᒪᓗ ᓯᓚᑖᒍᑦ 

ᓄᓇᕗᑦ ᒐᕙᒪᒃᑯᖏᑕ. ᒐᕙᒪᒃᑯᓐᓂ ᐃᖅᑲᓇᐃᔭᖅᑏᑦ ᖃᐅᔨᔭᐅᑎᑦᓯᒋᐊᖃᓐᖏᓚᑦ ᑲᓐᖑᓇᖅᑐᓂᒃ ᑐᓴᕈᑎᓂᒃ 

ᐱᓯᒪᔭᒥᓂᒃ ᐃᖅᑲᓇᐃᔭᕐᓂᓕᒫᒥᓐᓂ ᐃᖅᑲᓇᐃᔮᒥᓂᒃ ᐊᓯᖏᓐᓄᑦ ᓄᓇᕗᑦ ᒐᕙᒪᒃᑯᓐᓂ ᐃᖅᑲᓇᐃᔭᖅᑎᓄᑦ, 

ᐅᕝᕙᓘᓐᓃᑦ ᓴᖅᑭᑎᑦᓯᒋᐊᖃᓐᖏᓚᑦ ᓄᓇᕗᑦ ᒐᕙᒪᒃᑯᖏᑕ ᓯᓚᑖᓄᑦ, ᑭᓯᐊᓂ ᑲᓐᖑᓇᖅᑐᓂᒃ ᓴᖅᑭᑦᓯᒍᓐᓇᕈᑎᒥᒃ 

ᐊᖏᖅᑕᐅᕌᓂᒃᓯᒪᓗᓂ ᐱᓇᓱᐊᕆᐊᓕᒻᒥᒍᑦ ᐱᓕᕆᐊᒃᓴᒥᒍᑦ. ᒐᕙᒪᒃᑯᓐᓂ ᐃᖅᑲᓇᐃᔭᖅᑐᑦ ᒪᓕᒋᐊᖃᒃᐳᖅ ᒪᓕᒐᕐᓂᒃ 

ᑲᖖᒍᓇᖅᑑᓕᕆᓂᕐᒨᖓᔪᓂᒃ ᑐᓴᕈᑎᓂᒃ, ᐱᖃᓯᐅᑎᓗᒋᑦ ᐊᔾᔨᖓᓂᑦ ᓴᓇᔪᖃᕆᐊᖃᖏᑐᓂᒃ, ᑲᓐᑐᕋᒍᑎᓂᒃ, 

ᐱᔪᓐᓇᖅᑎᑕᐅᓂᕐᒧᑦ ᑐᓴᐅᒪᔪᑎᓂᒃ ᐊᒻᒪᓗ ᓴᐳᔭᐅᓯᒪᔪᑎᓂᒃ ᐸᒡᕕᓴᒃᑕᐅᖏᓐᓂᕐᒧᑦ ᒪᓕᒐᖅ, ᐊᒻᒪᓗ ᐊᓯᓕᒫᖏᓂ 

ᒪᓕᒐᓕᐅᕆᓯᒪᔪᓂ ᑲᖖᒍᓇᑎᑕᐅᔪᓅᖓᔪᓂ ᐅᓂᒃᑳᖅᓯᒪᔪᓂ ᐱᖃᓯᐅᑎᓗᒋᑦ ᐊᓐᓂᐊᖃᓇᖏᑦᑐᓕᕆᔨᒃᑯᑦ. 

 

ᒐᕙᒪᒃᑯᓐᓂ ᐃᖅᑲᓇᐃᔭᖅᑐᑦ ᐊᑐᖃᑦᑕᕆᐊᖃᓐᖏᓚᑦ ᑐᓴᕈᑎᓕᐊᖑᓯᒪᔪᓂᒃ ᑖᒃᑯᓇᓐᖓᑦ ᐃᖅᑲᓇᐃᔭᕐᓂᕐᒥᓂ 

ᐊᑐᐃᓐᓇᐅᑎᑕᐅᓐᖏᑦᑐᓂᒃ ᖃᐅᖓᑐᐃᓐᓇᖅ ᐱᕚᓪᓕᕈᑎᒃᓴᕆᓗᓂᒋᑦ ᓇᖕᒥᓂᖅ ᐱᓇᓱᐊᖅᑕᒥᓄᑦ ᐅᕝᕙᓘᓐᓃᑦ 

ᓇᖕᒥᓂᖅ ᖃᐅᔨᔪᒪᓂᕐᒥᓄᑦ ᐃᖕᒥᒨᖓᑎᓪᓗᒋᑦ ᐅᕝᕙᓘᓐᓃᑦ ᐊᓯᒥᓄᑦ ᐊᑐᕋᑦᓴᐅᑎᓪᓗᓂᒋᑦ. ᒐᕙᒪᒃᑯᓐᓂ 

ᐃᖅᑲᓇᐃᔭᖅᑐᑦ ᐋᖅᑭᑦᓱᐃᓯᒪᖃᑦᑕᕆᐊᓖᑦ ᓇᖕᒥᓂᖅ ᐱᔪᒪᔭᒥᓂᒃ ᑕᑯᓐᓇᖅᑕᐅᖁᓇᒋᑦ ᐃᖕᒥᒧᑦ ᐃᑲᔫᑎᒃᓴᒥᒃ 

ᐱᖃᑦᑕᕆᐊᒃᓴᖓᓂᒃ ᐊᑐᖃᑦᑕᓂᕐᒧᑦ ᑲᓐᖑᓇᖅᑎᑕᐅᔪᓂᒃ ᑐᓴᕈᑎᓂᒃ. 

ᐊᕕᒃᓯᒪᓂᖅ 3: ᐊᑲᐅᓐᖏᓕᐅᕈᑎᖃᕐᓂᖅ ᐱᔪᒪᓂᖃᕐᕕᒋᓂᕐᒧᑦ 

 

 

3.1 ᐱᓕᕆᐊᖑᔪᒪᔪᑦ 

 

ᑐᕌᒐᕆᔭᐅᔪᖅ ᑕᑦᓱᒧᖓ ᐊᕕᒃᓯᒪᓂᕐᒧᑦ ᓴᖅᑭᑎᔪᑕᐅᔪᒪᕗᖅ ᐱᓕᕆᔪᑎᓕᐊᖑᓯᒪᔪᑦ ᒥᑭᒡᓕᒋᐊᖅᓯᖁᓗᒋᑦ 

ᓴᕿᑐᐃᓇᕆᐊᖃᕐᓂᖓᓂᑦ ᐊᑲᐅᖖᒋᓕᐅᕈᑎᖃᓂᕐᒥᑦ ᐱᔪᒪᓂᖃᕕᒋᓂᕐᒧᑦ ᓴᖅᑭᕋᔭᖅᑐᓂᒃ ᒐᕙᒪᒃᑯᑦ 

ᐱᔨᑦᓯᕋᕈᑎᖏᑎᒍᑦ, ᐱᔭᐅᓚᕆᖁᓗᒍ ᒐᕙᒪᒃᑯᓂ ᐱᔨᑦᓯᓂᕐᒧᑦ ᒪᓕᒐᖓ ᐊᔾᔨᒌᒃᑎᑦᑎᔭᕆᐊᖃᕐᒪᑦ, 

ᐃᓚᐃᓇᖅᓯᐅᖏᓗᓂᓗ, ᓱᓕᓂᕐᒥᒡᓗ ᐊᒻᒪᓗ ᓈᓚᑦᑎᐊᕐᓗᓂᓗ. ᑕᒪᒃᑯᐊ ᐊᑐᖅᑕᐅᖃᑦᑕᖅᑐᑦ ᐃᑲᔫᑎᐅᕗᑦ 

ᐱᖕᒪᕆᐅᔪᖁᑎᒋᔭᐅᔪᓂᒃ ᑐᓐᖓᕕᒋᔭᐅᔪᓂᓪᓗ ᐅᑯᓄᓐᖓᖓᔪᓂᒃ ᐃᓅᖃᑎᒌᑦᓯᐊᕐᓂᖅ, ᓱᓗᑦᑎᐊᕐᓂᖅ, 

ᐊᔾᔨᒌᒃᑎᑦᓯᓂᖅ, ᐱᔨᑦᓯᑦᑎᐊᕐᓂᖅ ᒐᕙᒪᒃᑯᓐᓂᒃ ᐊᒻᒪᓗ ᑭᒡᒐᖅᑐᐃᑦᑎᐊᕐᓂᖅ ᐃᖅᑲᓇᐃᔭᕐᕕᒋᔭᒥᓄᑦ.  

 

3.2 ᐊᑲᐅᖖᒋᓕᐅᕈᑎᓕᒃ ᐱᔪᒪᓂᖃᕕᖃᕐᓂᕐᒧᑦ 

 

ᒐᕙᒪᒃᑯᓐᓂ ᐃᖅᑲᓇᐃᔭᖅᑎ ᐊᑲᐅᓐᖏᓕᐅᕐᓂᕐᒧᐊᖅᑕᐃᓕᒍᓐᓇᖏᑦᑐᖅ ᓄᖅᑲᑎᑦᑎᐸᓪᓘᓐᓃᑦ ᐊᑲᐅᓐᖏᓕᐅᕐᓂᕐᒥᑦ 

ᐃᒻᒥᓂᒃ ᐆᑦᑑᑎᑦᑎᐊᕙᐅᑎᒐᔭᖅᐳᖅ ᑕᑎᒋᔭᐅᑎᑦᑎᓗᓂᓗ ᐃᓄᓕᒫᓄᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᓂᖏᓐᓂᒃ. 

 

ᐊᑲᐅᓐᖏᓪᓕᐅᕈᑎᖃᕐᓂᑦ ᐱᔪᒪᓂᖃᕕᖃᕐᓂᕐᒧᑦ ᓴᖅᑭᖃᑦᑕᓲᖑᕗᖅ ᒐᕙᒪᒃᑯᓐᓂ ᐃᖅᑲᓇᐃᔭᖅᑐᖅ ᐃᓅᓯᕐᒥᓄᑦ, 

ᐃᖕᒥᒨᖓᑎᑦᓯᓂᕐᒧᑦ ᐅᕝᕙᓘᓐᓃᑦ ᑮᓇᐅᔭᓕᕆᓂᕐᒨᖓᔪᓂᒃ ᒪᓕᒋᐊᓕᖕᓂ ᐊᑐᖅᑕᐅᔾᔪᑎᓕᐊᖑᓯᒪᔪᓂᒃ 

ᒪᓕᒋᐊᖅᑐᖃᓐᖏᒐᐃᒻᒪᑦ ᐱᓕᕆᐊᒃᓴᕆᔭᒥᓂᒃ ᐊᒻᒪᓗ ᑲᒪᒋᔭᐅᔭᕆᐊᖃᕐᓂᖓᓄᑦ ᐱᔪᒪᔭᖏᑎᒍᑦ ᐃᓄᖏᑕ, 

ᐱᔾᔪᑎᒋᓪᓗᒍ ᒐᕙᒪᒃᑯᓐᓂ ᐃᖅᑲᓇᐃᔭᖅᑐᖅ ᐃᖕᒥᓄᐃᓐᓇᖅ ᐱᔾᔪᑎᒃᓴᒥᓂᒃ ᐃᑲᔫᑎᖃᕋᓱᐊᖅᑎᓪᓗᒍ ᐃᓱᒪᓕᐅᕐᓂᒃᑯᑦ 

ᐅᕝᕙᓘᓐᓃᑦ ᐊᐅᓚᔾᔭᐃᓯᒪᓂᒃᑯᑦ. ᓇᖕᒥᓂᖅ ᐱᔪᒪᔭᑐᐃᓐᓇᕐᒥᒍᑦ ᐱᓇᓱᐊᖅᑎᑦᓯᑉᐸᑦ ᐅᕝᕙᓘᓐᓃᑦ 

ᐅᓇᒻᒥᓇᖅᑎᑦᓯᓇᓱᐊᖅᐸᑦ ᑎᓕᐅᕆᓗᓂ ᒐᕙᒪᒃᑯᑦ ᐃᖅᑲᓇᐃᔭᖅᑎᖓ ᐊᐅᓚᒋᐊᖃᕐᒪᖔᖅ ᓄᓇᕗᑦ ᒐᕙᒪᒃᑯᖏᓐᓂ 

ᐱᓕᕆᐊᒃᓴᒥᒍ.  

 

ᐊᒃᑑᒻᒪᑎᖃᕐᓂᕐᒧᑦ ᒪᓕᒐᒃᓴᓕᐊᖑᓯᒪᔪᑦ ᑖᒃᑯᓇᓐᖔᖅᓯᒪᓪᓗᐊᑕᖅᑐᑦ ᑕᑉᐱᖅᑐᐃᖃᑦᑕᖏᓪᓗᑎᒃ ᐊᒻᒪᓗ 

ᐅᑉᐱᓇᕐᓗᑎᒃ. ᐃᓄᖕᓄᑦ ᑕᑯᓐᓇᖅᑕᐅᓂᕐᓗᒐᔭᖅᐳᖅ ᒐᕙᒪᒃᑯᓐᓂ ᐃᖅᑲᓇᐃᔭᖅᑎ ᑕᑉᐱᖅᑐᐃᖃᑦᑕᑎᓪᓗᒍ ᐊᒻᒪᓗ 

ᐅᑉᐱᕆᔭᐅᔪᓐᓃᔭᑉᐳᖅ ᓇᖕᒥᓂᖅ ᐱᔾᔪᑎᒃᓴᒥᓄᑦ ᐱᓇᓱᐊᑐᐃᓐᓇᖅᐸᑦ ᐃᓱᒪᓕᐅᕈᑎᒋᔭᒥᓂᒃ ᐅᕝᕙᓘᓐᓃᑦ 

ᐱᓕᕆᐊᕆᔭᒥᒍᑦ ᐊᐅᓚᑦᓯᑉᐸᑦ ᐃᖅᑲᓇᐃᔮᒥᓂᒃ. 

 

'ᐊᒃᑑᒻᒪᑎᖃᕐᓂᖅ' ᓇᓗᓇᐃᖅᑕᐅᓯᒪᕗᖅ ᐊᔾᔨᒌᓐᖏᑐᖅᑎᒍᑦ ᖃᓄᐃᓕᐅᕐᓂᐅᔪᑎᒍᑦ ᓴᖅᑭᖃᑦᑕᓲᖑᔪᖅ ᐊᓪᓛᑦ 

ᒐᕙᒪᒃᑯᓐᓂ ᐃᖅᑲᓇᐃᔭᖅᑎ ᐱᑦᓯᐊᖏᑦᑑᖃᑦᑕᖏᒃᑲᓗᐊᖅᐸᑦ ᐅᕝᕙᓘᓐᓃᑦ ᐱᖃᑦᑕᖏᒃᑲᓗᐊᖅᐸᑦ ᓈᖕᒪᖏᑦᑐᓂᒃ 

ᐃᑲᔫᑎᓂᒃ. ᑕᒃᑯᐊ ᐱᖓᓱᑦ ᑕᕝᕗᓐᖓᖓᔪᑦ: 

 

 ᐊᒃᑑᒻᒪᑎᖃᓪᓚᕆᓐᓂᖅ ᓴᖅᑭᐅᒪᓲᖑᕗᖅ ᒐᕙᒪᒃᑯᓐᓂ ᐃᖅᑲᓇᐃᔭᖅᑐᖅ ᖃᐅᔨᒪᓗᓂ ᓇᖕᒥᓂᖅ 

ᐱᔪᒪᔭᒥᓂᒃ ᐋᖅᑮᓯᒪᔾᔪᑎᒋᔪᓐᓇᕐᓗᓂᐅᒃ ᑎᓕᐅᕈᑎᒋᔪᓐᓇᕐᓗᒍ ᖃᓄᖅ ᒐᕙᒪᒃᑯᑦ ᐃᖅᑲᓇᐃᔭᖅᑎᖓ 

ᐊᐅᓚᑦᓯᒋᐊᖃᕐᓂᖓᓂᒃ ᐅᕝᕙᓘᓐᓃᑦ ᓄᓇᕗᑦ ᒐᕙᒪᒃᑯᖏᓐᓂ ᐱᓕᕆᐊᒃᓴᖏᓐᓂᒃ ᑲᒪᒋᔭᕆᐊᓕᖏᓐᓂᓪᓗ; 

 ᐊᒃᑑᒻᒪᑎᖃᕈᓐᓇᖅᑐᖅ ᓴᖅᑭᕈᓐᓇᕆᕗᖅ ᒐᕙᒪᒃᑯᓐᓂ ᐃᖅᑲᓇᐃᔭᖅᑐᖅ ᓇᒥᖕᓂᖅ ᐱᔪᒪᔭᒥᒍᑦ 

ᓈᒻᒪᒍᓐᓃᕈᑕᐅᒍᓐᓇᑎᓪᓗᒍ ᓄᓇᕗᑦ ᒐᕙᒪᒃᑯᖏᓐᓂ ᐱᓕᕆᐊᒃᓴᒥᓂᒃ ᐱᔨᑦᓯᕈᑎᒥᓂᓪᓗ ᓯᕗᓂᒃᓴᒥ; ᐊᒻᒪᓗ  

 ᖃᐅᔨᒪᓇᖅᑐᖅ ᐊᒃᑑᒻᒪᑎᖃᕐᓂᖓᓄᑦ ᓈᖕᒪᖏᓪᓕᐅᕈᑎ ᓴᖅᑭᐅᒪᓂᖓ ᑭᓇᑐᐃᓐᓇᖅ ᖃᐅᔨᔭᐅᑎᑦᓯᑉᐸᑦ 

ᒐᕙᒪᒃᑯᓐᓂ ᐃᖅᑲᓇᐃᔭᖅᑐᖅ ᓇᖕᒥᓂᖅ ᐱᔪᒪᔭᑐᐃᓐᓇᕐᒥᒍᑦ ᐱᓇᓱᐊᖅᑎᑦᓯᓂᖓᓂᒃ ᐅᕝᕙᓘᓐᓃᑦ 

ᐅᓇᒻᒥᓇᖅᓵᕆᓂᖓᓂᒃ ᑎᓕᐅᕆᓗᓂ ᒐᕙᒪᒃᑯᑦ ᐃᖅᑲᓇᐃᔭᖅᑎᖓ ᐊᐅᓚᒋᐊᖃᕐᒪᖔᖅ ᓄᓇᕗᑦ 

ᒐᕙᒪᒃᑯᖏᓐᓂ ᐱᓕᕆᐊᒃᓴᒥᒍ.  

ᓇᖕᒥᓂᖅ ᐱᔪᒪᔭᑐᐃᓐᓇᕐᒥᓂᒃ ᐅᖃᐅᓯᐅᓂᖓ ᒐᕙᒪᒃᑯᓐᓂ ᐃᖅᑲᓇᐃᔭᖅᑐᖅ ᐅᑯᓄᓐᖓᖓᔪᑦ ᐃᓚᐅᓐᖏᓚᑦ: 

 

(a) ᑐᕌᖓᑉᐸᑦ ᐃᓄᖏᓐᓄᑦ; 

(b) ᐊᒃᑐᐃᓯᒪᓂᖃᕐᓂᐊᖅᐸᑦ ᒐᕙᒪᒃᑯᓐᓂ ᐃᖅᑲᓇᐃᔭᖅᑐᒥᒃ ᓇᑭᓐᖔᓂᕐᒥᒍᑦ ᐃᓄᓐᓂᒃ; ᐅᕝᕙᓘᓐᓃᑦ 

(c) ᐃᓱᒫᓘᑕᐅᔪᑦ ᐊᑭᓕᖅᓲᑎᓄᑦ ᐃᑲᔫᓯᐊᓄᓪᓗ ᒐᕙᒪᒃᑯᓐᓂ ᐃᖅᑲᓇᐃᔭᖅᑎᒧᑦ. 

 

3.3 ᐱᓕᕆᔭᕆᐊᖃᕐᓃᑦ 

 

ᐊᑐᓂᑦ ᒐᕙᒪᒃᑯᓐᓂ ᐃᖅᑲᓇᐃᔭᖅᑐᑦ ᑲᒪᔭᕆᐊᖃᖅᐳᑦ ᖃᐅᔨᒪᓇᓱᐊᕐᓂᕐᒥᒃ ᐊᐅᓚᑕᒥᓂᒃ ᖃᐅᔨᒪᓇᓱᐊᕈᑎᒋᓗᓂᒋᑦ 

ᐊᒃᑑᒻᒪᑎᖃᓪᓚᕆᑦᑐᑦ, ᐊᒃᑑᒻᒪᑎᖃᑐᐃᓐᓇᕆᐊᓖᑦ ᐅᕝᕙᓘᓐᓃᑦ ᖃᐅᔨᒪᔭᐅᔪᑦ ᓴᖅᑭᑐᐃᓐᓇᕆᐊᖃᖅᐳᑦ ᐊᒻᒪᓗ 

ᑕᒪᒃᑯᐊ ᐱᓕᕆᐊᖑᔪᑦ ᑲᒪᒋᔭᐅᑦᑕᐃᓕᒪᑉᐸᑕ ᐅᕝᕙᓘᓐᓃᑦ ᖃᓄᐃᓕᐅᕈᑕᐅᓐᖏᑉᐸᑕ ᐊᑑᑎᓪᓚᕆᓕᑐᐃᓐᓇᕆᐊᓖᑦ 

ᐊᒃᑑᒻᒪᑎᖃᓪᓚᕆᑦᑐᓄᑦ, ᐊᒃᑑᒻᒪᑎᖃᑐᐃᓐᓇᕆᓕᓐᓄᑦ ᐅᕝᕙᓘᓐᓃᑦ ᖃᐅᔨᒪᓇᖅᑐᓂᒃ ᐊᒃᑑᒻᒪᑎᖃᑐᐃᓐᓇᕆᐊᓕᓐᓄᑦ.  

 

ᒐᕙᒪᒃᑯᓐᓂ ᐃᖅᑲᓇᐃᔭᖅᑏᑦ ᐃᒪᐃᓕᐅᖅᑐᑦᓴᐅᕗᑦ  

 

(ᐃ) ᑲᒪᖃᑦᑕᕐᓗᑎᒃ ᐱᓕᕆᐊᒃᓴᒥᓂᒃ ᐊᒻᒪᓗ ᐋᖅᑭᑦᓱᐃᖃᑦᑕᕐᓗᑎᒃ ᐃᖕᒥᒨᖓᔪᓂᒃ ᑕᐃᒫᒃ ᐃᓄᖕᓄᑦ 

ᑕᑎᒋᔭᐅᔪᓐᓇᕐᓂᖓᓂᒃ ᐊᒻᒪᓗ ᐅᑉᐱᕆᔭᐅᔪᓐᓇᕐᓂᖓᓂᒃ ᓴᓪᓗᑐᓐᖏᓐᓂᖓᓄᑦ, ᐱᓇᓱᐊᑦᓯᐊᕐᓂᖓᓄᑦ 

ᐊᒻᒪᓗ ᑕᑉᐱᖅᑐᐃᓯᒪᖃᑦᑕᖅᓯᒪᓐᖏᓐᓂᖓᓄᑦ ᓄᓇᕗᑦ ᒐᕙᒪᒃᑯᖏᑕ ᐋᖅᑭᐅᒪᑦᓯᐊᕈᑎᒃᓴᖏᓐᓂᒃ 

ᐊᒻᒪᓗ ᐱᕚᓪᓕᖅᓯᒪᒍᑎᒃᓴᖏᓐᓂᒃ; 

(ᐱ) ᑲᒪᖃᑦᑕᕐᓗᑎᒃ ᐱᓕᕆᐊᒃᓴᒥᓂᒃ ᐊᒻᒪᓗ ᐋᖅᑭᑦᓱᐃᖃᑦᑕᕐᓗᑎᒃ ᐃᖕᒥᒨᖓᔪᓂᒃ ᓴᐳᔾᔨᓯᒪᔪᓐᓇᖅᑐᒥᒃ 

ᐊᒃᑑᒻᒪᑎᖃᓪᓚᕆᑦᑐᓂᒃ, ᑕᑯᑦᓴᓕᔪᓂᒃ ᐅᕝᕙᓘᓐᓃᑦ ᐊᒃᑑᒻᒪᑎᖃᕈᓐᓇᖅᑐᓂᒃ ᐃᖕᒥᒨᖓᔪᓂᒃ 

ᓴᖅᑭᖏᔾᔪᑕᐅᔪᓐᓇᖅᑐᓂᒃ: 

(ᑎ) ᖃᐅᔨᔭᐅᑎᑦᓯᓗᓂ ᐊᒃᑑᒻᒪᑎᖃᓪᓚᕆᑦᑐᓂᒃ, ᑕᑯᑦᓴᓕᔪᓂᒃ ᐅᕝᕙᓘᓐᓃᑦ ᐊᒃᑑᒻᒪᑎᖃᕈᓐᓇᖅᑐᓂᒃ; 

(ᑭ) ᐊᐅᓚᑦᓯᑦᑕᐃᓕᒪᓗᓂ ᐃᓚᒋᔭᐅᑦᑕᐃᓕᒪᓗᓂᓗ ᐃᓱᒪᓕᐅᕈᑕᐅᔪᓄᑦ ᐃᖅᑲᓇᐃᔭᖅᑎ ᖃᐅᔨᒪᒍᓂ 

ᐅᕝᕙᓘᓐᓃᑦ ᖃᐅᔨᒪᓇᔭᓐᖑᐊᕈᓂ ᑕᒪᓐᓇ ᐊᑐᕈᓂᐅᒃ, ᐱᕝᕕᖃᕆᐊᒃᑲᓐᓂᕋᔭᑐᐃᓐᓇᕐᓂᖓᓂᒃ 

ᒐᕙᒪᒃᑯᓐᓂ ᐃᖅᑲᓇᐃᔭᖅᑐᖅ ᓇᖕᒥᓂᖅ ᐱᔪᒪᔭᒥᓂᒃ ᐅᕝᕙᓘᓐᓃᑦ ᓈᖕᒪᖏᑦᑐᒃᑯᑦ 

ᐊᐅᓚᓂᖃᒃᑲᓐᓂᑐᐃᓐᓇᕋᔭᕐᓂᖓᓂᒃ ᐊᓯᐊᑕ ᐱᔪᒪᔭᕋᓗᐊᖓᒍᑦ; ᐊᒻᒪᓗ  

(ᒋ) ᐋᖅᑮᒋᐊᖃᖅᐳᖅ ᐊᒃᑑᒪᑎᒍᑎᒋᔭᐅᔪᓂᒃ ᐃᖕᒥᒨᖓᔪᓂᒃ ᐊᒻᒪᓗ ᐃᓄᐃᑦ ᐱᔪᒪᔭᖏᓐᓂᒃ ᐊᑐᖔᕐᓗᓂᒋᑦ 

ᐃᓄᐃᑦ ᐱᔪᒪᔭᖏᑦ 

 

ᒐᕙᒪᒃᓐᓂ ᐃᖅᑲᓇᐃᔭᖅᑏᑦ ᓇᓗᓇᐃᖅᓯᑦᑎᐊᕆᐊᓖᑦ ᐊᐅᓚᑦᓯᔾᔪᑎᖏᑦ, ᐊᐅᓚᑕᖏᑦ ᐊᒻᒪᓗ ᓇᖕᒥᓂᖅ ᐱᔪᒪᔭᖏᑦ 

ᓴᖅᑮᒍᑕᐅᓇᔭᓐᖏᓐᓂᖏᓐᓂᒃ ᖁᓚᓕᕈᑕᐅᓗᑎᒃ ᐱᔪᒪᔭᐅᔪᓂᒃ ᐊᒻᒪᓗ ᐱᔪᓐᓇᕐᓂᐅᔪᓂᒃ 

 

(ᐃ) ᓄᓇᕗᑦ ᒐᕙᒪᒃᑯᖏᓐᓂᒃ ᐱᔨᑦᓯᓂᕐᒧᑦ, ᑲᒪᒋᔭᖃᖅᑐᒃᑯᑦ ᒥᓂᔅᑕᒃᑯᑦ, ᑐᕌᒐᒃᓴᐅᓯᐊᖅᑐᒃᑯᑦ ᐊᒻᒪᓗ 

ᑕᑉᐱᖅᑐᐃᓯᒪᓐᖏᓂᒃᑯᑦ; ᐅᕝᕙᓘᓐᓃᑦ 

(ᐱ) ᒪᓕᓪᓗᒋᑦ ᒪᓕᒃᑕᐅᔭᕆᐊᖃᖅᑎᑕᐅᔪᑦ ᑖᒃᑯᓇᓃᑦᑐᑦ ᐊᐅᓚᑦᓯᔾᔪᑎᓂ. 

 

ᒐᕙᒪᒃᑯᓐᓂ ᐃᖅᑲᓇᐃᔭᖅᑎ ᐊᑲᐅᓐᖏᓕᐅᑐᐃᓐᓇᕆᐊᓕᒃ ᐃᓚᖏᓐᓂ ᐊᓯᔾᔨᕈᓐᓇᖅᑐᖅ ᐃᖅᑲᓇᐃᔮᖓ ᒪᓕᓪᓗᒍ. 

ᒐᕙᒪᒃᑯᓐᓂ ᐃᖅᑲᓇᐃᔭᖅᑎ ᓇᓗᒍᑎᒃ ᑲᒪᒋᔭᕆᐊᖃᖅᑕᒥᓂᒃ ᑕᕝᕘᓇ ᖃᐅᔨᒋᐊᕋᓱᒋᐊᖃᖅᐳᖅ ᑲᒪᔨᒋᔭᒥᓂᒃ. 

3.4. ᐃᖅᑲᓇᐃᔮᕆᔭᒥᒃ ᐊᑐᕐᓂᖅ 

 

ᒐᕙᒪᒃᑯᓐᓂ ᐃᖅᑲᓇᐃᔭᖅᑏᑦ ᐊᐅᓚᑦᓯᔪᓐᓇᐅᑎᒋᔭᒥᓂᒃ ᐅᕝᕙᓘᓐᓃᑦ ᑎᓕᐅᕈᑎᖃᕈᓐᓇᐅᑎᒋᔭᒥᓂᒃ ᐃᖅᑲᓇᐃᔮᒥᒍᑦ 

ᐅᕝᕙᓘᓐᓃᑦ ᒐᕙᒪᒃᑯᓐᓂ ᐃᑲᔫᑎᒃᓴᐅᔪᓂᒃ ᐊᑐᖅᑐᓴᐅᓐᖏᓚᑦ ᓴᖑᓐᓂᐊᕈᑎᒋᓗᓂᒋᑦ ᓇᖕᒥᓂᖅ ᐱᔪᒪᔭᒥᓄᑦ 

ᐅᕝᕙᓘᓐᓃᑦ ᓈᖕᒪᖏᑦᑐᒃᑯᑦ ᐊᐅᓚᓂᖃᒃᑲᓐᓂᑐᐃᓐᓇᕈᑕᐅᓇᔭᖅᑐᒥᒃ ᐊᓯᐊᑕ ᐱᔪᒪᔭᖓᓂᒃ. 

 

3.5. ᐊᑐᖃᑦᑕᕐᓂᖅ ᓄᓇᕗᑦ ᒐᕙᒪᒃᑯᖏᑕ ᐱᖁᑎᖏᓐᓂᒃ 

 

ᒐᕙᒪᒃᑯᓐᓂ ᐃᖅᑲᓇᐃᔭᖅᑏᑦ ᐃᑉᐱᒍᓱᑦᓯᐊᖃᑦᑕᑐᑦᓴᐅᕗᑦ ᐃᓄᖕᓄᑦ ᑕᐅᑐᒐᐅᓂᖏᑦ ᐃᖕᒥᓐᓄᑦ ᓇᖕᒥᓂᕐᒥᓄᑦ 

ᐱᔾᔪᑎᒋᓂᐊᕐᓗᓂᒋᑦ ᐊᑐᖅᑕᐅᖃᑦᑕᕆᐊᖃᓐᖏᓐᓂᖏᓐᓄᑦ ᓄᓇᕗᑦ ᒐᕙᒪᒃᑯᖏᑕ ᐱᖁᑎᖏᓐᓂᒃ. 

 

ᒐᕙᒪᒃᑯᓐᓂ ᐃᖅᑲᓇᐃᔭᖅᑏᑦ ᐊᑐᕆᐊᖃᓐᖏᓚᑦ ᓄᓇᕗᑦ ᒐᕙᒪᒃᑯᖏᑕ ᓄᓇᒃᑰᕈᑎᖏᓐᓂᒃ, ᓱᓇᒃᑯᑖᖏᓐᓂᒃ, 

ᐱᖁᑎᖏᓐᓂᒃ ᐅᕝᕙᓘᓐᓃᑦ ᐃᓪᓗᖁᑎᖏᓐᓂᒃ ᐊᑑᑎᒃᓴᕆᔭᖏᑕ ᐊᓯᖏᓐᓄᑦ ᓄᓇᕗᑦ ᒐᕙᒪᒃᑯᖏᓐᓂ 

ᐱᓕᕆᐊᒃᓴᕆᔭᖏᑕ, ᑭᓯᐊᓂ ᐊᖏᖅᑕᐅᓯᒪᓗᓂ ᐊᖏᔪᖅᑳᕆᔭᐅᔪᒧᑦ, ᐊᐅᓚᑦᓯᔨᒧᑦ ᐅᕝᕙᓗᓐᓃᑦ ᐊᖓᔪᖅᑳᑉ 

ᑐᒡᓕᐊᓄᑦ.  

 

ᓄᓇᕗᑦ ᒐᕙᒪᒃᑯᑦ ᓄᓇᓯᐅᑎᓕᒫᖏᑦ, ᐱᖁᑎᓕᒫᖏᑦ, ᐊᑐᖅᑐᖁᑎᓕᒫᖏᑦ ᐃᒡᓗᖁᑎᓕᒫᖏᓪᓗ ᓄᓇᕗᑦ 

ᒐᕙᒪᒃᑯᓐᓄᑦ ᐱᖁᑎᒋᔭᑑᕗᑦ ᐊᒻᒪᓗ ᒐᕙᒪᒃᑯᓐᓂ ᐃᖅᑲᓇᐃᔭᖅᑎ ᐱᖁᑎᖃᖃᑕᐅᔪᓐᓇᓐᖏᓚᖅ ᐊᑐᕋᓗᐊᖅᑐᓂᒋᑦ. 

 

ᑎᑎᕋᕐᕕᓯᐅᑏᑦ ᓇᒻᒥᓂᕆᔭᒧᑦ ᐊᖏᖅᑕᐅᓯᒪᑎᓪᓗᒋᑦ ᐃᖅᑲᓇᐃᔭᕐᓇᐅᑉ ᓯᓚᑖᓂ ᑭᓯᐊᓂ ᐱᔪᓐᓇᖅᐳᑦ, 

ᐊᑭᑦᑐᕈᑕᐅᓗᐊᕐᓂᐊᓐᖏᑐᐊᖅᐸᑕ ᓄᓇᕗᑦ ᒐᕙᒪᒃᑯᓐᓄᑦ, ᐱᓕᕆᓐᖏᓂᖅᓴᐅᔾᔪᑕᐅᓐᖏᑐᐊᖅᐸᑦ 

ᓇᖑᓗᒃᑎᕆᓐᖏᑐᐊᖅᐸᓪᓘᓐᓃᑦ ᐱᓕᕆᐊᕆᔭᖏᓐᓂᓄᑦ ᐊᓯᖏᓄᓪᓘᓐᓃᑦ ᐱᓕᕆᐊᕆᔭᓄᑦ; ᒐᕙᒪᒃᑯᓐᓂ 

ᐃᖅᑲᓇᐃᔭᖅᑎ ᐊᖏᖅᑕᐅᓯᒪᔭᕇᖅᐳᖅ ᒐᕙᒪᒃᑯᓐᓄᑦ ᐱᓕᕆᐊᖏᓐᓄᑦ ᐊᑐᕐᓂᐊᖅᑎᓪᓗᒋᑦ; ᓯᖁᒥᒃᓯᓐᖏᓚᖅ 

ᓈᒻᒪᑉᐳᕐᓗ ᒪᓕᒐᕐᓂᑦ, ᓄᓇᕗᑦ ᒐᕙᒪᒃᑯᑦ ᐊᑐᐊᒐᖓᓐᓂᒃ ᑎᓕᐅᕈᑎᒋᔭᒥᓪᓘᓐᓃᑦ ᐱᖁᑎᓪᓗᐊᑕᐃᑦ. 

 

 

3.6 ᐃᖅᑲᓇᐃᔮᐅᑉ ᐊᒻᒪᓗ ᖃᓄᐃᓗᕈᑎᒋᕙᒃᑕᖏᑕ ᓯᓚᑖᓂ  

 

ᒐᕙᒪᒃᑯᓐᓂ ᐃᖅᑲᓇᐃᔭᖅᑐᑦ ᐃᓚᐅᖃᑦᑕᕈᓐᓇᖅᐳᑦ ᐊᐅᓚᓂᕆᔭᐅᔫᑉ ᓯᓚᑖᒍᑦ ᐊᕝᕕᐊᕐᓂᐊᓐᖏᑐᐊᖅᐸᑦ ᒐᕙᒪᒃᑯᓐᓂ 

ᐱᔨᑦᓯᕋᕈᑎᓪᓗᐊᑕᕆᔭᖓᑕ ᐅᕝᕙᓘᓐᓃᑦ ᓱᕐᕋᐃᓂᐊᓐᖏᑐᐊᖅᐸᑦ ᑕᑉᐱᖅᓲᑕᐅᓗᓂ  ᒐᕙᒪᒃᑯᓐᓂ ᐱᔨᑦᓯᕋᐅᑎᓄᑦ. 

“ᓯᓚᑖᒍᑦ ᐊᐅᓚᓂᕆᔭᐅᔪᓄᑦ” ᐃᓚᒋᔭᐅᔪᑦ ᓇᖕᒥᓂᖅ-ᐱᓕᕆᕝᕕᖓᓄᑦ ᐊᒻᒪᓗ ᐊᑭᓕᖅᓱᖅᑕᐅᖏᓪᓗᓂ 

ᐃᖅᑲᓇᐃᔭᕐᓂᖅ, ᐊᒻᒪᓗ ᓱᓕ ᐃᖅᑲᓇᐃᔭᒃᑲᓂᕐᓂᖅ ᐃᖅᑲᓇᐃᔭᕐᕕᒃᑯᑦ ᓯᓚᑖᒍᓪᓘᓐᓃᑦ ᓄᓇᕗᑦ ᒐᕙᒪᒃᑯᖏᑕ. 

 



 

ᐱᒻᒪᕆᐅᕆᐅᔪᑦ ᐃᓕᖅᑯᓯᑦᑎᐊᕙᐃᓪᓗ 8 
 

ᒐᕙᒪᒃᑯᓐᓂ ᐃᖅᑲᓇᐃᔭᖅᑐᖅ ᐃᓚᐅᔭᕆᐊᖃᓐᖏᓚᖅ ᓯᓚᑖᒍᑦ ᐊᐅᓚᓂᕆᔭᐅᔪᓂᒃ ᐃᒪᐃᒍᑕᐅᓂᐊᖅᑐᓂᒃ: 

 

(ᐃ) ᐋᒃᑑᒻᒪᑎᖃᕈᑕᐅᓂᐊᖅᐸᑦ ᐅᕝᕙᓘᓐᓃᑦ ᐊᒃᑑᒻᒪᑎᖃᕈᑕᐅᓂᐊᑑᔮᖅᐸᑦ ᐅᕝᕙᓘᓐᓃᑦ ᑕᑯᓐᓇᒐᐅᓂᖓᒍᑦ 

ᐊᒃᑑᒻᒪᑎᖃᓂᐊᖅᐸᑦ; 

(ᐱ) ᐃᓚᒍᑦᓯᐅᔾᔭᐅᓯᒪᓂᐊᖅᐸᑦ ᐊᖏᖅᑕᐅᓯᒪᓐᖏᑦᑐᒥᒃ ᐊᑐᕈᑕᐅᓗᓂ ᐃᖅᑲᓇᐃᔮᖓᓄᑦ ᐱᓕᕆᕝᕕᒃᓴᐅᔪᒧᑦ 

ᐅᕝᕙᓘᓐᓃᑦ ᓄᓇᕗᑦ ᒐᕙᒪᒃᑯᖏᑕ ᐃᓪᓗᖁᑎᖏᓐᓄᑦ, ᐱᖁᑎᖏᓐᓄᑦ ᓱᓇᒃᑯᑖᖏᓐᓄᓘᓐᓃᑦ; 

(ᑎ) ᐱᔭᕆᐊᓕᓐᓂᒃ ᓈᖕᒪᒍᓐᓃᕈᑕᐅᓂᐊᖅᐸᑦ ᓈᖕᒪᒍᓐᓃᕈᑕᐅᔪᓐᓇᐸᓪᓘᓐᓃᑦ ᐊᕝᕕᐊᕈᑕᐅᓗᓂ ᐃᓅᑉ 

ᒐᕙᒪᒃᑯᓐᓂ ᐃᖅᑲᓇᐃᔮᕆᒋᐊᓕᖏᓐᓄᑦ; 

(ᑭ)ᐊᐅᓚᑦᓯᔾᔪᑕᐅᑉᐸᑦ ᒐᕙᒪᒃᑯᓐᓂ ᐃᖅᑲᓇᐃᔮᕆᔭᐅᔪᒧᑦ ᐊᐅᓚᑦᓯᔾᔪᑕᐅᓂᖓ ᑭᒡᒐᖅᑐᐃᓂᐊᖅᑑᔮᖅᐸᑦ 

ᓄᓇᕗᑦ ᒐᕙᒪᒃᑯᖏᓐᓄᑦ ᐅᕝᕙᓘᓐᓃᑦ ᐊᑐᐊᒐᕐᓄᑦ; ᐅᕝᕙᓘᓐᓃᑦ 

(ᒋ) ᓇᓗᒍᑕᐅᑉᐸᑦ ᒐᕙᒪᒃᑯᓐᓂ ᐃᖅᑲᓇᐃᔭᖅᑑᑉ ᐊᐅᓚᑦᓯᔪᓐᓇᕐᓂᖏᓐᓂᒃ ᒐᕙᒪᒃᑯᓐᓂ ᐃᖅᑲᓇᐃᔮᒥᓂᒃ 

ᐊᑑᑎᒃᓴᓕᒻᒥᒃ, ᐱᓇᓱᐊᖅᑕᐅᔭᕆᐊᖃᕐᓂᖓᓂᒃ ᐅᕝᕙᓘᓐᓃᑦ ᑕᑉᐱᖅᑐᐃᓯᒪᓐᖏᓪᓗᓂ. 

 

ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓄᑦ ᐊᐅᓚᑦᓯᔾᔪᑎᑎᒍᑦ ᐊᔪᖅᑎᑕᐅᒋᕗᖅ ᒐᕙᒪᒃᑯᓐᓂ ᐃᖅᑲᓇᐃᔭᖅᑎᒥᒃ 

ᐊᐅᓚᑦᓯᔪᓐᓇᓂᕐᒥᒃ ᐱᓕᕆᐊᒃᓴᓂᒃ ᐅᕝᕙᓘᓐᓃᑦ ᐃᖅᑲᓇᐃᔭᕐᓂᕐᒥᒃ ᓄᓇᕗᑦ ᒐᕙᒪᒃᑯᖏᑕ ᓯᓚᑖᒍᑦ ᐃᓚᒋᔭᐅᓂᖓ 

ᓈᖕᒪᒍᓐᓃᕈᑕᐅᓂᐊᖅᑎᓪᓗᒍ ᓴᖅᑭᐅᒪᓂᖓ ᐱᓕᕆᖃᑎᒋᖃᑦᑕᖅᑕᖏᓐᓄᑦ ᓄᓇᕗᑦ ᒐᕙᒪᒃᑯᖏᓐᓂ, 

ᓈᖕᒪᒍᓐᓃᕈᑕᐅᒍᓐᓇᑎᓪᓗᒍ ᓄᓇᕗᑦ ᒐᕙᒪᒃᑯᖏᓐᓄᑦ ᐱᓕᕆᐊᒃᓴᕆᔭᖏᓐᓄᑦ ᐅᕝᕙᓘᓐᓃᑦ ᐊᖏᖅᑕᐅᓯᒪᓐᖏᑦᑐᒥᒃ 

ᐊᑐᖃᑦᑕᓂᕐᒧᑦ ᓄᓇᕗᑦ ᒐᕙᒪᒃᑯᖏᑕ ᑐᓴᕈᑎᖏᓐᓂᒃ, ᐱᖁᑎᖏᓐᓂᒃ ᐅᕝᕙᓘᓐᓃᑦ ᐃᓪᓗᖁᑎᒋᔭᖏᓐᓂᒃ. 

ᐊᕕᑦᑐᖅᓯᒪᓂᖅ 203 ᐃᖅᑲᓇᐃᔭᖅᑐᓄᑦ ᐊᑐᐊᖅᓯᔾᔪᑎᓂ ᐱᑕᖃᒃᑲᓐᓂᕐᒥᔪᖅ ᑐᓴᐅᒪᔾᔪᑎᒃᓴᑲᓐᓂᕐᓂᒃ.  

 

ᐊᖏᓚᐅᓐᖏᓐᓂᕐᒥᓂ ᐃᖅᑲᓇᐃᔮᒥᒃ ᐃᖅᑲᓇᐃᔭᕐᕕᖕᒥᒍᑦ ᐅᕝᕙᓘᓐᓃᑦ ᓯᓚᑖᒍᑦ ᓄᓇᕗᑦ ᒐᕙᒪᒃᑯᖏᓂ, 

ᐅᕝᕙᓘᓐᓃᑦ ᓯᓚᑖᒍᑦ ᐱᓕᕆᐊᒃᓴᑲᓐᓂᕐᓂᒃ ᐱᓕᕆᐊᓚᐅᓐᖏᓂᕐᒥᓂ ᐅᕝᕙᓘᓐᓃᑦ ᐊᓯᖏᓐᓂᒃ ᐊᐅᓚᓂᐅᔪᑎᒍᑦ 

ᑖᒃᓰᔭᕈᑕᐅᖃᑦᑕᖅᑐᑎᒍᑦ, ᒐᕙᒪᒃᑯᓐᓂ ᐃᖅᑲᓇᐃᔭᖅᑐᖅ ᖃᐅᔨᒃᑲᐃᔭᕆᐊᖃᖅᐳᖅ ᐊᖏᔪᖅᑳᖓᑕ ᑐᒡᓕᐊᓂᒃ, 

ᑎᑎᖅᑲᒃᑯᑦ, ᓇᓗᓇᐃᔭᐃᓯᒪᔪᓂᒃ ᐃᖅᑲᓇᐃᔭᕐᓂᕆᔭᒥᓂᒃ ᐅᕝᕙᓘᓐᓃᑦ ᐱᓕᕆᐊᕆᔭᒥᓂᒃ. ᐃᓚᒋᔭᐅᓪᓗᑎᒃ 

ᐊᐅᓚᓂᐅᔪᑦ ᓲᕐᓗ ᐱᔨᑦᓯᕋᖅᑎᐅᓂᖅ ᑲᑎᒪᔨᐅᓂᒃᑯᑦ ᑲᑎᒪᔨᓄᑦ ᑲᑐᔾᔨᖃᑎᒌᖑᔪᓄᑦ ᐅᕝᕙᓘᓐᓃᑦ ᑲᑐᔾᔨᖃᑎᒌᓄᑦ.  

 

ᒐᕙᒪᒃᑯᓐᓂ ᐃᖅᑲᓇᐃᔭᖅᑐᖅ ᖃᐅᔨᒃᑲᐃᔭᕆᐊᖃᖅᐳᖅ ᐊᖏᔪᖅᑳᖓᑕ ᑐᒡᓕᐊᓂᒃ, ᑎᑎᖅᑲᒃᑯᑦ, ᓇᓗᓇᐃᔭᐃᓯᒪᔪᓂᒃ 

ᐊᑭᓕᖅᓱᖅᑕᐅᒐᓂ ᐃᖅᑲᓇᐃᔭᕐᓂᕐᒥᓂᒃ ᓴᖅᑭᕈᑕᐅᑐᐃᓐᓇᕆᐊᓕᒻᒥᒃ ᐊᒃᑑᒻᒪᑎᖃᕐᓂᕐᒧᑦ ᓈᖕᒪᖏᓪᓕᐅᕈᑕᐅᓕᕐᓗᓂ 

ᐅᕝᕙᓘᓐᓃᑦ ᑕᐅᑐᒃᑕᐅᓕᕈᑕᐅᔪᓐᓇᖅᑐᒥᒃ ᐊᒃᑑᒻᒪᑎᖃᕐᓂᕐᒧᑦ ᓈᖕᒪᒍᓐᓃᕈᑕᐅᔪᓐᓇᕐᓂᖓᓂᒃ ᒐᕙᒪᒃᑯᓐᓂ 

ᐃᖅᑲᓇᐃᔭᕐᓂᕐᒥᓄᑦ. 

 

ᐊᖏᔪᖅᑳᑉ ᑐᒡᓕᐊ ᑐᓂᔭᐅᑉᐸᑦ ᖃᐅᔨᒃᑲᐃᔾᔪᑎᓂᒃ ᒐᕙᒪᒃᑯᑦ ᐃᖅᑲᓇᐃᔭᖅᑎᖓᓂᒃ ᐃᖅᑲᓇᐃᔮᖓᑕ ᓯᓚᑖᒍᑦ 

ᐃᖅᑲᓇᐃᔭᕐᓂᕐᒥᒃ ᐅᕝᕙᓘᓐᓃᑦ ᐱᓕᕆᓂᐊᕐᓂᕐᒥᒃ ᐅᕝᕙᓘᓐᓃᑦ ᐊᑭᓕᖅᓱᖅᑕᐅᖏᓪᓗᓂ ᐱᓕᕆᓂᐊᕐᓂᕐᒥᒃ, 

ᐊᖏᔪᖅᑳᑉ ᑐᒡᓕᐊ ᐃᒪᐃᒋᐊᖃᖅᐳᖅ, ᑎᑎᖅᑲᒃᑯᑦ ᐅᑕᖅᑭᑲᐃᓐᓇᖏᑦᓯᐊᕐᓗᓂ. 

 

(ᐃ) ᐊᖏᕈᑎᒋᓗᓂᐅᒃ ᐃᖅᑲᓇᐃᔮᖅ ᐅᕝᕙᓘᓐᓃᑦ ᐊᐅᓚᑦᓯᓂᐅᔪᖅ, ᒪᓕᓪᓗᒋᑦ ᒪᓕᒃᑕᐅᔭᕆᐊᓖᑦ 

ᐋᖅᑭᑦᓯᒪᔾᔪᑏᓪᓗ ᐊᖏᔪᖅᑳᑉ ᑐᒡᓕᐊᑕ ᓈᖕᒪᒐᓱᒋᔭᒥᒍᑦ ᐃᓄᐃᑦ ᐱᔪᒪᔭᖏᑎᒍᑦ; ᐅᕝᕙᓘᓐᓃᑦ 

(ᐱ) ᖃᐅᔨᒃᑲᐃᓗᓂ ᒐᕙᒪᒃᑯᓂ ᐃᖅᑲᓇᐃᔭᖅᑎᒥᒃ, ᐱᔾᔪᑎᖏᓐᓂᒃ, ᑐᒃᓯᕋᕈᑎᒋᔭᖓ ᐃᖅᑲᓇᐃᔭᕐᓂᕐᒧᑦ 

ᐅᕝᕙᓘᓐᓃᑦ ᐱᓇᓱᐊᕈᒪᔭᖓᓂᒃ ᐊᖏᖅᑕᐅᖏᔾᔪᑎᒋᔭᖓᓂᒃ.  

ᒐᕙᒪᒃᑯᓐᓂ ᐃᖅᑲᓇᐃᔭᑎ ᓄᖅᑲᓴᐃᓐᓇᕆᐊᖃᓐᖏᑦᑐᖅ ᓯᓚᑖᓂ ᐃᖅᑲᓇᐃᔭᕐᓂᕐᒥᓂ ᐃᑲᔪᖅᑎᐅᕕᒋᔭᒥᓂᓪᓘᓐᓃᑦ 

ᐅᑕᖅᑭᓂᖓᓂ ᐊᖓᔪᖅᑳᑦ ᑐᓪᓕᖏᑦ ᐋᖅᑮᓇᓱᒃᑎᓪᓗᒋᑦ ᓇᐅᒃᑯᑦ ᓯᓚᑖᓄᐊᖓᓂᖓ ᐊᕝᕕᐊᖏᒃᑲᓗᐊᕐᒪᖔᖅ 

ᐃᖅᑲᓇᐃᔮᒥᓄᑦ ᒐᕙᒪᒃᑯᓐᓂ ᐅᕝᕙᓘᓐᓃᑦ ᓇᖑᓗᒃᑎᕆᒻᒪᖔᖅ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑕ 

ᓇᓪᓕᐊᖒᖓᓂᖓᓂᒃ. 

 

ᒐᕙᒪᒃᑯᓐᓂ ᐃᖅᑲᓇᐃᔭᖅᑏᑦ ᖃᐅᔨᒪᓇᓱᐊᑦᓯᐊᕆᐊᓖᑦ ᐋᖅᑭᑦᑕᖏᑦ ᐊᒃᑐᐊᓂᐊᓐᖏᒃᑲᓗᐊᕐᒪᖔᑕ ᓯᓚᑖᓂ 

ᐃᖅᑲᓇᐃᔭᓚᐅᕐᓂᖓᓄᑦ ᐅᕝᕙᓘᓐᓃᑦ ᓯᕗᓂᒃᓴᒥ ᐃᖅᑲᓇᐃᔮᕆᓇᔭᖅᑕᖓᓄᑦ ᐊᑐᐃᓐᓇᐅᓇᔭᖅᑐᒧᑦ ᒐᕙᒪᒃᑯᓐᓂ 

ᐃᖅᑲᓇᐃᔮᒥᓂᒃ ᓄᖅᑲᖅᐸᑦ. 

 

ᐊᔪᖅᑎᑕᐅᒍᑕᐅᔪᑦ ᓯᓚᑖᒍᑦ ᐱᓕᕆᓂᐅᔪᓄᑦ ᑐᕌᖓᔪᑦ ᒐᕙᒪᒃᑯᓐᓂ ᐃᖅᑲᓇᐃᔭᖅᑐᖅ ᐊᑭᓕᖅᓱᖅᑕᐅᓗᓂ 

ᐊᑭᓕᖅᓱᖅᑕᐅᖏᓪᓗᓂᓘᓐᓃᑦ ᓄᓇᕗᑦ ᒐᕙᒪᒃᑯᖏᓐᓂ. 

 

 

3.7 ᐱᓕᕆᖔᖁᔨᓂᖅ  

 

ᒐᕙᒪᒃᑯᓐᓂ ᐃᖅᑲᓇᐃᔭᖅᑎᑦ ᐃᒪᐃᑦᑕᐃᓕᒋᐊᓕᒃ, ᐃᒪᐃᑦᑕᐃᓕᓯᒪᔫᔮᕐᓗᓂᓘᓐᓃᑦ, ᐱᔭᕆᐊᖃᕐᓗᓂ ᑭᓇᑐᐃᓐᓇᕐᒧᑦ 

ᑎᒥᒧᓪᓘᓐᓃᑦ ᐊᑲᐅᓈᕈᑕᐅᒐᔭᕐᓗᓂ ᐃᓛᒃᑰᖓᔪᒥᒃ ᐃᓱᒪᒋᔭᐅᓂᕐᒧᑦ ᒐᕙᒪᒃᑯᓐᓂ ᐃᖅᑲᓇᐃᔭᖅᑎᒧᑦ. 

 

ᒐᕙᒪᒃᑯᓐᓂ ᐱᓂᖅᓴᐅᑎᑦᑎᔪᒃᓴᐅᓐᖏᓚᑦ ᐃᑲᔪᕐᓂᖅᓴᐅᓗᑎᓪᓘᓐᓃᑦ ᓄᓇᕗᑦ ᒐᕙᒪᒃᑯᑦ ᐱᓕᕆᐊᖏᓐᓂᑦ 

ᐃᓚᒋᔭᒥᓄᑦ ᐱᖃᓐᓇᕆᔭᒥᓄᓪᓘᓐᓃᑦ, ᓇᒻᒥᓂᕆᔭᐅᔪᓄᓪᓘᓐᓃᑦ ᑎᒥᐅᔪᓄᓪᓘᓐᓃᑦ ᐃᒻᒥᓂᒃ, ᐃᓚᒋᔭᒥᓄᑦ 

ᐱᖃᓐᓇᕆᔭᒥᓄᓪᓘᓐᓃᑦ ᓇᒻᒥᓂᕆᔭᒥᒃ ᑮᓇᐅᔭᑎᒍᓪᓘᓐᓃᑦ ᐊᑦᑐᐃᓂᖃᕐᕕᒋᔭᒥᓄᑦ. 

 

ᓇᐅᒃᑯᑐᐃᓐᓇᖅ ᒐᕙᒪᒃᑯᓐᓂ ᐃᖅᑲᓇᐃᔭᖅᑎ ᐊᒻᒪᓗ ᐊᓯᒥᓂᒃ ᐱᓕᕆᖃᑎᖃᕐᓂᖓᑎᒍᑦ ᓇᓗᓇᖅᓯᒍᑕᐅᒍᓐᓇᖅᐸᑦ 

ᒐᕙᒪᒃᑯᓐᓂ ᐃᖅᑲᓇᐃᔭᖅᑎᐅᑉ ᑕᑉᐲᑦᑕᐃᔫᓂᖓᓂᒃ, ᒐᕙᒪᒃᑯᓐᓂ ᐃᖅᑲᓇᐃᔭᖅᑏᑦ ᐅᑯᓇᓂ ᐃᓚᐅᔪᒃᓴᐅᓐᖏᓚᑦ: 

 

(ᐃ) ᐃᖅᑲᓇᐃᔭᖅᑎᓕᕆᓂᕐᒧᑦ; 

(ᐱ) ᐃᓱᒪᓕᐅᕈᑕᐅᔭᕆᐊᓕᓐᓄᑦ ᓴᖅᑭᕈᑕᐅᓂᐊᖅᑎᓪᓗᒋᑦ ᑮᓇᐅᔭᑎᒍᑦ ᐃᑲᔫᑎᑦ; ᐅᕝᕙᓘᓐᓃᑦ 

(ᑭ) ᐊᑐᐊᖅᓯᔾᔪᑕᐅᖃᑦᑕᖅᑐᓄᑦ ᐅᕝᕙᓘᓐᓃᑦ ᐃᓚᐃᓐᓇᓱᕐᓂᒃᑯᑦ ᐊᖏᔪᖅᑲᐅᑎᓃᓐᓂᕐᒧᑦ 

 

ᐃᓚᐅᑎᑕᐅᔪᓐᓇᖏᓐᓂᖓ ᐅᓗᕆᐊᓇᖅᑐᒨᕈᑕᐅᓂᐅᓴᑉᐸᑦ ᐱᔨᑦᓯᕋᐅᑎᓄᑦ, ᒐᕙᒪᒃᑯᓐᓂ ᐃᖅᑲᓇᐃᔭᖅᑐᖅ 

ᖃᐅᔨᒃᑲᐃᔭᕆᐊᓕᒃ ᐊᖏᔪᖅᑳᖓᑕ ᑐᒡᓕᐊᓂᒃ. ᐅᖃᕐᕕᒃᓴᖃᓐᖏᑉᐸᑦ, ᒐᕙᒪᒃᑯᓐᓂ ᐃᖅᑲᓇᐃᔭᖅᑐᖅ 

ᐃᓚᑦᓱᐃᖏᑦᓯᐊᕐᓗᓂ ᓇᓕᐊᓐᓂᑐᐃᓐᓇᖅ ᑲᒪᒋᔭᕆᐊᖃᖅᐳᖅ ᐊᒻᒪᓗ ᖃᐅᔨᒃᑲᕐᓗᒍ ᐊᖏᔪᖅᑳᖓᑕ ᑐᒡᓕᐊ 

ᐅᑕᖅᑭᑲᐃᓐᓇᖏᑦᓯᐊᕐᓗᓂ. 

 

ᒐᕙᒪᒃᑯᓐᓂ ᐃᖅᑲᓇᐃᔭᖅᑐᑦ ᐃᓚᒋᔭᐅᔪᑦ ᐃᖅᑲᓇᐃᔭᕈᓐᓇᖅᑐᑦ ᑕᕝᕙᓂᑦᓴᐃᓐᓇᖅ ᐱᓕᕆᕝᕕᖕᒥ, ᓇᔪᒐᕆᔭᐅᔪᒥ, 

ᐊᓪᓚᕝᕕᖃᕐᕕᖕᒥ, ᐊᕕᑦᑐᖅᓯᒪᓂᐅᔪᒥ ᐅᕝᕙᓘᓐᓃᑦ ᐃᓪᓗᒥ ᑕᑉᐱᖅᑐᐃᓂᖅᑕᖃᕐᓂᐊᓐᖏᑐᐊᖅᐸᑦ ᐊᒻᒪᓗ 

ᐊᒃᑑᒪᑎᑕᖃᕐᓂᐊᓐᖏᑐᐊᖅᐸᑦ ᓈᖕᒪᖏᓪᓕᐅᕈᑕᐅᔪᓐᓇᖅᑐᒥᒃ. ᒐᕙᒪᒃᑯᓐᓂ ᐃᖅᑲᓇᐃᔭᖅᑐᑦ ᐃᓚᒌᑦ 

ᑕᕝᕙᓂᑦᓴᐃᓐᓇᖅ ᐃᖅᑲᓇᐃᔭᖅᐸᑕ ᐃᓪᓗᒥ, ᒐᕙᒪᒃᑯᓐᓂ ᐃᖅᑲᓇᐃᔭᖅᑐᖅ ᐃᖕᒥᒃᑯᑦ ᖃᐅᔨᒪᓇᓱᐊᑦᓯᐊᕆᐊᓕᒃ 

ᐊᖏᔪᖅᑳᑉ ᑐᒡᓕᐊ ᖃᐅᔨᑎᑕᐅᓯᒪᑦᓯᐊᕋᓗᐊᕐᒪᖔᖅ ᐃᓚᒌᓐᓂᖏᓐᓂᒃ. 

ᒐᕙᒪᒃᑯᓐᓂ ᐃᖅᑲᓇᐃᔭᖅᑐᖅ ᑕᕝᕙᓂᑦᓴᐃᓐᓇᖅ ᐃᖅᑲᓇᐃᔭᕆᐊᖃᓐᖏᑦᑐᖅ ᑐᕋᐃᓐᓇᑕᖅᑐᒥᒃ 

ᐅᓂᒃᑳᓕᐅᖃᑦᑕᓂᐊᕐᓗᓂ ᐅᕝᕙᓘᓐᓃᑦ ᐊᖓᔪᖅᑳᖃᕐᓂᐊᕐᓗᓂ ᐃᓚᒥᓂᒃ1 ᐃᓚᒋᔭᒥᓂᒃ ᓇᖕᒥᓂᕆᓗᓂᐅᒃ 

ᐅᕝᕙᓘᓐᓃᑦ ᐊᐃᑉᐸᕇᑉᐸᑎᒃ2 ᑭᓯᐊᓂ ᑎᑎᖅᑲᒃᑯᑦ ᐊᖏᖅᑕᐅᓯᒪᓗᓂ ᐊᖏᔪᖅᑳᑉ ᑐᒡᓕᐊᓄᑦ ᐅᖃᖃᑎᖃᓚᐅᕐᓗᓂ 

ᒥᓂᔅᑕᐅᑉ ᑐᒡᓕᐊᓂᒃ ᑲᒪᒋᔭᓕᒃ ᑭᒃᑯᑐᐃᓐᓇᖕᓄᑦ ᐱᔨᑦᑎᕋᖅᐸᖕᓂᖕᒧᑦ ᐱᖁᔭᖅ. 

 

 

3.8 ᑐᓐᓂᕐᕈᓯᐊᑦ, ᑐᖖᒐᓱᒃᑎᑕᐅᔪᑏᑦ ᐊᒻᒪᓗ ᐃᑲᔫᑏᑦ 

 

ᒐᕙᒪᒃᑯᓐᓂ ᐃᖅᑲᓇᐃᔭᖅᑐᑦ ᐊᖏᖃᑦᑕᕆᐊᖃᓐᖏᓚᑦ ᑐᓐᓂᖅᑯᓯᐊᓂᒃ, ᑐᖖᒐᓱᒃᑎᑕᐅᔪᑎᑦ ᐅᕝᕙᓘᓐᓃᑦ ᐊᓯᖏᓐᓂᒃ 

ᐃᑲᔫᑎᓂᒃ ᑲᔪᖏᖅᓴᐃᒍᑕᐅᓗᑎᒃ ᐅᓇᒻᒥᓵᕈᑎᓂᒃ ᐅᕝᕙᓘᓐᓃᑦ ᐅᓇᒻᒥᓵᕈᑕᐅᓇᓱᐊᖅᑑᔮᖅᑐᓂᒃ ᐱᔪᓐᓇᐅᑎᖏᑎᒍᑦ 

ᒐᕙᒪᒃᑯᓐᓂ ᐃᖅᑲᓇᐃᔭᕐᓂᖓᒍᑦ ᐱᓕᕆᐊᒃᓴᖏᓐᓄᑦ ᐱᓇᓱᐊᕈᑕᐅᔪᓂᒃ ᐊᒻᒪᓗ ᑕᑉᐱᖅᑑᑕᐅᓇᓱᐊᖅᑐᓂᒃ. 

 

ᒐᕙᒪᒃᑯᓐᓂ ᐃᖅᑲᓇᐃᔭᖅᑏᑦ ᑐᓂᕈᓯᐊᕈᓐᓇᖅᐳᑦ, ᑐᖖᒐᓱᒃᑎᑕᐅᔪᑎᓂᒃ ᐅᕝᕙᓘᓐᓃᑦ ᐊᓯᖏᓂᑦ ᐃᑲᔪᖅᑕᐅᔪᑎᓂᒃ 

ᒪᑯᓂᖓ: 

 

(ᐃ) ᖃᑯᑎᒃᑯᑐᐃᓐᓇᖅ ᐱᑎᑕᐅᖃᑦᑕᖅᐸᑦ ᐊᒻᒪᓗ ᐊᑭᑐᓗᐊᕌᓗᓐᖏᑦᑐᒥᒃ; 

(ᐱ) ᑐᓂᔭᐅᑉᐸᑕ ᓇᓗᓇᐃᒃᑯᑕᐅᓗᑎᒃ ᓇᓗᓇᐃᖅᑕᐅᓯᒪᔪᒥᒃ ᐊᑐᕆᐊᖃᕆᐊᖓ, ᐱᖅᑯᓯᕆᔭᐅᑉᐸᑦ 

ᐅᕝᕙᓘᓐᓃᑦ ᐃᓕᖅᑯᓯᕐᒧᑦ ᑐᓐᖓᑉᐸᒃ, ᐅᕝᕙᓘᓐᓃᑦ ᐃᓅᓯᕐᒨᓕᖓᑉᐸᑦ ᐊᑐᖅᑕᐅᑎᓪᓗᒍ 

ᖃᓄᐃᓐᖏᑉᐸᑦ ᖃᓄᐃᑦᑐᒃᑰᖅᑐᖃᖅᑎᓪᓗᒍ; ᐊᒻᒪᓗ 

(ᑎ) ᖁᑦᓴᓱᓕᕈᑕᐅᓂᐊᓐᖏᑉᐸᑦ ᐱᓇᓱᐊᖅᑕᐅᔪᒧᑦ ᐊᒻᒪᓗ ᑕᑉᐱᖅᓱᐃᔭᕆᐊᖃᓐᖏᓂᕐᒧᑦ ᒐᕙᒪᒃᑯᓐᓂ 

ᐃᖅᑲᓇᐃᔭᖅᑐᒧᑦ ᐊᐱᖅᓲᑕᐅᓕᕐᓗᓂ ᐅᕝᕙᓘᓐᓃᑦ ᐅᑉᐱᓇᕐᓂᖏᓐᓂᒃ ᓄᓇᕗᑦ ᒐᕙᒪᖓ. 

(ᑭ) ᐱᔪᑎᖃᑦᑎᐊᕐᓗᓂ ᖁᓚᕐᓇᕈᓐᓃᖅᑎᑦᑎᒐᔭᖅᑐᑎᒃ ᐱᓕᕆᐊᖑᔪᒪᔪᓂᒃ ᐊᒻᒪᓗ ᐃᓚᐃᓇᖅᓯᐅᖏᓪᓗᓂ 

ᒐᕙᒪᒃᑯᓂ ᐃᖃᓇᐃᔭᖅᑎᓄᑦ ᐅᕝᕙᓗᓂᑦ ᓈᓚᑦᑎᐊᕐᓂᕐᒧᑦ ᓄᓇᕗᑦ ᒐᕙᒪᒃᑯᓂᑦ.  

 

 

 

 

 

                                                
1
 “ᐃᓚᖏᑦ ᓇᖕᒥᓂᖏᑦ”, ᑖᒃᑯᓄᓐᖓᖓᔪᓂᒃ ᒐᕙᒪᒃᑯᓐᓂ ᐃᖅᑲᓇᐃᔭᖅᑎᒧᑦ, ᑐᑭᖃᖅᐳᖅ: 

 

(ᐃ) ᒐᕙᒪᒃᑯᓐᓂ ᐃᖅᑲᓇᐃᔭᖅᑑᑉ ᐊᐃᑉᐸᖓ; 

(ᐱ) ᓄᑕᕋᖓ, ᐱᒋᓕᐅᑎᓯᒪᔭᖓ ᓄᑕᕋ, ᕿᑐᖖᒐᖃᒃᑎ, ᐃᓚᑖᕆᓂᑯᖓ, ᖃᑕᓐᖑᑎᖏᑦ, ᐃᓐᓇᑐᖃᒃᑯᖏᑦ, ᐃᕐᖑᑕᖓ ᒐᕙᒪᒃᑯᓐᓂ 

ᐃᖅᑲᓇᐃᔭᖅᑑᑉ ᐅᕝᕙᓘᓐᓃᑦ ᒐᕙᒪᒃᑯᓐᓂ ᐃᖅᑲᓇᐃᔭᖅᑑᑉ ᐊᐃᑉᐸᖓᑕ; 

(ᑎ) ᐊᐃᑉᐸᖓ ᑖᓐᓇ ᓇᓗᓇᐃᖅᑕᐅᓯᒪᔪᖅ ᑎᑎᕋᖅᓯᒪᓂᖓᓂ (ᐱ); ᐅᕝᕙᓘᓐᓃᑦ 

(ᑭ) ᐃᓚᖓ ᒐᕙᒪᒃᑯᓐᓂ ᐃᖅᑲᓇᐃᔭᖅᑑᑉ ᐅᕝᕙᓘᓐᓃᑦ ᒐᕙᒪᒃᑯᓐᓂ ᐃᖅᑲᓇᐃᔭᖅᑑᑉ ᐊᐃᑉᐸᖓᑕ ᑕᕝᕙᓂᑦᓴᐃᓐᓇᖅ ᐃᓗᒥᐅᖃᑎᖓ 

ᒐᕙᒪᒃᑯᓐᓂ ᐃᖅᑲᓇᐃᔭᖅᑑᑉ; 
 

“ᓄᑕᕋᑦ” ᐃᓚᒋᔭᐅᓪᓗᓂ ᓄᑕᕋᖅ ᑕᐃᑦᓱᒪ ᖃᐅᔨᒪᔭᐅᑎᑖ ᐱᔾᔪᑎᒋᔭᐅᔪᖅ ᓄᑕᕋᕆᔭᐅᓂᕐᒥᓂᒃ ᐃᓚᒥᓄᑦ ᓇᖕᒥᓂᕆᔭᒥᓄᑦ; 
 

"ᐊᐃᑉᐸᖅ" ᑐᑭᖃᖅᑐᖅ ᓇᓕᑐᐃᓐᓇᖏᒃ ᒪᕐᕉᒃ ᐃᓅᒃ ᐅᑯᑎᒎᓇ: 

 

(ᐃ) ᑲᑎᑎᑕᐅᒪᔫᒃ; ᐅᕝᕙᓘᓐᓃᑦ 

(ᐱ) ᐃᓪᓗᒥᐅᖃᑎᒌᒃ ᑲᑎᓐᖓᐃᓇᖅᑐᑎᒃ ᑲᑎᑎᑕᐅᒪᓐᖏᒃᑲᓗᐊᖅᑐᑎᒃ. 

 
2
 “ᐊᐃᑉᐸᕇᑐᐃᓐᓇᖅᑕᖓ" ᑐᑭᖃᖅᑐᖅ ᒪᕐᕉᒃ ᐊᐃᑉᐸᕇᑐᐃᓐᓇᖅᑑᒃ, ᐃᓪᓗᒥᐅᖃᑎᒌᓯᒪᑉᐸᑎᒃ ᐃᓪᓗᒥᐅᖃᑎᒌᓚᐅᖅᓯᒪᓐᖏᒃᑲᓗᐊᖅᐸᑎᓪᓘᓐᓃᑦ, 

ᑕᑯᖃᑦᑕᐅᑎᔫᒃ ᐊᒻᒪᓗ ᐃᓅᓯᕐᒥᓂ ᐊᕕᑦᓱᐃᑦᑑᒃ ᑎᑭᐅᑎᓯᒪᒻᒪᕆᓕᖅᓱᑎᒃ ᐊᐃᑉᐹᑕ ᐃᓅᓯᕆᔭᖓ ᐊᒃᑐᐃᓯᒪᓂᐅᓴᑐᐃᓐᓇᓕᖅᓱᓂ ᐊᐃᑉᐹᑕ 

ᐃᓅᓯᖓᓂᒃ ᐃᓕᖅᑯᓯᖓᓂᓪᓘᓐᓃᑦ; 

ᐅᑯᐊ ᑐᑭᓯᓇᖅᓯᑎᑦᑎᔪᑕᐅᕗᑦ ᑐᓂᕐᕈᓯᐊᖑᔪᓐᓇᖅᑐᓂᒃ: 

 

(ᐃ) ᑎᑎᕋᐅᑏᑦ, ᐅᓪᓗᖅᓯᐅᑏᑦ, ᐃᕐᖑᓰᑦ, ᐊᓯᖏᓪᓗ. 

(ᐱ) ᑐᓂᕐᕈᑎᒃ ᐃᑲᔫᑎᒃ $100.00 ᐊᑖᓂ ᐊᑭᖃᖅᑐᑦ ᓇᒻᒥᓂᖃᖅᑐᓕᕆᓂᕐᒦᖔᖅᑐᑦ ᐅᕝᕙᓘᓐᓃᑦ 

ᐃᓚᒋᔭᐅᖃᑦᑕᓲᖑᔪᑦ ᐱᓕᕆᐊᕆᔭᔪᓄᑦ ᐃᖅᑲᓇᐃᔭᖅᑎᒧᑦ, ᐅᕝᕙᓘᓐᓃᑦ ᑕᒪᐃᓐᓅᓕᖓᔪᒥᓂᐅᑉᐸᑦ, 

ᓲᕐᓗ ᑲᑎᒪᖃᑕᐅᔪᓕᒫᓄᑦ. 

 

ᒐᕙᒪᒃᑯᓐᓂ ᐃᖅᑲᓇᐃᔭᖅᑎ ᐋᒡᒑᕈᓐᓇᖏᒃᑯᓂᑦ ᐃᑲᔫᑐᒥᒃ ᐊᖏᕆᐊᖃᓐᖏᑕᒥᓂᒃ ᑕᒪᑐᒨᓇ ᖃᐅᔨᒃᑲᐃᔪᒃᓴᐅᕗᖅ 

ᐊᖓᔪᖅᖓᑕ ᑐᓪᓕᐊᓂᒃ. ᐊᖓᔪᖅᑳᑉ ᑐᓪᓕᐊ ᐋᖅᑮᔪᓐᓇᖅᐳᖅ ᖃᓄᐃᓕᖓᑎᑕᐅᔭᕆᐊᖃᓐᓂᖓᓂᒃ ᐃᑲᔫᑎᒃ, 

ᐃᒪᐃᓕᖓᒍᓐᓇᖅᑐᓂ ᑕᐃᓐᓇ ᓄᓇᕗᑦ ᒐᕙᒪᒃᑯᓐᓄᑦ ᐱᒋᔭᐅᓕᕐᓗᓂ ᑐᓂᕐᕈᑎᒋᓗᒍᓘᓐᓃᑦ. 

 

ᑕᒪᑐᒪᐅᑉ ᐊᑖᓂ ᓯᖁᒥᒃᓯᔪᖃᓐᓂᖅᐸᑦ ᐱᕋᔭᓐᓂᐅᓇᕋᖅᑕᐅᑐᐃᓐᓇᕆᐊᓕᒃ. ᐅᖃᓕᒫᕐᕕᒃ (121) (1) (c) ᐱᕋᔭᓐᓂᕐᒧᑦ 

ᒪᓕᒐᕐᔪᐊᖅ ᑲᓇᑕᒥ ᐃᒪᐃᓕᖓᕗᖅ: 

 

 (121. (1) (c) ᑭᒡᒐᖅᑐᐃᒍᓂ ᐃᖅᑲᓇᐃᔭᖅᑎᐅᒍᓂᓘᓐᓃᑦ ᒐᕙᒪᒃᑯᓐᓄᑦ, ᑕᕗᖓᑦᑕᐅᑎᖏ ᐅᕝᕙᓗᓂᑦ 

ᐊᓯᐊᒎᕐᓗᓂ ᐊᔪᐃᓇᖅᐸᑦ, ᐊᖏᖅᐸᑦ ᐅᕝᕙᓗᓂᑦ ᑐᓂᓯᓇᓱᒃᐸᑦ ᐊᖏᕐᓂᐊᕐᓇᕋᕐᓗᓂᓘᓐᓃᑦ 

ᑭᓇᑐᐃᓐᓇᕐᒥᒃ ᐱᓕᕆᓂᖃᖅᑐᒥᒃ ᒐᕙᒪᒃᑯᓐᓂᑦ ᑮᓇᐅᔭᓕᐊᒥᒃ, ᐱᔾᔪᓯᐊᒥᒃ, ᓯᕗᒧᐊᕐᓂᐅᔪᒥᒃ 

ᐃᑲᔫᑎᒥᓪᓘᓐᓃᑦ ᖃᓄᐃᑦᑐᑐᐃᓐᓇᕐᒥᒃ ᓇᒻᒥᓂᕐᒥᓄᑦ ᐊᓯᖓᓄᓪᓘᓐᓃᑦ, ᑎᑎᕋᖅᓯᒪᔪᒥᒃ 

ᐊᖏᖅᑕᐅᓯᒪᓐᖏᒃᑯᓂ ᐱᓕᕆᕕᖓᑕ ᐊᖓᔪᖅᑳᖓᓂᒃ ᒐᕙᒪᒃᑯᓐᓂ ᐃᖅᑲᓇᐃᔭᕐᕕᒋᔭᖓᑕ 

ᑭᒡᒐᖅᑐᐃᔨᒋᔭᐅᓪᓗᓂ" 

 

ᑮᓇᐅᔭᓕᕆᓂᕐᒧᑦ ᐊᐅᓚᑦᓯᔾᔪᑎᓄᑦ ᐊᑐᐊᖅᓯᔾᔪᑎᐅᑉ ᑎᓕᐅᕆᔾᔪᑎᓂ ᓈᓴᐅᑖ 811, ᐱᑎᑦᑎᔪᒪᓂᖅ 

ᐊᖏᕈᑎᖃᓐᓂᕐᓗ ᑐᓐᖓᓴᐃᒍᑎᓂᑦ, ᑐᓂᕐᕈᓯᐊᓂᑦ ᑐᓂᕐᕈᑎᓐᖑᐊᓂᓪᓗ, ᑐᓴᒐᒃᓴᖃᒃᑲᓐᓂᖅᐳᖅ. 

ᐊᕕᒃᓯᒪᓂᖅ 4: ᐃᓄᓕᒫᓄᑦ ᐅᖃᓕᒪᓂᖅ  

 

4.1 ᐱᓕᕆᐊᖑᔪᒪᔪᑦ 

 

ᑕᒪᒃᑯᐊ ᐱᓕᕆᐊᖑᔪᒪᔪᑦ ᐊᕕᒃᓯᒪᓂᕐᒥ ᒐᕙᒪᒃᑯᓐᓂ ᐃᖅᑲᓇᔭᐃᖅᑐᖅ ᒪᓕᑦᑎᐊᕈᓐᓴᖁᓗᒍ ᐱᓕᕆᐊᒃᓴᒥᓂᑦ 

ᒪᓕᑦᑎᐊᕐᓂᕐᒥᓄᑦ ᑕᖃᒃᑯᓂᖓ ᐅᖃᕕᖃᕆᐊᓕᕌᖓᒥ ᐱᓕᕆᐊᖑᓯᒪᔪᓂ ᑕᑯᓄᖓᖓᔪᓂᒃ ᓄᓇᕗᑦ 

ᒐᕙᒪᒃᑯᓐᖏᓐᓄᑦ, ᑕᐃᒫᒃ ᐃᓄᖕᓄᑦ ᑕᑎᒋᔭᐅᑦᑎᐊᕈᓐᓇᓂᐊᕐᒪᑕ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦ. ᑕᒪᓐᓇ 

ᐃᑲᔫᑎᖃᖅᐳᖅ ᐱᖕᒪᕆᐅᔪᖁᑎᒋᔭᐅᔪᓂᒃ ᑐᓐᖓᕕᓕᐊᖑᓯᒪᔪᓂᓪᓗ ᐅᑯᓂᖓ ᐃᓅᖃᑎᒌᑦᑎᐊᕐᓂᖅ, ᐊᔾᔨᒌᑎᑦᓯᓂᖅ, 

ᐱᔨᑦᓯᑦᑎᐊᕐᓂᖅ ᒐᕙᒪᒃᑯᓐᓂᒃ ᐊᒻᒪᓗ ᑭᒡᒐᖅᑐᑦᑎᐊᕐᓂᖅ ᐃᖅᑲᓇᐃᔭᕐᕕᖕᒥᓄᑦ.  

 

ᒐᕙᒪᒃᑯᓐᓂ ᐃᖅᑲᓇᐃᔭᖅᑐᑦ ᑐᓂᓯᒪᑦᑎᐊᕆᐊᓖᑦ ᓄᓇᕗᑦ ᒐᕙᒪᒃᑯᖏᓐᓄᑦ ᐃᖅᑲᓇᐃᔭᕐᕕᒋᒐᒥᐅᒃ, ᐊᒻᒪᓗ 

ᑐᓂᓯᒪᑦᑎᐊᕆᐊᓖᑦ ᐃᓄᓕᒫᓄᑦ.  ᐃᖅᑲᓇᐃᔮᒥᒍᑦ ᑐᓂᓯᒪᑦᑎᐊᕐᓂᖅ ᐊᑐᖅᑕᐅᔭᕆᐊᖃᒻᒪᕆᑦᑐᖅ ᐱᖕᒪᕆᐅᒻᒪᑦ 

ᐊᒻᒪᓗ ᐱᓇᓱᒐᕆᓪᓗᓂᐅᒃ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓄᑦ ᐊᒻᒪᓗ ᑐᓐᖓᕕᓪᓗᐊᑕᐅᓪᓗᓂ ᒐᕙᒪᒋᔭᓂᒃᑯᑦ 

ᓂᕈᐊᖃᑦᑕᓂᒃᑯᑦ; ᒐᕙᒪᒃᑯᓐᓂ ᐃᖅᑲᓇᐃᔭᖅᑏᑦ ᒪᑐᐃᓐᖔᑦᓯᐊᕐᓗᑎᒃ, ᓱᓕᑦᑎᐊᕐᓗᑎᒃ ᐊᒻᒪᓗ ᑕᑉᐱᖅᓱᐃᓐᖏᓪᓗᑎᒃ 

ᐅᖃᐅᔾᔨᒋᐊᕈᑎᒥᓄᑦ ᓂᕈᐊᖅᑕᐅᓯᒪᔪᓄᑦ ᑭᒡᒐᖅᑐᐃᔨᓄᑦ, ᐊᒻᒪᓗ ᐊᑐᓕᖅᑎᑕᐅᕙᓪᓕᐊᓂᖏᓐᓄᑦ ᑐᑭᑖᕈᑕᐅᓯᒪᔪᑦ. 

 

ᒐᕙᒪᒃᑯᓐᓂ ᐃᖅᑲᓇᐃᔭᖅᑐᑦ ᐱᔪᓐᓇᐅᑎᖃᖅᐳᑦ ᐃᓱᒪᒋᔭᒥᓂᒃ ᓂᓪᓕᐅᑎᖃᕈᓐᓇᓂᕐᒧᑦ ᐅᖃᐅᓯᖃᕈᓐᓇᕆᓪᓗᑎᒃ 

ᐃᓄᓕᒫᖅᓯᐅᑎᓂᒃ ᐃᓄᑐᐃᓐᓇᐅᓗᑎᒃ. ᑭᓯᐊᓂᓕ, ᐃᖅᑲᓇᐃᔮᑦ ᒐᕙᒪᒃᑯᓐᓂ ᐃᖅᑲᓇᐃᔭᖅᑎᓄᑦ ᓱᓕᑦᑕᐅᖅ 

ᑭᓪᓕᖃᕆᐊᖃᒻᒥᒻᒪᑦ. ᒐᕙᒪᒃᑯᓐᓂ ᐃᖅᑲᓇᐃᔭᖅᑐᑦ ᖃᐅᔨᒪᓇᓱᐊᑦᑎᐊᕆᐊᓖᑦ ᐅᖃᐅᓯᖃᓕᕌᖓᑕ ᓄᓇᕗᑦ 

ᒐᕙᒪᒃᑯᖏᓐᓂ ᐊᑦᑐᐃᔪᓂᑦ, ᓇᓗᓇᐃᖅᑕᐅᓯᒪᒍᑕᐅᔪᓐᓇᖁᓪᓗᒍ ᒐᕙᒪᒃᑯᓐᓂ ᐱᔨᑦᑎᕋᕈᑕᐅᔪᑦ ᐊᑕᐅᓯᐅᓕᖓᔪᒥᒃ 

ᑕᑯᓐᓇᖅᑕᐅᖁᓪᓗᒋᑦ ᐱᓕᕆᓂᖏᓐᓂᑦ ᑕᑉᐱᖅᑐᐃᓯᒪᒐᑎᒃ ᐊᒻᒪᓗ ᐊᑑᑎᖃᑦᑎᐊᕈᓐᓇᖅᑐᓂᒃ. 

 

4.2 ᑕᖅᑲᒃᑯᓂᖓ ᐅᖃᕐᕕᖃᒃᑎᑦᑎᓂᖅ 

 

ᑐᓂᓯᒪᑦᑎᐊᕆᐊᖃᕐᓂᖅ ᐃᓚᒋᔭᐅᓪᓗᓂ ᓴᖅᑭᐅᒪᓗᓂ ᖃᕿᐊᖅᓯᔭᕆᐊᖃᓐᖏᓐᓂᖅ ᓄᓇᕗᑦ ᒐᕙᒪᖓᓂᒃ. 

 

ᒐᕙᒪᒃᑯᓐᓂ ᐃᖅᑲᓇᐃᔭᖅᑐᖅ ᐅᔾᔨᑦᓱᑦᓯᐊᕆᐊᖃᖅᐳᖅ ᖃᕿᐊᖅᓯᓂᐊᕈᓂ ᒐᕙᒪᒃᑯᑦ ᐊᑐᐊᒐᖏᓐᓂᒃ ᓴᖅᑭᐅᒪᓗᓂ 

ᐃᓄᓐᓄᑦ, ᐃᓚᒋᔭᐅᓪᓗᓂ ᐊᑐᖃᑦᑕᕐᓂᖅ ᐃᑭᐊᖅᑭᔾᔪᑎᖓᓂᒃ, ᐊᒻᒪᓗ ᐅᔾᔨᖅᓱᑦᓯᐊᕆᐊᖃᖅᐳᖅ ᒐᕙᒪᒃᑯᓐᓂ 

ᐃᖅᑲᓇᐃᔭᕐᓂᕆᔭᖓ ᐊᔪᕐᓇᕈᑕᐅᑐᐃᓐᓇᕆᐊᖃᕐᓂᖓᓂᒃ ᖃᓄᐃᓕᒍᒪᓕᕋᓗᐊᕐᓗᓂ ᐊᐳᖅᑕᕈᑕᐅᓗᓂ ᐃᓱᒪᒋᔭᒥᓂᒃ 

(ᐊᔾᔨᐅᑎᓪᓗᒍ, ᐅᖃᐅᓯᖃᕐᓂᖅᐸᑦ ᒐᕙᒪᒃᑯᓐᓂ ᐃᖅᑲᓇᐃᔮᖓᓄᑦ ᐅᕝᕙᓘᓐᓃᑦ ᖃᐅᔨᓂᕐᒥᓄᑦ). 

 

ᒐᕙᒪᒃᑯᓐᓂ ᐃᖅᑲᓇᐃᔭᖅᑐᓄᑦ ᒪᓕᒐᖅ ᐱᔪᓐᓇᖅᑎᑕᐅᓐᖏᓚᖅ ᒐᕙᒪᒃᑯᓐᓂ ᐃᖅᑲᓇᐃᔭᖅᑐᖅ ᓴᖅᑭᐅᒪᓗᓂ 

ᐃᓄᓐᓄᑦ ᖃᕿᐊᖅᓯᔭᕆᐊᖃᓐᖏᓚᖅ ᓄᓇᕗᑦ ᒐᕙᒪᒃᑯᖏᑕ ᐊᑐᐊᒐᖏᓐᓂᒃ ᐱᕝᕕᒋᓯᒪᔭᖓᓂᒃ ᒐᕙᒪᒃᑯᓐᓂ 

ᐃᖅᑲᓇᐃᔭᖅᑑᑉ ᑐᓴᕈᑎᓂᒃ ᑕᕝᕘᓇ ᐃᖅᑲᓇᐃᔮᒥᒍᑦ ᖃᐅᔨᒪᔭᒥᓂᕐᒥᓂᒃ, ᐅᕝᕙᓘᓐᓃᑦ ᑕᕝᕗᓐᖓᖓᓪᓚᕆᑦᑎᓪᓗᒍ 

ᒐᕙᒪᒃᑯᑦ ᐃᖅᑲᓇᐃᔭᖅᑎᖓᑕ ᐱᓕᕆᐊᒃᓴᖏᓐᓄᑦ, ᑭᓯᐊᓂ ᓄᖅᑲᖓᐅᑎᑖᖅᓯᒪᓗᓂ ᓄᖅᑲᖓᑉᐸᑦ. 

 

ᒐᕙᒪᒃᑯᓐᓂ ᐃᖅᑲᓇᐃᔭᖅᑐᖅ ᒪᓕᑦᑎᐊᕆᐊᓕᒃ ᐃᓄᓕᒫᓄᑦ ᐅᖃᐅᓯᕆᔭᖓ ᓈᖕᒪᒃᑲᓗᐊᕐᒪᖔ ᐃᖅᑲᓇᐃᔭᒥᓄᑦ 

ᐅᕝᕙᓗᓂᑦ ᐱᓯᒪᔭᒥᓄᑦ ᐊᒻᒪᓗ: 

 

(ᐃ) ᓴᖅᑭᖅᑎᑦᑕᐃᓕᓗᒋᑦ ᑲᖖᒍᓇᖅᑎᑕᐅᔪᑦ 

(ᐱ) ᐱᔮᖅᑯᑕᒥᒃ ᐅᖃᐅᓯᐅᔪᖃᓐᖏᓪᓗᓂ ᓱᓕᔪᕆᔭᐅᔪᓐᓃᕈᑕᐅᔪᓐᓇᖅᑐᓂᑦ ᓄᓇᕗᑦ ᒐᕙᒪᖓᓂᒃ; ᐅᕝᕙᓘᓐᓃᑦ 

(ᑎ) ᐱᔮᖅᑯᑕᒥᒃ ᐅᖃᐅᓯᐅᑦᑕᐃᓕᓗᓂ ᓇᓗᓕᕈᑕᐅᔪᓐᓇᖅᑐᓂᑦ ᒐᕙᒪᒃᑯᓂ ᐃᖅᑲᓇᐃᔭᖅᑐᖅ ᐅᕝᕙᓘᓐᓃᑦ 

ᒐᕙᒪᒃᑯᓐᓂ ᐱᔨᑦᑎᕋᖅᑏᑦ ᐃᓚᐃᓐᓈᓲᖑᓐᖏᓐᓂᖏᓐᓂᑦ ᐊᑑᑎᖃᑦᑎᐊᕋᓗᐊᕐᒪᖔᑕᓘᓐᓃᑦ. 

ᑐᑭᓕᐊᑦᑎᐊᖅᑕᐅᓚᐅᖅᑎᓪᓗᒋᑦ ᑐᓂᓯᒪᔭᕆᐊᖃᕐᓂᖅ ᐊᒻᒪᓗ ᐃᓱᒪᖅᓱᕈᓐᓇᐅᑎᒃ ᐅᖃᕈᓐᓇᓂᕐᒧᑦ, ᐃᓄᓕᒫᑎᒍᑦ 

ᓈᒻᒪᓴᓐᖏᓐᓂᖅ ᐃᓛᓐᓂᒃᑯᑦ ᐊᔪᕐᓇᓐᖏᑎᑕᐅᑐᐃᓐᓇᕆᐊᓕᒃ. ᐃᓄᓕᒫᓄᑦ ᓈᒻᒪᓴᓐᖏᓐᓂᖅ 

ᐊᔪᕐᓇᓐᖏᑎᑕᐅᒍᓐᓇᖅᐳᖅ ᐃᒫᒃ: 

 

(ᐃ) ᒐᕙᒪᒃᑯᓐᓂ ᐃᖅᑲᓇᐃᔭᖅᑐᖅ ᖃᐅᔨᒪᓂᖓᓂᒃ ᒪᓕᒐᖅᑎᒍᑦ ᓯᖁᒥᔾᔪᑕᐅᔪᓂᑦ; 

(ᐱ) ᐃᓅᓯᕐᒧᑦ, ᐋᓐᓂᐊᖅᑕᐃᓕᓂᕐᒧᑦ ᐊᑦᑕᓇᑦᑕᐃᓕᒪᓂᕐᒧᓪᓘᓐᓃᑦ ᐅᓗᕆᐊᓇᕈᑕᐅᓕᖅᐸᑦ; ᐅᕝᕙᓘᓐᓃᑦ 

(ᑎ) ᖃᕿᐊᖅᓯᓂᖓ ᐊᑦᑐᐃᓐᖏᑐᐊᖅᐸᑦ ᒐᕙᒪᒃᑯᓐᓂ ᐃᖅᑲᓇᐃᔭᖅᑑᑉ ᐱᓕᕆᔪᓐᓇᕐᓂᖓᓂᒃ 

ᑕᑉᐱᖅᓱᐃᖏᓪᓗᓂ ᐊᑑᑎᖃᑦᓯᐊᖅᑐᒥᓪᓗ ᐅᕝᕙᓘᓐᓃᑦ ᐃᓄᓕᒫᓄᑦ ᑕᐅᑐᒐᐅᓂᖓ ᐱᔪᓐᓇᕐᓂᖓᓂᒃ. 

 

ᐅᑯᐊ ᓇᓗᓇᐃᖅᓯᒍᑕᐅᕗᑦ ᐅᖃᐅᓯᐅᔪᖅ ᐊᔪᕐᓇᖏᑎᑕᐅᓂᐊᕐᒪᖔᖅ: 

 

(ᐃ) ᐅᖃᐅᓯᐅᔫᑉ ᐱᓪᓗᐊᑕᖓ, ᑭᓲᓂᖓᓘᓐᓃᑦ; 

(ᐱ) ᑭᓱᒨᓕᖓᓂᖓ, ᓲᕐᓗ ᐅᖃᖅᑕᐅᔫᑉ ᖃᑦᓯᐊᖅᑎᐅᓂᖓ ᐅᖃᐅᓯᖃᕐᕕᐅᓪᓘᓐᓃᑦ; ᐊᒻᒪᓗ 

(ᑎ) ᐅᖃᐅᓯᐅᔫᑉ ᐋᖅᑭᒃᓯᒪᓂᖓ, ᖃᓄᕐᓘᓐᓃᑦ ᐅᖃᖅᑕᐅᓂᕆᔭᖓ. 

 

ᓲᕐᓗ ᐊᔾᔨᐅᑎᓪᓗᒍ, ᐃᖕᒥᒦᓐᖔᖅᑐᒥᒃ ᖃᕿᐊᖅᓯᓗᓂ ᐅᕝᕙᓘᓐᓃᑦ ᓴᓐᖏᓈᖅᑐᒥᒃ ᐅᕝᕙᓘᓐᓃᑦ ᖃᕿᐊᖅᓰᓇᕐᓗᓂ 

ᒐᕙᒪᒃᑯᑦ ᐊᑐᐊᖅᓯᔾᔪᑎᖏᓐᓂᒃ ᓈᖕᒪᒍᓐᓃᕈᑕᐅᔪᓐᓇᖅᑐᒥᒃ ᐃᓄᖕᓄᑦ ᑕᐅᑐᒐᐅᓂᖓᓂᒃ ᒐᕙᒪᒃᑯᓐᓂ 

ᐃᖅᑲᓇᐃᔭᖅᑎᐅᑉ ᐱᔪᓐᓇᕐᓂᖓᓂᒃ ᐊᐅᓚᑦᓯᓂᕐᒥᒃ ᐱᓕᕆᐊᒃᓴᕆᔭᒥᓂᒃ ᑕᐱᖅᑐᐃᖃᑦᑕᖏᓪᓗᓂ. ᐊᓯᖏᑦ 

ᐱᔾᔪᑕᐅᔪᑦ ᐃᓚᒋᔭᐅᓪᓗᑎᒃ ᒐᕙᒪᒃᑯᓐᓂ ᐃᖅᑲᓇᐃᔭᖅᑐᖅ ᓴᖅᑭᑦᓯᓚᐅᕐᓂᕐᒪᖔᖅ ᐃᓱᒫᓘᑎᓂᒃ ᐃᖅᑲᓇᐃᔭᕐᕕᒃᑯᑦ 

ᓴᖅᑭᐅᔾᔨᓚᐅᓐᖏᓂᕐᒥᓂ ᐃᓄᖕᓄᑦ ᓴᖅᑭᐅᒪᔪᒃᑯᑦ ᖃᕿᐊᖅᓯᓂᕐᒥᒃ, ᑕᐃᒪᐃᓐᓂᕋᕈᑕᐅᔪᑦ ᓇᓗᓇᐃᖅᑕᐅᔪᓐᓇᕐᒪᖔᑕ, 

ᒐᕙᒪᒃᑯᓐᓂ ᐃᖅᑲᓇᐃᔭᖅᑐᖅ ᖃᓄᐃᓕᐅᖅᓯᒪᓂᕆᔭᖏᑦ ᓇᓗᓇᐃᖅᑕᐅᒍᑎᒃᓴᖏᑦ ᖃᓄᐃᓕᐅᕐᓂᒥᓂᖏᑦ ᐊᒻᒪᓗ 

ᑖᒃᑯᐊ ᐅᖃᐅᓯᒥᓂᖏᑦ ᓈᖕᒪᖏᑦᑐᒃᑯᑦ ᐊᐅᓚᑦᓯᓇᓱᐊᕐᒪᖔᖅ. 

ᐊᕕᒃᓯᒪᓂᖅ 5: ᐃᓕᖅᑯᓯᖅ 

 

5.1 ᐱᓕᕆᐊᖑᔪᒪᔪᑦ 

 

ᑕᕝᕙᓂ ᑐᕌᒐᒃᓴᓕᐊᖑᓯᒪᔪᖅ ᓇᓗᓇᐃᖅᑕᐅᖁᓪᓗᒍ ᐃᓕᖅᑯᓯᕆᔭᐅᔪᑦ ᒐᕙᒪᒃᑯᓐᓂ ᐃᖅᑲᓇᐃᔭᖅᑐᓄᑦ 

ᐃᓘᓐᓇᖏᓐᓄᑦ ᐊᔾᔨᒌᑦᑐᒥᒃ ᐱᓂᐊᕐᕕᐅᒐᓗᐊᕐᒪᖔᖅ ᐅᑉᐱᕐᓇᕆᐊᖃᕐᓂᖓᓄᑦ ᒐᕙᒪᒃᑯᓐᓂ ᐱᔨᑦᓯᕈᑕᐅᔪᑦ, ᐊᒻᒪᓗ 

ᐱᖕᒪᕆᐅᔪᖁᑎᒋᔭᐅᔪᑦ ᑐᓐᖓᕕᖏᓪᓗ ᐃᓅᖃᑎᒌᑦᓯᐊᕐᓂᖅ, ᑐᓐᖓᓇᕐᓂᖅ, ᐱᔨᑦᓯᕐᓂᖅ, 

ᐱᓕᕆᖃᑎᒌᓐᓂᖅ/ᐃᑲᔪᖅᑎᒌᓐᓂᖅ, ᓱᓕᑦᑎᐊᕐᓂᖅ, ᐊᔾᔨᒌᒃᑎᑦᓯᓂᖅ, ᐅᔾᔨᖅᓱᑦᑎᐊᕐᓂᖅ ᐊᒻᒪᓗ 

ᑭᒡᒐᖅᑐᐃᑦᑎᐊᕐᓂᖅ ᐃᖅᑲᓇᐃᔭᕐᕕᒋᔭᒥᓄᑦ. 

 

5.2 ᐃᖅᑲᓇᐃᔭᕐᕕᖕᒥ ᐃᓕᖅᑯᓯᐅᔭᕆᐊᓕᒃ 

 

ᐃᓕᖅᑯᓯᖓ ᐊᒻᒪᓗ ᐊᓐᓄᕌᖏᑦ ᒐᕙᒪᒃᑯᓐᓂ ᐃᖅᑲᓇᐃᔭᖅᑏᑦ ᐃᖅᑲᓇᐃᔭᕐᕕᖕᒥ ᐃᑲᔪᖅᓯᒪᓂᖃᕆᐊᓖᑦ 

ᐃᖅᑲᓇᐃᔭᕐᕕᖕᒥ ᐋᖅᑭᑦᓯᐊᖅᓯᒪᔭᕆᐊᖃᕐᓂᕐᒧᑦ ᐊᒻᒪᓗ ᒪᓕᒃᓯᒪᓗᑎᒃ ᐅᑉᐱᕐᓇᕆᐊᖃᕐᓂᕐᒥᒃ ᐃᓄᖕᓄᑦ ᐱᔨᑦᓯᓂᕐᒥᒃ. 

ᒐᕙᒪᒃᑯᓐᓂ ᐃᖅᑲᓇᐃᔭᖅᑏᑦ ᐃᖕᒥᓐᓄᑦ ᐃᑉᐱᒋᖃᑦᑕᐅᑎᑦᓯᐊᕆᐊᓖᑦ ᐊᒻᒪᓗ ᐃᓚᒋᔭᐅᔪᓄᑦ ᐃᓄᖕᓄᑦ 

ᐃᑉᐱᒍᓱᑦᓯᐊᕐᓗᑎᒃ ᐃᓅᖃᑎᒌᓐᓂᕐᒧᑦ ᐊᒻᒪᓗ ᒪᑭᒪᒋᐊᑦᓯᐊᖅᓯᒪᓂᕐᒥᒃ ᐊᒻᒪᓗ ᐱᐅᓯᖃᕐᓗᑎᒃ ᑭᐳᑦᓯᖔᓐᓂᐊᖏᑦᑐᒥᒃ 

ᓈᖕᒪᒍᓐᓃᕈᑕᐅᓗᓂ ᐃᓄᖕᓄᑦ ᐱᔨᑦᑎᕈᑕᐅᔪᓂᒃ. 

 

ᒐᕙᒪᒃᑯᓂ ᐃᖃᓇᐃᔭᖅᑎ ᐃᒪᓐᓇᐃᒋᐊᖃᕐᒪᑦ ᓄᓇᕗᑦ ᒐᕙᒪᒃᑯᓄᑦ ᐃᖃᓇᐃᔭᖅᑎᐅᓂᕐᒥᓄᑦ ᐃᖃᓇᐃᔭᕆᐊᖅᐸᒡᓗᓂ 

ᑕᐃᒪᖓᓕᒫᖅ ᐊᒻᒪᓗ ᓇᒪᓈᖏᓐᓇᕐᓗᓂ, ᐊᒻᒪᓗ ᐅᐸᒃᓯᒪᐃᓐᓇᕐᓗᓂ ᐃᖃᓇᐃᔮᒥᓂ ᐅᓪᓗᓕᒫᖅ 

ᐃᖃᓇᐃᔭᕐᓇᕐᓂᓕᒫᖓᓂ. 

 

ᐃᓚᐃᓐᓇᕐᓂᖅ, ᑕᐸᓱᓐᓂᖅ ᐋᓐᓂᖅᑎᕆᓂᕐᓗ ᐃᖅᑲᓇᐃᔭᕐᕕᒻᒥ ᓈᒻᒪᒋᔭᐅᔾᔮᓐᖏᑦᑎᐊᒻᒪᕆᑦᑐᑦ. 

ᓇᓗᓇᐃᖅᓯᒪᑦᑎᐊᓂᖅᓴᓂᒃ ᑎᑎᕋᖅᓯᒪᔪᖅᑕᓕ, ᑕᑯᒋᐊᕐᓗᒋᑦ ᓄᓇᕗᑦ ᒐᕙᒪᒃᑯᖏᑕ ᐃᖅᑲᓇᐃᔭᕐᕕᖕᒥ 

ᒪᓂᒪᓐᖏᑦᑐᒥᒃ ᐸᕝᕕᓴᐃᓂᕐᒧᑦ ᐊᑐᐊᒐᖏᓐᓂ, ᐱᕋᔭᓐᓂᕐᒧᑦ ᒪᓕᒐᕐᔪᐊᖅ ᑲᓇᑕᒥ, ᓄᓇᕗᒻᒥ ᐃᓄᑐᐃᓐᓇᕐᓄᑦ 

ᐱᔪᓐᓇᐅᑎᓄᑦ ᒪᓕᒐᖅ ᐊᒻᒪᓗ ᑲᓇᑕᒥ ᐃᓄᑐᐃᓐᓇᕐᓄᑦ ᐱᔪᓐᓇᐅᑎᓄᑦ ᒪᓕᒐᖅ. 

 

ᖃᓄᐃᓕᐅᕆᐊᒃᑲᓐᓂᕈᑎᒃᓴᐅᔪᓂᒃ ᒪᓗᒋᔭᐅᑉᐸᑦ ᔭᒐᐃᓯᒪᓂᖅᑕᖃᕐᓂᖓᓂᒃ ᒐᕙᒪᒃᑯᑦ ᑮᓇᐅᔭᖁᑎᖏᓐᓂᒃ 

ᐱᖁᑎᓂᓪᓘᓐᓃᑦ ᐅᕝᕙᓘᓐᓃᑦ ᐱᕋᔭᓯᒪᔪᖃᖅᑎᓪᓗᒍ ᓲᕐᓗ ᑮᓇᐅᔭᓂᒃ ᓯᓚᐃᕐᕆᔭᐃᓂᖅ ᑎᒡᓕᑦᑐᖃᖅᐸᓪᓘᓐᓃᑦ, 

ᑕᑯᒋᐊᕈᒃ ᑮᓇᐅᔭᓕᕆᓂᕐᒧᑦ ᐊᐅᓚᑦᓯᔾᔪᑎᓄᑦ ᐊᑐᖅᑕᐅᓯᔾᔪᑏᑦ ᑐᑭᒧᐊᒍᑎᒃᓴᖏᑦ ᓈᓴᖏᑖ 913, ᔭᒐᐃᓂᖅ 

ᑮᓇᐅᔭᓂᒃ ᐅᕝᕙᓘᓐᓃᑦ ᐊᓯᖏᓐᓂᒃ ᐱᖁᑎᓂᒃ. 

 

ᒐᕙᒪᒃᑯᓐᓂ ᐃᖅᑲᓇᐃᔭᖅᑎ ᖃᐅᔨᒃᑲᐃᑦᑕᐅᑎᒋᔪᒃᓴᐅᕗᖅ ᐊᖓᔪᖅᑳᖓᑕ ᑐᓪᓕᐊᓂᒃ ᐃᖅᑲᖅᑐᒐᒃᓴᓕᐊᖑᓐᓂᕈᓂ 

ᖃᐅᔨᓴᖅᑕᐅᒍᓂᓘᓐᓃᑦ ᐱᕋᔭᓐᓂᕐᒧᐊᖓᔪᒥᒃ ᐊᑐᖅᑕᐅᓚᐅᖅᑐᒦᓐᖔᖅᑐᒥᒃ ᐃᖅᑲᓇᐃᔭᕐᓂᖓᓂᒃ ᒐᕙᒪᒃᑯᓐᓂ. 

 

5.3 ᐃᖅᑲᓇᐃᔭᕐᕕᒥᐅᓐᖏᑦᑐᖅ ᐃᓕᖅᑯᓯᖅ 

 

ᒐᕙᒪᒃᑯᓐᓂ ᐃᖅᑲᓇᐃᔭᖅᑐᑦ ᓴᖅᑭᐅᒪᑎᑦᓯᔭᕆᐊᓖᑦ ᐅᑉᐱᓇᕐᓂᕐᒥᒃ, ᓱᓕᔪᕆᔭᐅᓂᕐᒥᒃ ᐊᒻᒪᓗ ᐃᓅᓯᖃᑦᓯᐊᓂᕐᒥᒃ 

ᐃᓕᖅᑯᓯᖃᕐᓗᑎᒃ, ᒪᓕᓪᓗᒋᑦ ᑐᓐᖓᕕᓕᐊᖑᓯᒪᔪᓂ ᑭᒡᒐᖅᑐᐃᑦᑎᐊᕐᓂᖅ ᐃᖅᑲᓇᐃᔭᕐᕕᖕᒥᓄᑦ. ᐱᕋᔭᑦᑐᖃᖅᐸᑦ 

ᒪᓕᒐᕐᓂᒃ ᓯᖁᒥᑦᓯᓗᓂ ᒐᕙᒪᒃᑯᑦ ᐃᖅᑲᓇᐃᔭᖅᑎᖓᓂ ᐅᓗᕆᐊᓇᖅᑐᒦᓕᕈᑕᐅᔪᓐᓇᖅᑐᖅ ᐃᖅᑲᓇᐃᔭᖅᑎᐅᑉ 

ᐊᑦᑕᓇᖅᑐᒦᑦᑕᐃᓕᓂᖓᓂᒃ, ᒐᕙᒪᐅᑦᓯᐊᕐᓂᖓᓂᒃ, ᐱᓂᕐᓗᑕᐅᔾᔭᐃᒃᑯᑎᖓᓂᒃ ᐊᒻᒪᓗ ᑕᑯᓐᓇᒐᐅᓂᖓᓂᒃ 

ᐃᓕᖅᑯᓯᒃᑯᑦ ᐊᒻᒪᓗ ᐃᓄᖕᓄᑦ ᑕᑯᓐᓇᒐᐅᓂᖓᓂᒃ ᒐᕙᒪᒃᑯᑦ ᓴᐳᔾᔨᓯᒪᐅᑎᒃᓴᖏᓐᓂᒃ ᐃᓄᖕᓂᒃ.  

ᒐᕙᒪᒃᑯᓐᓂ ᐃᖅᑲᓇᐃᔭᖅᑐᖅ ᖃᐅᔨᒃᑲᐃᑦᑕᐅᑎᒋᒋᐊᓕᒃ ᐊᖓᔪᖅᑳᖓᑕ ᑐᒡᓕᐊᓂᒃ ᒐᕙᒪᒃᑯᓐᓂ 

ᐃᖅᑲᖅᑐᒐᒃᓴᓐᖑᖅᑎᑕᐅᑉᐸᑦ ᖃᐅᔨᓴᖅᑕᐅᒍᓂᓘᓐᓃᑦ ᒪᑯᑎᒎᓇ: 

 

(ᐃ) ᐱᕋᔭᑦᑐᒥᓂᐅᑎᓪᓗᒍ ᓯᖁᒥᑦᓯᓪᓗᓂ ᐱᕋᔭᓐᓂᕐᒧᑦ ᐱᖁᔭᓂ (ᑲᓇᑕ); ᐅᕝᕙᓘᓐᓃᑦ 

(ᐱ) ᐋᖓᔮᕐᓇᖅᑐᒨᖓᔪᓄᑦ ᐱᕋᔭᓐᓂᕐᒧᑦ. 

 

ᒐᕙᒪᒃᑯᓐᓂ ᐃᖅᑲᓇᐃᔭᖅᑐᖅ ᖃᐅᔨᒃᑲᐃᑦᑕᐅᑎᒋᔭᕆᐊᖃᕆᕗᖅ ᐊᖓᔪᖅᑳᖓᑕ ᑐᒡᓕᐊᓂ 

ᐃᖅᑲᖅᑐᒐᒃᓴᓐᖑᖅᑎᑕᐅᑉᐸᑦ ᐅᕝᕙᓘᓐᓃᑦ ᖃᐅᔨᓴᒐᐅᑉᐸᑦ ᐱᕋᔭᓐᓂᕐᒧᑦ ᖁᓛᓂ ᑎᑎᕋᖅᓯᒪᓐᖏᑦᑐᒥᒃ, ᐊᒻᒪᓗ: 

 

(ᐃ) ᐊᑐᓚᐅᖅᑕᖓ ᓈᖕᒪᒍᓐᓃᕈᑕᐅᑐᐃᓐᓇᕆᐊᖃᖅᑎᓪᓗᒍ ᑕᐅᑐᒐᐅᓂᖓᓂᒃ ᐃᓄᖕᓄᑦ ᐊᐅᓚᑖᒍᑦ 

ᒐᕙᒪᒃᑯᓐᓂ ᐃᖅᑲᓇᐃᔭᖅᑑᑉ ᐱᔪᓐᓇᕐᓂᖓᓂᒃ ᐊᐅᓚᒋᐊᓕᖏᓐᓂᒃ ᒐᕙᒪᒃᑯᓐᓂ ᐱᔨᑦᓯᕈᑎᓂᒃ 

ᐱᓕᕆᐊᒃᓴᓂᒃ ᐱᔪᓐᓇᑦᓯᐊᕐᓗᓂ ᐊᑑᑎᖃᑦᓯᐊᖅᑐᓂᒃ ᐊᒻᒪᓗ ᑕᑉᐱᖅᑐᐃᖃᑦᑕᖏᓪᓗᓂ; 

(ᐱ) ᒐᕙᒪᒃᑯᓐᓂ ᐃᖅᑲᓇᐃᔭᖅᑐᖅ ᓴᖅᑭᐅᒪᐃᓐᓇᕐᓂᖓ ᐃᖅᑲᓇᐃᔭᕐᕕᖕᒥ ᐃᓱᒫᓘᑕᐅᖏᓐᓇᑐᐃᓐᓇᖅᐸᑦ 

ᐊᑦᑕᓇᖅᑐᒦᑕᐃᓕᒋᐊᖃᕐᓂᖏᓐᓄᑦ ᒐᕙᒪᒃᑯᓐᓂ ᐃᖅᑲᓇᐃᔭᖅᑐᑦ ᐅᕝᕙᓘᓐᓃᑦ ᐱᓂᕐᓗᑦᑕᐅᓇᔭᕐᓂᖏᑦ 

ᒐᕙᒪᒃᑯᑦ ᐱᖁᑎᖏᑦ; ᐅᕝᕙᓘᓐᓃᑦ 

(ᑎ) ᐊᑐᖅᑕᐅᔪᖅ ᓈᖕᒪᒍᓐᓃᕈᑕᐅᓇᔭᕐᓂᖓ ᑕᑯᓐᓇᒐᐅᓂᖓᓂᒃ ᐃᓄᖕᓄᑦ ᐅᑉᐱᓇᑦᓯᐊᕆᐊᖃᕐᓂᕐᒧᑦ 

ᐃᓄᖕᓄᑦ ᐱᔨᑦᑎᕋᕈᑎ. 

 

ᐱᕋᔭᑦᑐᖃᕐᓂᖅᐸᑦ ᒪᓕᒐᕐᓂᒃ ᓯᖁᒥᑦᓯᔪᒥᒃ ᒐᕙᒪᒃᑯᓐᓂ ᐃᖅᑲᓇᐃᔭᖅᑐᒥᒃ, ᐃᖅᑲᓇᐃᔭᕐᕕᖕᒥ ᓯᓚᑖᓂᓘᓐᓃᑦ, 

ᓯᖁᒥᑦᓯᓂᐅᕗᖅ ᒪᓕᒐᕐᓂᒃ ᐊᒻᒪᓗ ᐃᓂᖅᑎᕆᕈᑕᐅᔪᓐᓇᖅᑐᓂ ᖃᓄᐃᓕᑦᓯᒍᑕᐅᓗᓂ ᒪᓕᓪᓗᒋᑦ ᒐᕙᒪᒃᑯᓐᓂ 

ᐃᖅᑲᓇᐃᔭᖅᑐᓄᑦ ᒪᓕᒐᖅᑦ ᐊᒻᒪᓗ ᑖᒃᑯᓄᖓᖓᔪᑦ ᔪᓂᐊᒃᑯᓐᓄᑦ ᐊᖏᖃᑎᒌᒍᑎᓂ. 

 

ᐱᖁᔭᐅᓐᖏᑦᑑᓇᕋᖅᑕᐅᒐᔭᖅᐳᖅ ᐊᑕᖏᖅᑐᒥᒃ ᑐᑭᓕᐊᓐᖏᓯᐊᒻᒪᕆᑉᐸᑦ ᐃᖅᑲᓇᐃᔭᖅᑎᐅᑉ ᐱᓕᕆᐊᖏᓐᓄᑦ 

ᐅᕝᕙᓘᓐᓃᑦ ᐊᖏᖅᑕᐅᓐᓂᕈᓂ ᐅᓗᕆᐊᓇᖅᓯᔾᔪᑕᐅᔪᓐᓇᖅᐸᑦ ᒐᕙᒪᒃᑯᓐᓂ ᐃᖅᑲᓇᐃᔭᖅᑎᐅᑉ 

ᐃᖅᑲᓇᐃᔭᖅᑏᓪᓘᓐᓃᑦ ᐱᓕᕆᔪᓐᓇᕐᓂᖏᓐᓂᑦ ᐱᓕᕆᐊᒥᓂᑦ. ᐊᖁᖃᑦᑕᓂᕐᒧᑦ ᓯᖁᒥᑦᓯᔪᒥᓂᐅᓗᓂ, ᖃᐅᔨᒪᔪᑑᓗᓂ 

ᓈᓚᒋᐊᖃᓗᒍ ᑎᓕᐅᖅᑕᐅᔾᔪᑎᖃᕐᓗᓂ ᓲᕐᓗ ᐱᓂᕐᓗᒃᑕᐅᓕᓗᓂ ᐱᕋᔭᖕᓂᒃᑯᑦ, ᐅᕝᕙᓗᓂᑦ ᐃᒻᒥᓄᑐᐊᖅ 

ᐱᓕᕆᓗᓂ ᐊᑦᑐᐃᓂᖃᓐᖏᑐᐊᖅᐸᑕ ᐱᓕᕆᐊᖓᓂᒃ ᒫᓐᓇᐅᔪᖅ ᐅᕝᕙᓘᓐᓃᑦ ᐃᒪᐃᑎᑦᑎᑐᐃᓐᓇᕆᐊᖃᓐᖏᑐᐊᖅᐸᑦ 

ᐃᓄᓕᒫᑦ ᑕᑎᒋᔭᐅᔪᓐᓇᐃᓕᑎᑦᑎᓂᕐᒥᒃ ᐱᓕᕆᓂᕐᒧᑦ, ᐱᓐᖏᑎᑕᐅᔪᓐᓇᖅᐳᑦ. 

ᐊᕕᒃᓯᒪᓂᖅ 6: ᒐᕙᒪᓕᕆᓂᕐᒥ ᖃᓄᐃᓗᕈᑕᐅᔪᑦ 

 

 

6.1 ᐱᓕᕆᐊᖑᔪᒪᔪᑦ 

 

ᐱᓕᕆᐊᖑᔪᒪᔪᑦ ᑎᑎᕋᖅᓯᒪᓂᖏᓐᓂ ᑐᕌᒐᒃᓴᓕᐊᖑᓯᒪᔪᑦ ᓇᓗᓇᐃᖅᑕᐅᓯᒪᖁᓪᓗᒍ ᒐᕙᒪᓕᕆᓂᕐᒧᑦ ᐊᐅᓚᓂᐅᔪᑦ 

ᓄᓇᕗᑦ ᒐᕙᒪᒃᑯᖏᓐᓂ ᐃᖅᑲᓇᐃᔭᖅᑏᑦ ᐃᓘᓐᓇᖏᓐᓄᑦ ᐊᔾᔨᒌᑦᑐᒥᒃ ᒪᓕᒃᑕᐅᔭᕆᐊᖃᓂᖏᑦ ᑐᓐᖓᕕᓕᐊᖑᓯᒪᔪᑦ 

ᒪᓕᒋᐊᓖᑦ ᒐᕙᒪᒃᑯᓐᓂ ᐱᔨᑦᓯᕋᐅᑎᑦ ᐊᔾᔨᒌᑎᑦᓯᒋᐊᖃᕐᓂᕐᒧᑦ ᐊᒻᒪᓗ ᐱᖕᒪᕆᐅᔪᖁᑎᒋᔭᐅᔪᑦ ᐊᒻᒪᓗ ᑐᓐᖓᕕᒋᔭᐅᔪᑦ 

ᓱᓕᑦᑎᐊᕐᓂᖅ, ᐊᔾᔨᒌᑎᑦᓯᓂᖅ ᐊᒻᒪᓗ ᐱᔨᑦᓯᑦᑎᐊᕐᓂᖅ ᒐᕙᒪᒃᑯᓐᓂᒃ.  

 

ᑐᓐᖓᕕᒋᔭᐅᔪᖅ ᒐᕙᒪᒃᑯᓐᓂ ᐱᔨᑦᓯᕈᑕᐅᔪᑎᒍᑦ ᐊᔾᔨᒌᑎᑦᓯᒋᐊᖃᕐᓂᕐᒧᑦ ᑐᓐᖓᕕᓕᐅᕈᑕᐅᓯᒪᕗᖅ ᒐᕙᒪᒃᑯᓐᓂ 

ᐱᔨᑦᓯᕋᕈᑎᓄᑦ ᐊᒻᒪᓗ ᐊᑐᖅᑕᐅᔭᕆᐊᖃᒻᒪᕆᑉᐳᖅ ᓈᖕᒪᓯᐊᖅᑐᒃᑯᑦ ᐊᐅᓚᑦᓯᔾᔪᑎᒃᓴᐅᓪᓗᓂ ᒐᕙᒪᒃᑯᓐᓂ. ᑖᒃᑯᐊᓕ 

ᒐᕙᒪᒃᑯᓐᓂ ᐃᖅᑲᓇᐃᔭᖅᑐᑦ ᐱᔪᓐᓇᐅᑎᖃᕐᒪᑕ ᐃᓱᒪᖅᓱᕈᓐᓇᐅᑎᓂᒃ ᓂᓪᓕᕈᓐᓇᓂᕐᒧᑦ, ᑕᒪᓐᓇᑦᑕᐅᖅ 

ᐋᖅᑭᑦᓯᒪᑦᓯᐊᕆᐊᖃᕐᒪᑦ ᐱᔪᓐᓇᐅᑎᖏᑎᒍᑦ ᐃᓄᖏᑕ ᐃᓚᐃᓐᓇᓱᓐᖏᓪᓗᓂ ᑕᑉᐱᖅᓱᐃᓯᒪᓂᕐᒧᑦ ᐃᓄᖕᓄᑦ ᐱᔨᑦᓯᕋᐅᑎᑦ. 

ᒐᕙᒪᒃᑯᓐᓂ ᐃᖅᑲᓇᐃᔭᖅᑐᑦ ᐃᖕᒥᒃᑰᖓᓂᖃᕆᐊᓖᑦ ᒐᕙᒪᓕᕆᓂᕐᒨᖓᔪᓂᒃ ᐱᔾᔪᑎᖃᓐᖏᓪᓗᑎᒃ 

ᐋᖅᑭᐅᒪᑦᓯᐊᕈᓐᓇᖁᓪᓗᒋᑦ ᐱᓇᓱᐊᕆᐊᓕᒻᒥᓐᓂᒃ ᓴᐳᔾᔨᓯᒪᓂᕐᒧᑦ ᐃᓄᐃᑦ ᐱᔪᒪᔭᖏᓐᓂᒃ. ᒐᕙᒪᒃᑯᓐᓂ ᐃᖅᑲᓇᐃᔭᖅᑐᖅ 

ᐃᓚᐅᑎᒋᐊᖃᓐᖏᓚᖅ ᒐᕙᒪᓕᕆᓂᕐᒧᑦ ᐊᐅᓚᓂᐅᔪᒧᑦ ᓴᖅᑭᕈᑕᐅᓂᐊᖅᑎᓪᓗᒍ ᐃᓱᒪᒍᑕᐅᓕᕐᓗᓂ ᐃᓄᖏᓐᓄᑦ 

ᒐᕙᒪᒃᑯᓐᓂ ᐃᖅᑲᓇᐃᔭᖅᑎ ᐊᐅᓚᑦᓯᓕᓐᖏᒃᑲᓗᐊᕐᒪᖔᖅ ᐱᓕᕆᐊᒃᓴᒥᓂᒃ ᑕᑉᐱᖅᓱᐃᓯᒪᓗᓂ ᐅᕝᕙᓘᓐᓃᑦ ᒐᕙᒪᒃᑯᓐᓂ 

ᐱᔨᑦᓯᕈᑕᐅᔪᖅ ᑕᑉᐱᖅᓱᐃᓯᒪᒍᑕᐅᓪᓗᓂ ᐊᐅᓚᑕᐅᓂᖓᓂᒃ ᐊᒻᒪᓗ ᒐᕙᒪᒃᑯᓐᓂ ᐃᓚᐃᓐᓇᖅᓱᕈᑕᐅᓗᓂ. 

 

 

6.2 ᒐᕙᒪᓕᕆᓂᕐᒥ ᖃᓄᐃᓗᕈᑕᐅᔪᑦ 

 

ᒐᕙᒪᓕᕆᓂᕐᒥ ᖃᓗᐃᓗᕈᑕᐅᔪᑦ ᒐᕙᒪᒃᑯᓐᓂ ᐃᖅᑲᓇᐃᔭᖅᑏᑦ ᐊᐅᓚᑕᐅᓱᖑᕗᖅ ᒐᕙᒪᒃᑯᑦ ᐱᔨᑦᓯᕈᑎᖏᑕ ᒪᓕᒐᖏᓄᑦ 

ᐊᒻᒪᓗ ᒐᕙᒪᒃᑯᑦ ᐱᔨᑦᓯᕈᑎᖏᑕ ᒪᓕᒃᑕᐅᖁᔭᖏᓐᓄᑦ. ᒐᕙᒪᒃᑯᓐᓂ ᐃᖅᑲᓇᐃᔭᖅᑎᖏᑦ ᐃᓚᐅᔪᓐᓇᖅᑎᑕᐅᕗᑦ 

ᒐᕙᒪᓕᕆᓂᕐᒥ ᖃᓄᐃᓗᕈᑕᐅᔪᓄᑦ, ᐅᕝᕙᓘᓐᓃᑦ ᕿᐱᓗᒍᓐᓇᖅᐳᑦ ᐃᓚᐅᒍᒪᖏᒃᑯᑎᒃ ᒐᕙᒪᓕᕆᓂᕐᒥ ᖃᓄᐃᓘᕈᑕᐅᔪᓂ, 

ᑭᓯᐊᓂ ᐊᔪᖅᑎᑕᐅᒃᐸᑕ ᒪᓕᒐᕐᒧᑦ ᐊᒻᒪᓗ ᒪᓕᒃᑕᐅᖁᔭᐅᔪᓄᑦ.  

 

ᐃᖃᓇᐃᔭᖅᑎᑦ ᒪᓕᖁᔭᐅᓱᖑᕗᑦ ᐃᖃᓇᐃᔭᖅᑐᓕᕆᔨᒃᑯᑦ ᐱᓕᕆᔪᑎᖏᓂ ᐊᐅᓚᑦᑎᔪᑎᒋᓗᒋᑦ ᒐᕙᒪᓕᕆᓂᕐᒥ 

ᖃᓄᐃᓗᕈᑕᐅᔪᓄᑦ ᒪᓕᒃᑎᑕᐅᖁᓗᒋᑦ ᐃᓱᒪᓕᐅᕈᑎᖃᒃᑎᓗᒋᑦ ᖃᓄᐃᑦᑑᓂᖏᓂᑦ ᑕᒪᒃᑯᐊ ᒐᕙᒪᓕᕆᓂᕐᒥ 

ᖃᓄᐃᓗᕈᑕᐅᔪᓂᒃ ᐱᓕᕆᐊᕆᔭᕆᐊᖃᑐᐃᓇᕆᐊᖃᒃᑕᖏᓐᓂ. 

ᐊᕕᒃᓯᒪᓂᖅ 7: ᑭᖑᓂᐊᒍᑦ ᓄᖅᑲᖓᓕᖅᑐᖅ ᐃᖅᑲᓇᐃᔭᑎᒥᓂᐅᔪᖅ  

 

 

7.1 ᐱᓕᕆᐊᖑᔪᒪᔪᑦ 

 

ᑕᕝᕙᓂ ᐱᓕᕆᐊᖑᔪᒪᔪᑦ ᑎᑎᕋᖅᓯᒪᓂᖏᓐᓂ ᑐᕌᒐᒃᓴᓕᐊᖑᓯᒪᔪᑦ ᒪᓕᒐᓕᐅᖅᑕᐅᓯᒪᖁᓪᓗᒋᑦ ᑭᖑᓂᐊᒍᑦ 

ᓄᖅᑲᖓᓕᖅᑎᓪᓗᒍ ᐃᖅᑲᓇᐃᔭᖅᑎᒥᓂᐅᔪᖅ ᐊᐅᓚᓂᒃᓴᖏᑦ ᒐᕙᒪᒃᑯᓐᓂ ᐃᖅᑲᓇᐃᔭᖅᑏᑦ, ᒥᑭᓪᓕᑲᓐᓂᕈᑎᒃᓴᐅᔪᓂᒃ 

ᐊᒃᑑᒻᒪᑎᖃᓪᓚᕆᓐᓂᖅ, ᐊᒃᑑᒻᒪᑎᖃᑐᐃᓐᓇᕆᐊᓕᒃ ᐊᒻᒪᓗ ᖃᐅᔨᒪᓇᖅᑐᖅ ᐊᒃᑑᒻᒪᑎᖃᕐᓂᖓᓂᒃ ᐊᒻᒪᓗ 

ᓇᓗᓇᐃᖅᑕᐅᓯᒪᒍᓐᓇᖁᓪᓗᒍ ᑲᓐᖑᓇᖅᑐᓕᕆᓂᕐᒧᑦ ᐋᖅᑭᐅᒪᔾᔪᑎᒃᓴᐅᔪᑦ. ᑖᒃᑯᓄᖓ ᐊᑐᖅᑕᐅᔪᓄᑦ ᐃᑲᔪᕈᑕᐅᔪᑦ 

ᐱᖕᒪᕆᐅᔪᖁᑎᒋᔭᐅᔪᓂᒃ ᐊᒻᒪᓗ ᑐᓐᖓᕕᒋᔭᐅᔪᓂᒃ ᐃᓅᓯᖃᑦᓯᐊᓂᕐᒧᑦ, ᓱᓕᑦᑎᐊᕐᓂᖅ, ᐊᔾᔨᙲᒃᑎᑦᓯᓂᖅ, 

ᐱᔨᑦᓯᑦᑎᐊᕐᓂᖅ ᒐᕙᒪᒃᑯᓐᓂᒃ ᐊᒻᒪᓗ ᑭᒡᒐᖅᑐᑦᑎᐊᕐᓂᖅ ᐃᖅᑲᓇᐃᔭᕐᕕᖕᒥᓄᑦ.  

 

ᐃᓄᓕᒫᓄᑦ ᐱᔪᒪᔭᐅᔪᓂᒃ ᐊᐅᓚᑦᓯᓂᕐᒥᒃ ᐊᔪᓐᖏᓐᓂᐅᔭᕆᐊᓖᑦ ᐊᒻᒪᓗ ᖃᐅᔨᒪᓂᐅᔭᕆᐊᓖᑦ ᓄᓇᕗᒻᒥ. ᑭᓯᐊᓂᓕ, 

ᒐᕙᒪᒃᑯᓐᓂ ᐱᔨᑦᑎᖅᑎᐅᓂᕐᒧᑦ ᐃᖅᑲᓇᐃᔮᖓ ᐃᓱᓕᑉᐸᑦ, ᐃᖅᑲᓇᐃᔭᖅᑎᐅᓚᐅᖅᑐᑦ ᒐᕙᒪᒃᑯᓐᓂ ᐱᓇᓱᐊᒐᒃᓴᖃᖅᐳᑦ 

ᐊᑐᖅᑕᐅᓕᒪᓂᕐᒧᑦ ᑲᓐᖑᓇᖅᑎᑕᐅᔪᓂᒃ ᑐᓴᕈᑎᓂᒃ ᐃᖕᒥᒧᑦ ᐱᔾᔪᑎᒃᓴᕆᓗᓂᒋᑦ ᐅᕝᕙᓘᓐᓃᑦ ᐊᑐᕐᓂᓗᓐᓂᕐᒧᑦ 

ᐱᕚᓪᓕᕈᑎᒃᓴᕆᓗᓂᒋᑦ ᐊᑐᑐᐃᓐᓇᕐᓂᖅ ᐃᖅᑲᓇᐃᔮᕆᓚᐅᖅᑕᒥᓂᒃ. ᓄᓇᕗᑦ ᒐᕙᒪᒃᑯᖏ ᑲᒪᔪᓐᓇᓲᖑᒻᒪᑕ ᓱᓕ 

ᒪᓕᒐᖅᑎᒍᑦ ᐊᐅᓚᑦᓯᓂᕐᒥᒃ ᒐᕙᒪᒃᑯᓐᓂ ᐃᖅᑲᓇᐃᔭᖅᑎᒋᓚᐅᖅᑕᒥᓂᒃ ᐊᑯᓂᒐᓛᒃ ᐃᖅᑲᓇᐃᔭᕈᓐᓃᕋᓗᐊᖅᑎᓪᓗᒋᑦ 

ᐱᔨᑦᓯᕋᕈᑎᒋᓚᐅᖅᑕᒥᓂᒃ ᒐᕙᒪᒃᑯᓐᓂ. 

 

ᒐᕙᒪᒃᑯᓐᓂ ᐃᖅᑲᓇᐃᔭᖅᑎᐅᓚᐅᖅᑐᑦ ᐃᖅᑲᓇᐃᔭᕈᓐᓃᕋᓗᐊᕈᑎᒃ ᑲᒪᑦᓯᐊᕆᐊᖃᖅᐳᑦ ᑲᓐᖑᓇᖅᑐᓕᕆᓂᕐᒧᑦ 

ᒪᓕᒋᐊᓕᓐᓂᒃ ᐊᒻᒪᓗ ᒥᑭᔫᑎᓐᓇᓱᐊᕐᓗᒋᑦ ᐊᒃᑑᒻᒪᑎᖃᓪᓚᕆᓐᓂᖅ, ᐊᒃᑑᒻᒪᑎᖃᑐᐃᓐᓇᕆᐊᓖᑦ ᐊᒻᒪᓗ ᖃᐅᔨᒪᓇᖅᑐᑦ 

ᐊᒃᑑᒻᒪᑎᖃᕐᓂᖓᓂᒃ ᑖᒃᑯᓅᖓ ᓄᑖᒥᒃ ᐃᖅᑲᓇᐃᔮᒥᓂᒃ ᐊᒻᒪᓗ ᐃᖅᑲᓇᐃᔭᕐᕕᒋᓚᐅᖅᑕᒥᒍᑦ 

ᑲᒪᒋᔭᕆᐊᖃᖃᑦᑕᓚᐅᖅᑕᖏᓐᓂᒃ ᒐᕙᒪᒃᑯᓐᓂ ᐱᔨᑦᑎᕋᐅᑎᑎᒍᑦ. 

 

ᑲᓐᖑᓇᖅᑎᑕᐅᔪᓂᑦ ᓯᖁᒥᔾᔪᑕᐅᔪᑦ ᐱᔮᖅᑯᑕᐅᔫᒍᓐᓇᖅᐳᑦ ᐱᔮᖅᑯᑕᐅᖏᓐᑑᓗᑎᓪᓗ. ᓯᖁᒥᒃᓯᔾᔪᑕᐅᒍᓐᓇᖅᐳ ᒪᑯᐊ ᓲᕐᓗ 

ᖃᕆᓴᐅᔭᒃᑯᑦ, ᐅᖃᒃᑯᑦ, ᑎᑎᖅᑲᒃᑯᑦ, ᖃᕆᓴᐅᔭᒃᑯᑦ ᓇᒃᓯᐅᔾᔭᐅᓂᑯᐃᑦ, ᐅᖄᓚᐅᑎᕋᓛᒃᑯᑎᒍᑦ ᑎᑎᖅᑲᐃᑦ 

ᓱᒃᑲᔪᒃᑰᕆᑎᒃᑯᓪᓘᓐᓃᑦ. 

 

ᒐᕙᒪᒃᑯᓐᓂ ᐃᖅᑲᓇᐃᔭᖅᑎᒥᓃᑦ ᖃᓄᐃᓕᖓᑦᑎᐊᕆᐊᖃᖅᐳᑦ ᑐᓴᕈᑎᓂᑦ ᐱᓚᐅᖅᑕᒥᓂᒃ ᐃᖅᑲᓇᐃᔭᖅᑎᐅᓪᓗᑎᑦ 

ᒐᕙᒪᒃᑯᓐᓂ. ᐅᓇᓗᐊᖑᔪᖅ ᐃᖅᑲᐅᒪᓗᒍ ᐃᖅᑲᓇᐃᔭᖅᑎᐅᒍᓐᓃᕋᓗᐊᖅᐸᑦ ᒐᕙᒪᒃᑯᓐᓂ ᑕᐃᓐᓇ ᐃᓄᓕᒫᑎᒍᑦ 

ᑕᐅᑐᒃᑕᐅᓂᕆᔭᐅᔪᖅ ᐊᑦᑐᐊᑐᐃᓐᓇᕆᐊᖃᒻᒪᑦ ᐱᔨᑦᑎᕐᓂᕆᓚᐅᖅᑕᓐᓄᑦ ᐊᒻᒪᓗ ᑐᓴᖅᑕᐅᑎᑦᑎᒋᐊᖃᓐᓇᐅᒐᓂ 

ᐋᓐᓂᕈᑕᐅᔪᓐᓇᖅᑐᓂᑦ ᐅᑉᐱᕐᓇᕈᓐᓃᓕᖅᑎᑕᐅᔪᓐᓇᖅᑐᓂᓪᓘᓐᓃᑦ ᒐᕙᒪᒃᑯᑦ ᐱᔨᑦᑎᕋᐅᑎᖓᓄᑦ ᐋᒡᒐᐅᓪᓗᓂ 

ᓂᓪᓕᐅᑎᖃᕋᓱᓐᓂᕐᒧᑦ ᐱᓂᕐᓗᒍᑕᐅᔪᓂᑦ ᐱᕋᔭᓐᓂᕐᒧᑦ ᒪᓕᒐᕐᔪᐊᑎᒍᑦ ᐊᓯᖏᓐᓄᓪᓘᓐᓃᑦ ᒪᓕᒐᑎᒍᑦ. 

 

 

7.2 ᐃᖅᑲᓇᐃᔮᕆᓚᐅᖅᑕᖓᑕ-ᑭᖑᓂᐊᒍᑦ ᓄᖅᑲᖓᓕᖅᑎᓪᓗᒍ ᒪᓕᒋᐊᓕᑦ 

 

ᑕᕝᕙᓂ ᐊᕕᑦᑐᖅᓯᒪᓂᕐᒥ, “ᐊᖏᔪᖅᑳᖅ” ᑐᑭᖃᖅᐳᖅ ᒐᕙᒪᒃᑯᓐᓂ ᐃᖅᑲᓇᐃᔭᖅᑐᖅ ᐃᖅᑲᓇᐃᔮᓕᒃ ᐊᐅᓚᑦᓯᓂᕐᒥᒃ 

ᑮᓇᐅᔭᓕᕆᓂᕐᒨᖓᔪᓂᒃ ᐃᑲᔫᑎᒃᓴᒻᒪᕆᐅᔪᓂᒃ, ᐱᓕᕆᐊᒃᓴᓂᒃ ᐊᒻᒪᓗ ᐃᖅᑲᓇᐃᔮᓂᒃ. ᒐᕙᒪᒃᑯᓐᓂ ᐃᖅᑲᓇᐃᔭᖅᑐᖅ 

ᓱᖅᑯᐃᒪᓪᓗᐊᖏᑉᐸᑦ ᖃᓄᐃᓕᖓᔭᕆᐊᖃᕐᓂᖓᓂᒃ ᐃᖅᑲᓇᐃᔭᒥᒍᑦ ᖃᐅᔨᒋᐊᕆᐊᓕᒃ ᐊᖏᔪᖅᑳᖓᑕ ᑐᒡᓕᐊᓄᑦ. 

 

ᐃᖅᑲᓇᐃᔮᕆᓚᐅᖅᑕᖓᑕ-ᑭᖑᓂᐊᒍᑦ ᓄᖅᑲᖓᓕᖅᑎᓪᓗᒍ ᒪᓕᒋᐊᓖᑦ ᑐᕌᖓᔪᑦ ᐊᖏᔪᖅᑲᐅᑎᓄᑦ ᐊᐅᓚᑦᓯᔨᓄᑦ 

ᐊᒻᒪᓗ ᓇᓗᓇᐃᖅᑕᐅᓯᒪᔪᓄᑦ ᐊᖏᔪᖅᑲᐅᑎᓂ ᐃᖅᑲᓇᐃᔭᕐᕕᐅᔪᓄᑦ. ᐊᖏᔪᖅᑲᐅᑎᓂ ᐃᖅᑲᓇᐃᔭᕐᕕᐅᔪᓄᑦ 

ᓇᓗᓇᐃᖅᑕᐅᓯᒪᔪᑎᒍᑦ ᐃᖅᑲᓇᐃᔭᖅᑐᖃᒃᑲᓂᕐᓂᐊᖅᐸᑦ, ᐊᖏᔪᖅᑳᖃᕐᕕᐅᔪᖅ ᖃᐅᔨᒃᑲᐃᔭᕆᐊᓕᒃ ᑕᐃᒃᑯᓂᖓ 

ᓇᓗᓇᐃᖅᑕᐅᔪᓂᒃ ᑎᑎᖅᑲᒃᑯᑦ.  

ᐃᖅᑲᓇᐃᔮᕆᓚᐅᖅᑕᖓᑕ-ᑭᖑᓂᐊᒍᑦ ᓄᖅᑲᖓᓕᖅᑎᓪᓗᒍᑦ ᒪᓕᒋᐊᓖᑦ ᐊᑐᕐᓂᐊᖅᑐᑦ ᐊᕐᕕᓂᓕᓐᓂᒃ ᑕᖅᑭᓂᒃ 

ᐊᖏᔪᖅᑳᖑᓚᐅᖅᑐᖅ ᓄᖅᑲᖓᓕᖅᑎᓪᓗᒍ ᓄᓇᕗᑦ ᒐᕙᒪᒃᑯᖏᓐᓂ. 

 

ᐊᖓᔪᖅᑳᖑᓚᐅᖅᑐᖅ ᐊᐅᓚᑦᓯᔨᓂᒃ ᐃᒪᐃᓕᐅᕆᐊᖃᓐᖏᓚᖅ: 

 

(ᐃ) ᓴᖅᑭᐅᒪᓗᓂ ᐊᔪᐃᓐᓇᕈᔾᔨᓗᓂ ᐅᕝᕙᓘᓐᓃᑦ ᑭᒡᒐᖅᑐᐃᓗᓂ ᑭᓇᑐᐃᓐᓇᕐᒥᒃ ᑲᑐᔾᔨᖃᑎᒌᒥᓪᓘᓐᓃᑦ 

ᐊᑲᐅᓐᖏᓪᓕᐅᕈᑎᒥᒃ ᐊᖏᔪᖅᑳᖑᓚᐅᖅᑐᖅ ᑲᓐᖑᓇᖅᑐᓂᒃ ᑐᓴᕈᑎᓂᒃ ᐊᑐᐃᓐᓇᖃᖃᑦᑕᓚᐅᖅᐸᑦ 

ᐃᖅᑲᓇᐃᔭᕐᓂᕐᒥᓂ ᓄᓇᕗᑦ ᒐᕙᒪᒃᑯᓐᓂᖏᑦ ᑕᕝᕗᓐᖓᖓᓪᓚᑦᑖᖅᑐᒥᒃ ᐊᑲᐅᓐᖏᓪᓕᐅᕈᑕᐅᔪᒧᑦ ᐊᒻᒪᓗ 

ᐊᔪᐃᓐᓇᕈᑕᐅᔪᒧᑦ ᓴᖅᑭᐅᒪᔪᒃᑯᑦ; 

(ᐱ) ᑳᓐᑐᓛᒃᑯᑦ ᐊᖏᖃᑎᖃᖅᓯᒪᓗᓂ ᓄᓇᕗᑦ ᒐᕙᒪᒃᑯᖏᓐᓂᒃ ᐅᕝᕙᓘᓐᓃᑦ ᓇᖕᒥᓂᖃᕐᓗᓂ, ᐊᐅᓚᑦᓯᓗᓂ, 

ᐊᐅᓚᑦᓯᔪᓐᓇᕐᓗᓂ ᐅᕝᕙᓘᓐᓃᑦ ᐃᖅᑲᓇᐃᔮᖃᓚᐅᕐᓗᓂ ᓇᖕᒥᓂᕆᔭᐅᔪᒥ ᑳᓐᑐᓛᒃᑯᑦ ᓄᓇᕗᑦ 

ᒐᕙᒪᒃᑯᖏᓐᓄᑦ ᑳᓐᑐᓛᒃᑕᐅᓯᒪᔪᒧᑦ ᐊᖏᔪᖅᑳᖑᓚᐅᖅᑐᖅ ᑲᓐᖑᓇᖅᑐᓂᒃ ᑐᓴᕈᑎᓂᒃ 

ᐊᑐᐃᓐᓇᖃᖃᑦᑕᓚᐅᖅᐸᑦ ᐃᖅᑲᓇᐃᔭᕐᓂᕐᒥᓂ ᓄᓇᕗᑦ ᒐᕙᒪᒃᑯᖏᓐᓂ ᑕᕝᕗᓐᖓᖓᓪᓚᑦᑖᖅᑐᒥᒃ ᑳᑐᓐᓛᒃᑯᑦ 

ᐊᖏᖃᑎᒌᓐᓂᐅᓯᒪᔪᒧᑦ, ᐅᕝᕙᓘᓐᓃᑦ ᖃᓄᐃᓐᓂᕆᔭᐅᔪᒧᑦ ᓴᖅᑭᕈᑕᐅᔪᓐᓇᕋᔭᖅᐸᑦ ᐃᓄᖕᓄᑦ 

ᑕᑯᓐᓇᒐᐅᓕᕐᓗᓂ ᐱᐅᓂᖅᓴᐅᑎᑕᐅᓯᒪᓂᖓᓂᒃ ᓴᖅᑭᕈᑕᐅᓯᒪᓗᓂ ᐊᖏᔪᖅᑳᖑᔫᑉ ᓄᓇᕗᑦ ᒐᕙᒪᒃᑯᖏᓐᓂ 

ᐃᖅᑲᓇᐃᔮᕆᓚᐅᖅᑕᖓᓄᑦ; 

(ᑎ) ᖃᐅᔨᑎᑦᓯᓗᓂ ᐅᕝᕙᓘᓐᓃᑦ ᑭᒡᒐᖅᑐᐃᓗᓂ ᑭᓇᑐᐃᓐᓇᕐᒥᒃ ᑲᑐᔾᔨᖃᑎᒌᖑᔪᒥᓪᓘᓐᓃᑦ ᑖᒃᑯᓄᓐᖓᖓᔪᓂᒃ 

ᐊᐅᓚᓂᐅᔪᓄᑦ, ᐊᐅᓚᑕᐅᔪᓄᑦ, ᐊᐃᕙᔾᔪᑕᐅᔪᓄᑦ ᐅᕝᕙᓘᓐᓃᑦ ᖃᓄᐃᓕᐅᕈᑕᐅᔪᓄᑦ ᓄᓇᕗᑦ 

ᒐᕙᒪᒃᑯᖏᓐᓄ ᐃᓚᒋᔭᐅᖃᑕᐅᓗᓂ ᐊᒻᒪᓗ ᑖᒃᑯᓄᓐᖓᖓᔪᓂᒃ ᐊᖏᔪᖅᑳᖑᕕᒋᓚᐅᖅᑕᖓ ᐅᕝᕙᓘᓐᓃᑦ 

ᖃᐅᔨᒪᔨᑕᐅᕕᒋᓚᐅᖅᑕᖓ ᓄᓇᕗᑦ ᒐᕙᒪᒃᑯᖏᓐᓄᑦ ᐃᖅᑲᓇᐃᔭᖅᑎᓪᓗᒍ ᓱᓕ ᓄᓇᕗᑦ ᒐᕙᒪᒃᑯᖏᓐᓄᑦ, 

ᐅᖃᐅᔾᔨᒋᐊᕈᑎᒋᖃᑦᑕᓚᐅᖅᑕᖓ ᐅᕝᕙᓘᓐᓃᑦ ᑭᒡᒐᖅᑐᐃᓂᕆᖃᑦᑕᓚᐅᖅᑕᖓᓄᑦ ᓴᖅᑭᕈᑕᐅᓂᐊᖅᐸᑦ 

ᓈᖕᒪᖏᑦᑐᒥᒃ ᐊᑐᕐᓂᓪᓗᓐᓂᕐᒥᒃ ᑭᓇᑐᐃᓐᓇᕐᒧᑦ ᐅᕝᕙᓘᓐᓃᑦ ᑲᑐᔾᔨᖃᑎᒌᓄᑦ ᐅᕝᕙᓘᓐᓃᑦ ᔭᒐᐃᒍᑕᐅᓗᓂ 

ᐅᕝᕙᓘᓐᓃᑦ ᐱᐅᒍᓐᓃᕈᑕᐅᓗᓂ ᓄᓇᕗᑦ ᒐᕙᒪᒃᑯᖏᓐᓄᑦ; 

(ᑭ) ᐊᖏᕈᑎᖃᓚᐅᖅᐸᑦ ᐃᖅᑲᓇᐃᔭᕐᕕᖕᒧᑦ ᐅᕝᕙᓘᓐᓃᑦ ᑎᒃᑯᐊᖅᑕᐅᓂᕐᒥᒃ ᑲᑎᒪᔨᖏᓐᓄᑦ ᑲᑐᔾᔨᖃᑎᒌᑦ 

ᐊᖏᔪᖅᑲᐅᑎᖏᑦ ᐃᓚᒋᔭᐅᒻᒪᕆᖃᑦᑕᖅᓯᒪᑎᓪᓗᒋᑦ ᑲᑐᔾᔨᖃᑎᒌᓄᑦ ᐊᕐᕕᓂᓖᑦ ᑕᖅᑮᑦ 

ᓄᖅᑲᓚᐅᓐᖏᓂᕐᒥᓂ ᐃᖅᑲᓇᐃᔮᒥᓂᒃ ᓄᓇᕗᑦ ᒐᕙᒪᒃᑯᖏᓐᓂ ᐊᒻᒪᓗ ᐊᖏᔪᖅᑳᖑᓂᕐᒥᓂ 

ᐊᑐᐃᓐᓇᖃᕈᓐᓇᓚᐅᕐᓂᖓᓄᑦ ᑲᓐᖑᓇᖅᑐᓂᒃ ᑐᓴᕈᑎᓂᒃ ᓄᓇᕗᑦ ᒐᕙᒪᒃᑯᓐᓂ ᐃᖅᑲᓇᐃᔭᕐᓂᕐᒥᓂ, 

ᓴᖅᑭᑦᓯᓂᖓ ᑲᑐᔾᔨᖃᑎᒌᓄᑦ, ᓴᖅᑭᕈᑕᐅᓇᔭᖅᑎᓪᓗᒍ ᓈᖕᒪᖏᑦᑐᒥᒃ ᐊᑐᕐᓂᓗᓐᓂᕐᒥᒃ ᑭᓇᑐᐃᓐᓇᕐᒧᑦ 

ᐅᕝᕙᓘᓐᓃᑦ ᑲᑐᔾᔨᖃᑎᒌᓄᑦ ᐅᕝᕙᓘᓐᓃᑦ ᔭᒐᐃᒍᑕᐅᓗᓂ ᐅᕝᕙᓘᓐᓃᑦ ᐱᐅᒍᓐᓃᕈᑕᐅᓗᓂ ᓄᓇᕗᑦ 

ᒐᕙᒪᒃᑯᖏᓐᓄᑦ.  

 

ᖄᖓᒍᑦ ᐊᑐᖃᑦᑕᕐᓂᐅᑉ ᐊᓯᖏᓐᓂᒃ ᒪᓕᒐᖅᑎᒍᑦ ᐋᖅᑭᒍᑎᒃᓴᓂᒃ, ᓄᓇᕗᑦ ᒐᕙᒪᒃᑯᖏᑦ ᓴᐳᔾᔭᐅᓯᒪᔪᓐᓇᖅᐳᑦ 

ᐱᔪᓐᓇᐅᑎᑎᒍᑦ ᐊᑐᖃᑦᑕᖏᓐᓂᕐᒥᒃ ᐊᐅᓚᑦᓯᓂᕐᒥᒃ ᐱᓕᕆᐊᒃᓴᓂᒃ ᐊᑲᐅᓐᖏᓪᓕᐅᕈᑎᓂᒃ ᑭᓇᑐᐃᓐᓇᕐᒧᑦ ᐅᕝᕙᓘᓐᓃᑦ 

ᑲᑐᔾᔨᖃᑎᒌᓄᑦ ᓯᖁᒥᑦᓯᓯᒪᔪᓄᑦ ᐃᖅᑲᓇᐃᔮᕆᓚᐅᖅᑕᖓᑕ-ᑭᖑᓂᐊᓂ ᓄᖅᑲᖓᓕᖅᑎᓪᓗᒍ  ᒪᓕᒋᐊᖃᖅᑎᑕᐅᔪᓄᑦ.  

 

ᒐᕙᒪᒃᑯᓐᓂ ᐃᖅᑲᓇᐃᔭᖅᑐᖅ ᑲᒪᒋᐊᖃᓕᕐᓂᖅᐸᑦ ᐃᖅᑲᓇᐃᔭᕐᕕᒋᓚᐅᖅᑕᒥᓄᑦ ᐊᖏᔪᖅᑲᖑᖃᑕᐅᓪᓗᓂ 

ᐊᑲᐅᓐᖏᓪᓕᐅᕈᑎᓂᒃ ᐊᐅᓚᑕᐅᔪᓐᓇᖅᑐᓂᒃ ᐃᖅᑲᓇᐃᔭᕐᕕᒋᓚᐅᖅᑕᖓᑕ-ᑭᖑᓂᐊᓂ ᓄᖅᑲᖓᓕᖅᑎᓪᓗᒍ ᒪᓕᒋᐊᓕᓐᓂᒃ 

ᐅᖃᕆᐊᓕᒃ ᖃᓄᐃᓕᐅᕐᓂᐅᔪᓂᒃ ᐊᖏᔪᖅᑳᑉ ᑐᒡᓕᐊᓄᑦ.  

 

ᐊᖓᔪᖅᑳᖑᓚᐅᖅᑐᖅ ᑐᒃᓯᕋᕈᓐᓇᖅᑐᖅ ᒥᓂᔅᑕᐅᑉ ᑐᒡᓕᐊᓂᒃ ᐃᖅᑲᓇᐃᔭᖅᑐᓕᕆᓂᕐᒧᑦ ᖃᓄᐃᓕᒃᑲᓐᓂᕈᑎᒃᓴᓂᒃ 

ᐅᕝᕙᓘᓐᓃᑦ ᓴᒃᑯᐃᖁᔨᓗᓂ ᑖᒃᑯᓄᓐᖓᖓᔪᓂᒃ ᑐᒃᓯᕋᕈᑕᐅᔪᓄᑦ ᓄᖅᑲᖓᓕᖅᑎᓪᓗᒍ-ᐃᖅᑲᓇᐃᔮᒥᓂᒃ ᑲᒪᒋᔭᐅᔪᒧᑦ. 

ᒥᓂᔅᑕᐅᑉ ᑐᒡᓕᐊ ᐃᖅᑲᓇᐃᔭᖅᑐᓕᕆᔨᒃᑯᓐᓂ ᑐᓂᓯᔪᓐᓇᖅᐳᖅ ᓴᒃᑯᐃᔾᔪᑎᒥᒃ ᒪᓕᒋᐊᓖᑦ ᐊᐅᓚᓂᐅᔭᕆᐊᓖᓪᓗ ᒪᓕᓪᓗᒋᑦ 

ᐃᓱᒪᒋᔭᒥᒍᑦ ᓈᖕᒪᒐᓱᒋᔭᒥᓂᒃ ᒥᓂᔅᑕᐅᑉ ᑐᒡᓕᐊ ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ ᖃᓄᐃᑦᓴᖏᑉᐸᑦ ᓴᒃᑯᐃᓂᖅ 

ᓯᖁᒥᑦᓯᒍᑕᐅᓂᐊᓐᖏᓐᓂᖓᓂᒃ ᐃᓄᖕᓄᑦ ᐱᔪᒪᐅᔭᔪᓂᒃ.  

 

ᑕᒪᓐᓇ ᐃᓚᖓ ᐊᑐᖅᑐᒃ ᐃᓄᒻᒧᑦ ᐃᖅᑲᓇᐃᔭᕈᓐᓃᖅᑐᒧᑦ ᒐᕙᒪᒃᑯᓐᓂ.  

ᐊᕕᒃᓯᒪᓂᖅ 8: ᒪᓕᒋᐊᖃᓐᓂᖅ 

 

 

8.1 ᐅᖃᐅᔾᔨᒋᐊᕈᑎᑦ 

 

ᒐᕙᒪᒃᑯᓐᓂ ᐃᖅᑲᓇᐃᔭᖅᑐᖅ ᐅᖃᖃᑎᖃᕈᒪᑉᐸᑦ, ᓇᓗᓇᐃᖅᓯᒋᐊᕈᒪᑉᐸᑦ ᐅᕝᕙᓘᓐᓃᑦ ᖃᓄᐃᓕᐅᖅᑐᒃᓴᐅᒻᒪᖔᕐᒥ 

ᖃᐅᔨᒋᐊᕈᒪᑉᐸᑦ ᐃᓱᒫᓘᑕᐅᔪᓄᑦ ᑖᒃᑯᓄᓐᖓᖓᔪᓂᒃ ᒪᓕᒐᕐᓄᑦ ᓴᖅᑭᑎᑦᓯᔪᒃᓴᐅᕗᖅ ᐃᓱᒪᒋᔭᒥᓂᒃ ᐊᖏᔪᖅᑳᒥᓄᑦ 

ᐊᐅᓚᑦᓯᔨᒥᓄᑦ ᐅᕝᕙᓘᓐᓃᑦ ᐊᖏᔪᖅᑳᑉ ᑐᒡᓕᐊᓄᑦ. ᒐᕙᒪᒃᑯᓐᓂ ᐃᖅᑲᓇᐃᔭᖅᑐᖅ ᐊᖏᔪᖅᑳᒧᑦ ᑐᒡᓕᕆᔭᐅᓗᓂ 

ᐅᖃᖃᑎᖃᕈᓐᓇᖅᑐᖅ ᒥᓂᔅᑕᐅᑉ ᑐᒡᓕᐊᓂᒃ ᑲᒪᒋᔭᓕᒃ ᑭᒃᑯᑐᐃᓐᓇᖕᓄᑦ ᐱᔨᑦᑎᕋᖅᐸᖕᓂᖕᒧᑦ ᐱᖁᔭᖅ ᐅᕝᕙᓗᓐᓃᑦ 

ᐊᖏᔪᖅᑳᖓᓄᑦ ᐊᖏᔪᖅᑳᖃᕐᕕᖕᒥ. 

 

8.2 ᐅᓂᒃᑳᕐᓂᖅ 

 

ᐃᓘᓐᓇᑎᒃ ᒐᕙᒪᒃᑯᓐᓂ ᐃᖅᑲᓇᐃᔭᖅᑐᑦ ᑲᑐᔾᔨᖃᑎᒌᖃᑦᑕᕆᐊᖃᖅᐳᑦ ᐋᖅᑭᐅᒪᒍᑎᒃᓴᓂᒃ ᐅᑉᐱᓇᑦᓯᐊᕆᐊᖃᕐᓂᕐᒥᒃ 

ᒐᕙᒪᒃᑯᓐᓂ ᐱᔨᑦᓯᖅᑎᐅᓗᓂ ᐃᓄᖕᓄᑦ. ᒐᕙᒪᒃᑯᓐᓂ ᐃᖅᑲᓇᐃᔭᖅᑐᖅ ᐃᓱᒫᓘᑎᖃᖅᐸᑦ ᐊᒃᑑᒻᒪᑎᖃᕐᓂᕐᒥᒃ 

ᐅᕝᕙᓘᓐᓃᑦ ᐊᓯᐊᒍᑦ ᓱᕋᐃᓯᒪᔪᕆᑦᓯᓗᓂ ᑖᒃᑯᓂᖓ ᒪᓕᒐᕐᓂᒃ ᖃᐅᔨᒃᑲᐃᔭᕆᐊᓕᒃ ᐊᖏᔪᖅᑳᒥᓂᒃ 

ᐊᐅᓚᑦᓯᔨᒥᓂᓪᓘᓐᓃᑦ ᐅᕝᕙᓘᓐᓃᑦ ᐊᖏᔪᖅᑳᑉ ᑐᒡᓕᐊᓂᒃ, ᐅᕝᕙᓘᓐᓃᑦ ᒥᓂᔅᑕᐅᑉ ᑐᒡᓕᐊᓂᒃ ᑲᒪᒋᔭᓕᒃ 

ᑭᒃᑯᑐᐃᓐᓇᖕᓄᑦ ᐱᔨᑦᑎᕋᖅᐸᖕᓂᖕᒧᑦ ᐱᖁᔭᖅ. 

 

8.3 ᓴᖅᑭᑎᑦᓯᓂᖅ 

 

ᑎᒃᑯᐊᖅᑕᐅᓚᐅᕐᓗᓂ ᒐᕙᒪᒃᑯᓐᓂ ᐱᔨᑦᓯᖅᑎᐅᓂᕐᒧᑦ, ᒐᕙᒪᒃᑯᓐᓂ ᐃᖅᑲᓇᐃᔭᖅᑎᓕᒫᑦ ᑐᓂᓯᔭᕆᐊᖃᖅᐳᑦ 

ᐊᖏᔪᖅᑳᖓᑕ ᑐᒡᓕᐊᓄᑦ ᖃᐅᔨᓚᐅᕐᓂᕐᒥᓂᒃ ᐅᓂᒃᑳᒥᒃ ᐅᑯᓄᓐᖓᖓᔪᓂᒃ: 

 

(ᐃ) ᖃᐅᔨᑎᑦᓯᓂᖅ ᐅᖃᓕᒫᓚᐅᕐᓂᕐᒥᓂᒃ ᐊᒻᒪᓗ ᑐᑭᓯᓂᕐᒥᓂᒃ ᑖᒃᑯᓂᖓ ᒪᓕᒐᕐᓂᒃ ᐊᒻᒪᓗ ᐊᖏᕈᑎᒃᑯᑦ 

ᐊᖏᖅᑎᑕᐅᓚᐅᕐᓂᕐᒥᓂᒃ ᓱᓕᓂᕋᐅᑎᒥᒃ ᐊᒻᒪᓗ ᖃᐅᔨᔭᐅᒋᐊᖃᓐᖏᑦᑐᓂᒃ ᓴᖅᑮᓂᐊᓐᖏᓂᕐᒥᒃ; 

(ᐱ) ᓇᓗᓇᐃᖅᓯᓂᖅ ᐊᖏᕈᑎᒃᑯᑦ ᓴᖅᑭᑎᑦᓯᔾᔪᑕᐅᔪᓐᓇᖏᑦᑐᓂᒃ ᐱᖁᑎᓂᒃ ᐅᕝᕙᓘᓐᓃᑦ ᐊᑭᓕᒐᒃᓴᓂᒃ 

ᓴᖅᑭᕈᑕᐅᔪᓐᓇᖅᑐᓂᒃ ᐊᒃᑑᒻᒪᑎᖃᕐᓂᕐᒧᑦ; ᐊᒻᒪᓗ  

(ᑎ) ᓇᓗᓇᐃᔭᖅᓯᒪᔪᓂᒃ ᐃᓚᒋᔭᐅᓂᕐᒥᓄᑦ ᓯᓚᑖᒍᑦ ᐃᖅᑲᓇᐃᔭᕐᕕᖓᑕ ᐃᖅᑲᓇᐃᔭᕐᓂᕐᒥᒃ ᐊᒻᒪᓗ 

ᐱᓕᕆᓂᕐᒥᒃ ᐊᒻᒪᓗ ᐃᑲᔪᖅᑎᐅᓂᕐᒥᒃ ᐊᑭᓕᖅᓱᖅᑕᐅᓐᖏᑦᑐᓄᑦ ᐊᐅᓚᓂᐅᔪᒃᑯᑦ. 

 

ᓇᓗᓇᐃᖅᓯᔭᕆᐊᖃᓐᓂᖅ ᐱᖁᑎᓂᑦ ᐊᑮᑦᑐᓂᓪᓗ ᐊᑲᐅᓐᖏᓕᐅᕈᑕᐅᓕᕈᓐᓇᖅᑐᓂᑦ ᐅᖃᓕᒫᕐᕕᒃ (b) 

ᐊᑐᕐᓂᖃᓐᖏᓚᖅ ᓇᒻᒥᓂᖁᑎᒋᔭᓄᑦ, ᓲᕐᓗ ᐊᖏᕐᕋᒧᑦ, ᓄᓇᓯᐅᑎᖁᑎᒧᑦ ᐃᒡᓗᒥᐅᑕᖁᑎᓄᓪᓗ. ᑐᑭᓯᑎᑦᑎᒋᐊᕈᒻᒥ 

B ᓇᓗᓇᐃᖅᑐᖅᑕᐅᓯᒪᔪᑦ ᖃᓄᐃᑦᑑᓂᖏᑦ ᐱᖁᑏᑦ ᐊᒻᒪᓗ ᐱᔪᒪᔭᐅᔪᑦ ᓇᓗᓇᐃᖅᓯᓂᒃᑯᑦ ᐊᖏᕈᑕᐅᔭᕆᐊᓖᑦ 

ᓴᖅᑭᕈᑕᐅᔪᓐᓇᖅᑐᑦ ᐊᒃᑑᒻᒪᑎᖃᕐᓂᕐᒧᑦ ᐊᒻᒪᓗ ᖃᓄᐃᑦᑑᓂᖏᑦ ᐱᖁᑏᑦ ᐊᒻᒪᓗ ᐱᔪᒪᔭᐅᔪᑦ ᓇᓗᓇᐃᖅᓯᓂᒃᑯᑦ 

ᐊᖏᕈᑕᐅᔭᕆᐊᑐᓐᖏᑦᑐᑦ. 

 

ᒐᕙᒪᒃᑯᓐᓂ ᐃᖅᑲᓇᐃᔭᖅᑐᖅ ᖃᖓᑐᐃᓐᓇᒃᑯᑦ ᐱᔪᑎᖃᑦᑎᐊᕐᓗᓂ ᐅᒃᐱᕈᓴᒃᐸᑦ ᐊᑲᐅᓐᖏᓕᐅᕈᑎᑕᖃᕐᓂᖓᓂᑦ 

ᐱᔪᒪᓂᖃᕕᖃᓂᕐᒧᑦ ᐱᑕᖃᕐᓂᖓᓂᑦ ᐅᕝᕙᓗᓂᑦ ᓴᖅᑭᖅᑐᖃᑐᐃᓐᓇᕆᐊᖃᓐᓂᖓᓄᑦ ᐃᖅᑲᓇᐃᔭᕐᓂᖓᑕ 

ᐱᓕᕆᔭᕆᐊᖃᓂᖓᓄᑦ ᐃᒪᐃᓕᐅᕆᐊᖃᖅᐳᑦ: 

 

(ᐃ) ᓴᖅᑭᑎᑦᓯᓗᓂ ᖃᓄᐃᓕᐅᕐᓂᐅᔪᓂᒃ ᐊᖓᔪᖅᑳᖓᑕ ᑐᒡᓕᐊᓄᑦ ᐅᑕᖅᑭᖏᑦᑎᐊᕐᓗᓂ; ᐊᒻᒪᓗ 

(ᐱ) ᐊᑐᑦᑕᐅᓕᒪᓗᓂ ᑲᔪᖏᖅᓴᐅᑎᐅᔪᓐᓇᖅᑐᓂᒃ ᐱᓗᖅᑯᑎᒃᓴᓂᒃ ᖃᓄᐃᓕᒋᐊᕈᑕᐅᔪᓄᑦ ᐅᕝᕙᓗᓐᓃᑦ 

ᐃᓱᒪᓕᐅᕈᑕᐅᔪᓄᑦ ᑖᒃᑯᓄᓐᖓᖓᔪᓄᑦ. 

ᐊᖓᔪᖅᑳᑉ ᑐᒡᓕᐊ ᐱᔪᒪᔪᓐᓇᖅᑐᖅ ᓴᖅᑭᑦᓯᒍᒪᓂᕐᒥᒃ ᑎᑎᕋᖅᓯᒪᔪᒃᑯᑦ. 

 

ᐊᖓᔪᖅᑳᑉ ᑐᒡᓕᐊ ᐱᔾᔪᑎᖃᒻᒪᕆᒐᓱᒋᒍᓂ ᓱᓕᔪᕆᔭᖃᖅᐸᑦ ᐊᒃᑑᒻᒪᑎᖃᖅᑐᖃᕆᐊᖓ ᐅᕝᕙᓘᓐᓃᑦ 

ᓴᖅᑭᕈᑕᐅᑐᐃᓐᓇᕆᐊᖃᕆᐊᖓ ᐊᒃᑑᒻᒪᑎᖃᕐᓂᕐᒧᑦ ᓈᖕᒪᖏᓪᓕᐅᕈᑎᒥᒃ ᒐᕙᒪᒃᑯᓐᓂ ᐃᖅᑲᓇᐃᔭᖅᑎᐅᔪᒧᑦ, 

ᐊᖏᔪᖅᑳᑉ ᑐᒡᓕᐊ ᑎᓕᓯᒋᐊᕈᓐᓇᖅᐳᖅ ᒐᕙᒪᒃᑯᓐᓂ ᐃᖅᑲᓇᐃᔭᖅᑎᒥᒃ, ᑎᑎᕋᖅᓯᒪᔪᒃᑯᑦ, ᐊᑐᕆᐊᓕᖏᓐᓂᒃ 

ᒐᕙᒪᒃᑯᓐᓂ ᐃᖅᑲᓇᐃᔭᖅᑎᐅᑉ ᐋᖅᑭᒍᑕᐅᓂᐊᖅᑐᒥᒃ ᐅᕝᕙᓘᓐᓃᑦ ᓴᐳᔾᔨᓯᒪᔾᔪᑕᐅᓂᐊᖅᑐᒥᒃ ᐊᒃᑑᒻᒪᑎᖃᕐᓂᕐᒧᑦ. 

 

8.4 ᒪᓕᒋᐊᓖᑦ ᒪᓕᓪᓗᒋᑦ 

 

ᒐᕙᒪᒃᑯᓐᓂ ᐃᖅᑲᓇᐃᔭᖅᑎᓕᒫᑦ ᑲᒪᒋᔭᒃᓴᖃᖅᐳᑦ ᐊᑐᖅᑕᐅᑎᑦᓯᑦᑕᐃᓕᒪᓂᕐᒥᒃ ᐊᒃᑑᒻᒪᑎᖃᕐᓂᕐᒥᒃ ᐊᒻᒪᓗ 

ᐋᖅᑮᖃᑦᑕᓂᕐᒥᒃ ᓴᖅᑭᖅᑐᓂᒃ. ᑖᒃᑯᓄᓐᖓᖓᖃᑕᐅᔪᓐᓇᖅᑐᑦ: 

 

(ᐃ) ᐃᓚᒋᔭᐅᑦᑕᐃᓕᓗᓂ ᐅᕝᕙᓘᓐᓃᑦ ᐃᓚᐅᒍᓐᓃᖃᑦᑕᕐᓗᓂ ᐊᐅᓚᓂᐅᔪᓂᒃ ᐅᕝᕙᓘᓐᓃᑦ 

ᖃᓄᐃᓕᐅᕐᓂᐅᔪᓂᒃ ᓴᖅᑭᕈᑕᐅᔪᓂᒃ ᒐᕙᒪᒃᑯᓐᓂ ᐃᖅᑲᓇᐃᔭᖅᑎᒧᑦ ᐊᒃᑑᒻᒪᑎᖃᕐᓂᕐᒥᒃ; ᐅᕝᕙᓘᓐᓃᑦ 

(ᐱ) ᐃᓚᐅᒋᐊᓐᖏᓪᓗᓂ ᐱᖁᑎᑎᒍᑦ ᓴᖅᑭᕈᑕᐅᔪᓐᓇᖅᑐᓂᒃ ᐊᒃᑑᒻᒪᑎᖃᕐᓂᕐᒥᒃ. 

 

ᐱᖁᑎ ᑎᓪᓕᒑᖑᔪᓐᓇᖅᑐᖅ ᓂᐅᕕᐊᒃᓴᐅᑎᑕᐅᓗᓂ ᐊᑭᒋᒐᔭᓐᖑᐊᖅᑕᖓᓄᑦ ᓂᐅᕐᕈᑕᐅᓗᓂ (ᓂᐅᕐᕈᑕᐅᓗᓂ 

ᐊᑭᒋᓇᔭᓐᖑᐊᖅᑕᖓᓄᑦ ᐊᑭᑭᑦᑑᑎᑕᐅᓗᓂ ᐃᓚᒋᓐᖏᑕᒧᑦ) ᐅᕝᕙᓘᓐᓃᑦ ᐸᐸᑦᑎᕕᖕᒨᖅᑕᐅᓗᓂ. ᐸᐸᑦᑎᕕᒃ 

ᐱᔪᓐᓇᐅᑎᖃᖅᑎᑦᓯᔭᕆᐊᖃᓐᖏᓚᖅ ᒐᕙᒪᒃᑯᓐᓂ ᐃᖅᑲᓇᐃᔭᖅᑐᒥᒃ ᓄᑭᖃᖅᑎᑦᓯᓐᖏᑦᓯᐊᕐᓗᓂ ᐊᐅᓚᑦᓯᓂᕐᒥᒃ 

ᐅᕝᕙᓘᓐᓃᑦ ᑐᑭᑖᕈᑎᖃᕐᓂᕐᒥᒃ ᐱᖁᑎᒨᖓᔪᒥᒃ. 

 

ᐅᓐᓂᓗᓐᓂᕐᒧᑦ ᐊᐅᓚᑦᓯᔾᔪᓰᑦ ᓴᖅᑭᖅᑕᐅᓯᒪᔪᑦ ᒐᕙᒪᒃᑯᓐᓂ ᐱᔨᑦᓯᕋᐅᑎᓄᑦ ᐱᖁᔭᑎᒍᑦ ᐊᒻᒪᓗ ᔫᓂᐊᒃᑯᓐᓄᑦ 

ᐊᖏᖃᑎᒌᒍᑎᓂ ᐅᓐᓂᕐᓘᑎᓅᖓᔪᑦ ᓴᖅᑭᖅᑐᑦ ᓇᑭᓐᖔᖅᓯᒪᓂᖏᑎᒍᑦ ᑖᒃᑯᓇᓐᖓᑦ ᒪᓕᒐᕐᓂ.  

 

ᒐᕙᒪᒃᑯᓐᓂ ᐃᖅᑲᓇᐃᔭᖅᑎ ᒪᓕᓐᖏᑦᑐᖅ ᒪᓕᒃᑕᐅᔭᕆᐊᖃᖅᑎᑕᐅᔪᓂᒃ ᑖᒃᑯᓇᓐᖓᑦ ᒪᓕᒐᕐᓂᒃ, ᐃᓚᒋᔭᐅᓪᓗᑎᒃ 

ᒪᓕᒃᑕᐅᔭᕆᖃᖅᑎᑕᐅᔪᑦ ᓴᖅᑭᑦᓯᓂᕐᒧᑦ ᑐᓴᕈᑎᓂᒃ, ᐃᒪᐃᓕᑦᓯᒍᑕᐅᔪᓐᓇᖅᑐᑦ: 

 

(ᐃ) ᖃᐅᔨᓴᖅᑕᐅᓗᓂ; 

(ᐱ) ᐃᓂᖅᑎᕆᔾᔪᑎᒃᑯᑦ ᐃᓂᖅᑎᖅᑕᐅᓗᓂ; 

(ᑎ) ᒪᓕᒐᖅᑎᒍᑦ ᖃᓄᐃᓕᔭᐅᒋᐊᕐᓗᓂ ᒪᓕᒍᒪᓐᖏᐸᑦ ᒪᓕᒃᑕᐅᔭᕆᐊᖃᖅᑎᑕᐅᔪᓂᒃ ᔭᒐᐃᔾᔪᑕᐅᔪᓂᒃ 

ᐅᕝᕙᓘᓐᓃᑦ ᐱᐅᒍᓐᓃᕈᑕᐅᔪᓂᒃ ᓄᓇᕗᑦ ᒐᕙᒪᒃᑯᖏᓐᓄᑦ; ᐊᒻᒪᓗ  

(ᑭ) ᑎᒍᔭᐅᓗᓂ ᒪᓕᓪᓗᒋᑦ ᐱᖁᔭᑦ ᓄᓇᕗᒻᒥ ᐅᕝᕙᓘᓐᓃᑦ ᐱᕋᔭᓐᓂᕐᒧᑦ ᒪᓕᒐᑦ ᐅᕝᕙᓘᓐᓃᑦ ᐊᓯᖏᑦ 

ᑲᓇᑕᒥ ᐱᖁᔭᕆᔭᐅᔪᑦ ᖃᓄᐃᒍᑕᐅᔪᖅ ᓇᓗᓇᐃᖅᑕᐅᑉᐸᑦ ᐱᕋᔭᑦᑐᒥᓂᐅᓂᖓᓂᒃ. 

 

ᐃᓂᖅᑎᖅᑕᐅᔾᔪᑎᓄᑦ ᐊᑐᖅᑕᐅᓂᐊᖅᑐᑦ ᒪᓕᓪᓗᒋᑦ ᒐᕙᒪᒃᑯᓐᓂ ᐱᔨᑦᓯᕋᐅᑎᓄᑦ ᐱᖁᔭᑦ ᐊᒻᒪᓗ ᑖᒃᑯᓄᓐᖓᖓᔪᑦ 

ᑐᕌᖓᑉᐸᑕ ᔫᓂᐊᒃᑯᓐᓄᑦ ᐊᖏᖃᑎᒌᒍᑎᓂ, ᑭᑭᑕᐅᓯᒪᔪᓄᑦ ᐃᖅᑲᓇᐃᔭᖅᑎᓄᑦ ᐅᖃᓕᒫᒐᖅ, ᐊᖓᔪᖅᑲᐅᑎᓄᑦ 

ᐅᖃᓕᒫᒐᖅ, ᐅᕝᕙᓘᓐᓃᑦ ᐊᓯᖏᑦ ᒪᓕᒋᐊᓖᑦ ᑎᑎᖅᑲᑦ ᒥᓂᔅᑕᐅᑉ ᑲᒪᒋᔭᓕᒃ ᑭᒃᑯᑐᐃᓐᓇᖕᓄᑦ ᐱᔨᑦᑎᕋᖅᐸᖕᓂᖕᒧᑦ 

ᐱᖁᔭᖕᓂᑦ ᐊᒻᒪᓗ ᑎᑭᐅᑎᓯᒪᔪᓐᓇᖅᑐᑦ ᐅᖃᐅᓯᒃᑯᑦ ᐃᓂᖅᑎᖅᑕᐅᓂᕐᒥᒃ ᑎᑭᓪᓗᒍ ᓄᖅᑲᖅᑎᑕᐅᓂᕐᒧᑦ 

ᐃᖅᑲᓇᐃᔮᒥᒃ. 

ᐊᕕᒃᓯᒪᓂᖅ 9: ᐱᓕᕆᐊᒃᓴᐃᑦ, ᑲᒪᒋᔭᕆᐊᓖᑦ ᐊᒻᒪᓗ ᓵᑕᒃᓴᐅᔪᓐᓇᕐᓃᑦ 

 

9.1 ᒐᕙᒪᒃᑯᓐᓂ ᐃᖅᑲᓇᐃᔭᖅᑏᑦ 

 

ᒐᕙᒪᒃᑯᓐᓂ ᐃᖅᑲᓇᐃᔭᖅᑏᑦ ᐱᓕᕆᐊᒃᓴᖃᖅᐳᑦ: 

 

(ᐃ) ᑲᒪᖃᑦᑕᕆᐊᖃᕐᓂᕐᒥᒃ ᐱᓕᕆᐊᒃᓴᖏᓐᓂᒃ ᐊᒻᒪᓗ ᐊᐅᓚᒋᐊᓕᖏᓐᓂᒃ ᐱᓇᓱᐊᑦᓯᐊᕐᓗᒋᑦ, 

ᑕᑉᐱᖅᑐᐃᖏᓪᓗᓂ ᐊᒻᒪᓗ ᑲᒪᒋᑦᓯᐊᕐᓗᒋᑦ; 

(ᐱ) ᓇᓗᓇᐃᖅᓯᓯᒪᓗᓂ ᑲᓐᖑᓇᖅᑎᑕᐅᔪᑦ ᑐᓴᕈᑏᑦ ᑲᒪᒋᔭᐅᑦᓯᐊᕐᓂᖏᓐᓂᒃ ᐊᐅᓚᑕᐅᓂᕆᔭᕆᐊᓕᖏᑎᒍᑦ 

ᐅᔾᔨᕆᔭᐅᑦᓯᐊᖅᑐᑎᒃ ᐊᒻᒪᓗ ᐃᓱᒪᑦᓴᖅᓯᐅᕈᑕᐅᑦᓯᐊᖅᓯᒪᓪᓗᑎᒃ; 

(ᑎ)ᑐᑭᓯᐅᒪᓂᒃᑯᑦ ᐱᖕᒪᕆᐅᔪᖁᑎᒋᔭᐅᔪᓂᒃ, ᐊᑐᐊᒐᕐᓂᒃ ᐊᒻᒪᓗ ᒪᓕᒐᖅᑎᒍᑦ ᒪᓕᒃᑕᐅᔭᕆᐊᓕᓐᓂᒃ 

ᐊᐅᓚᑦᓯᔾᔪᑕᐅᔪᓂᒃ ᓄᓇᕗᑦ ᒐᕙᒪᒃᑯᖏᑕ ᐃᓄᖕᓄᑦ ᐱᔨᑦᓯᕋᐅᑎᖏᑎᒍᑦ ᐊᐅᓚᑕᐅᔪᑦ; 

(ᑭ) ᒪᓕᓪᓗᒋᑦ ᐊᑐᖅᑎᑕᐅᔭᕆᐊᓖᑦ ᐃᓕᖓᓂᖏᑎᒍᑦ ᐱᖁᔭᓄᑦ, ᐊᐅᓚᑦᓯᔾᔪᑎᓄᑦ ᐊᒻᒪᓗ ᐊᑐᐊᒐᕐᓄᑦ 

ᐊᒻᒪᓗ ᐊᖏᕈᑎᓕᐊᖑᓯᒪᔪᓄᑦ ᒐᕙᒪᒃᑯᓐᓂ ᐃᖅᑲᓇᐃᔭᖅᑎᒧᑦ ᐊᒻᒪᓗ ᓄᓇᕗᑦ ᒐᕙᒪᒃᑯᖏᓐᓄᑦ; 

(ᒋ) ᓴᖅᑭᑎᑦᓯᓂᖅ ᐊᒻᒪᓗ ᐋᖅᑮᓯᒪᓂᖅ ᐊᒃᑑᒻᒪᑎᖃᓪᓚᕆᓐᓂᕐᒧᑦ, ᐊᒃᑑᒻᒪᑎᖃᑐᐃᓐᓇᕆᐊᓕᓐᓄᑦ ᐊᒻᒪᓗ 

ᑕᑯᑦᓴᐅᔪᓄᑦ ᐊᒃᑑᒻᒪᑎᓕᓐᓄᑦ ᖃᓄᐃᒍᑕᐅᔪᓄᑦ ᒪᓕᓪᓗᒋᑦ ᑖᒃᑯᐊ ᒪᓕᒐᑦ; 

(ᒥ) ᐋᖅᑭᐅᒪᑦᓯᑦᓯᐊᕐᓂᖅ ᐃᖅᑲᓇᐃᔭᕐᕕᖕᒥ ᐃᓕᖅᑯᓯᐅᔭᕆᐊᓕᒻᒥᒃ ᐊᒻᒪᓗ ᓴᖅᑭᑎᑦᓯᓂᖅ ᖃᓄᐃᓐᓂᐅᔪᓂᒃ 

ᒐᕙᒪᒃᑯᓐᓂ ᐃᖅᑲᓇᐃᔭᖅᑐᖅ ᐃᖅᑲᖅᑐᒐᒃᓴᓐᖑᖅᑎᑕᐅᓐᓂᖅᐸᑦ ᐅᕝᕙᓘᓐᓃᑦ ᖃᐅᔨᓴᖅᑕᐅᑉᐸᑦ 

ᐱᕋᔭᓯᒪᓂᖓᓄᑦ ᒪᓕᓪᓗᒋᑦ ᑎᑎᕋᖅᓯᒪᓂᖓᓃᑦᑐᑦ 5; ᐊᒻᒪᓗ 

(ᓂ) ᖃᐅᔨᓇᓱᐊᕐᓂᖅ ᖃᓄᐃᓕᐅᖅᑐᒃᓴᐅᒻᒪᖔᕐᒥᒃ ᖃᐅᔨᒪᓐᖏᒃᑯᑎᒃ ᖃᓄᐃᓕᐅᕆᐊᒃᓴᖅ ᓇᓕᖏᑎᒎᕆᐊᖅ 

ᒪᓕᒐᕐᓂ ᑖᒃᑯᓇᓂ.  

 

9.2 ᐊᖓᔪᖅᑳᑦ ᐊᒻᒪᓗ ᐊᐅᓚᑦᓯᔩᑦ 

 

ᖄᖓᒍᑦ ᑲᒪᒋᔭᕆᐊᓕᖏᑕ ᑎᑎᕋᖅᓯᒪᓂᖏᓐᓂ ᐊᕕᑦᑐᖅᓯᒪᓂᕐᒥ 9.1, ᐊᖏᔪᖅᑳᑦ ᐊᒻᒪᓗ ᐊᐅᓚᑦᓯᔩᑦ 

ᑲᒪᒋᐊᖃᖅᐳᑦ ᐅᑯᓂᖓ: 

 

(ᐃ) ᐱᕚᓪᓕᕈᑎᒃᓴᐅᔪᓂᒃ ᐋᖅᑭᒋᐊᒃᑲᓐᓂᕈᑎᒃᓴᐅᓇᔭᖅᑐᓂᒃ ᐃᓕᖅᑯᓯᕆᔭᐅᔭᕆᐊᓕᓐᓂᒃ ᒐᕙᒪᒃᑯᑦ 

ᐃᖅᑲᓇᐃᔭᖅᑎᖏᓐᓄᑦ; ᐊᒻᒪᓗ 

(ᐱ) ᐅᖃᐅᔾᔨᒋᐊᖃᑦᑕᕐᓂᖅ ᐊᒻᒪᓗ ᐃᑲᔪᖃᑦᑕᕐᓂᖅ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓂᒃ ᑖᒃᑯᓄᓐᖓᖓᔪᓄᑦ 

ᒪᓕᒐᕐᓄᑦ. 

 

9.3 ᑐᖓᓕᑦ ᐊᖓᔪᖅᑳᑦ 

 

ᖄᖓᒍᑦ ᑲᒪᒋᔭᕆᐊᓕᖏᑕ ᑎᑎᕋᖅᓯᒪᓂᖏᓐᓂ ᐊᕕᑦᑐᖅᓯᒪᓂᕐᒥ 9.1 ᐊᒻᒪᓗ 9.2, ᐊᖏᔪᖅᑳᑉ ᑐᒡᓕᖏᑦ 

ᑲᒪᒋᐊᖃᖅᐳᑦ ᐅᑯᓂᖓ: 

 

(ᐃ) ᑲᔪᖏᖅᓴᐃᓂᖅ ᐊᒻᒪᓗ ᐋᖅᑭᐅᒪᑦᓯᓂᖅ ᐅᖃᖃᑎᒌᖏᓐᓇᓂᒃᑯᑦ ᒐᕙᒪᒃᑯᑦ ᐱᔨᑦᓯᕋᐅᑎᖏᑎᒍᑦ 

ᐱᖕᒪᕆᐅᔪᖁᑎᒋᔭᖏᓐᓂᒃ ᐊᒻᒪᓗ ᐃᓕᖅᑯᓯᖏᓐᓂᒃ; 

(ᐱ) ᓇᓗᓇᐃᖅᓯᓗᑎᒃ ᒐᕙᒪᒃᑯᓐᓂ ᐃᖅᑲᓇᐃᔭᖅᑏᑦ ᐊᑎᓕᐅᕆᐊᖃᕐᓂᖏᓐᓂᒃ ᑎᒃᑯᐊᖅᑕᐅᑐᐊᕈᑎᒃ ᐊᒻᒪᓗ 

ᐊᕐᕌᒍᑕᒫᖅ ᐊᖏᕈᑎᒃᑯᑦ ᓱᓕᓂᕋᕈᑎᒥᒃ ᐊᒻᒪᓗ ᑲᓐᖑᓇᖅᑎᑕᐅᔪᓂᒃ ᐊᒻᒪᓗ ᖃᐅᔨᑎᑦᓯᒍᑎᓂᒃ, 

ᐅᓂᒃᑳᓂᒃ ᐊᒻᒪᓗ ᓇᓗᓇᐃᖅᓯᒍᑎᓂᒃ ᐊᑐᖅᑕᐅᔭᕆᐊᓕᓐᓂᒃ ᑎᑎᕋᖅᓯᒪᓂᖓᒍᑦ 8-ᒥ; 

(ᑎ) ᓇᓗᓇᐃᖅᓯᓗᑎᒃ ᒐᕙᒪᒃᑯᓐᓂ ᐃᖅᑲᓇᐃᔭᖅᑐᑦ ᐃᑲᔪᖅᑕᐅᔭᕆᐊᖃᖅᐸᑦ ᖃᓄᐃᓕᐅᕈᑕᐅᔪᓂᒃ 

ᑖᒃᑯᓄᓐᖓᖓᔪᓂᒃ ᒪᓕᒐᕐᓄᑦ ᐃᑲᔪᖅᑕᐅᔪᓐᓇᖁᓪᓗᒋᑦ ᕿᓚᒥᐅᔫᒥᔪᒃᑯᑦ; 

(ᑭ) ᓇᓗᓇᐃᖅᓯᓗᑎᒃ ᑕᒪᕐᒥᒃ ᓱᕋᑦᓯᒍᑕᐅᔪᓐᓇᑐᐃᓐᓇᕆᐊᓖᑦ ᒪᓕᒐᕐᓂᒃ ᖃᐅᔨᓴᖅᑕᐅᑦᓯᐊᓲᖑᓂᖏᓐᓂᒃ 

ᓱᖅᑯᐃᖅᑕᐅᒻᒪᕆᒐᓱᐊᖅᑐᑎᒃ ᐊᒻᒪᓗ ᐋᖅᑭᑦᓯᒪᑦᓯᐊᑐᒃᑯᑦ ᖃᓄᐃᓕᔭᐅᒋᐊᓲᖑᓂᖏᓐᓂᒃ;  

(ᒋ) ᓇᓗᓇᐃᖅᓯᓗᑎᒃ ᒐᕙᒪᒃᑯᓐᓂ ᐃᖅᑲᓇᐃᔭᖅᑐᑦ ᓄᖅᑲᖅᐸᑕ ᐃᖅᑲᓇᐃᔮᒥᓂᒃ ᒐᕙᒪᒃᑯᓐᓂ 

ᐃᖅᑲᓇᐃᔭᖅᑎᐅᓂᕐᒥᒃ ᐃᖅᑲᐃᑎᑕᐅᖃᑦᑕᕆᐊᖃᕐᓂᖏᓐᓂᒃ ᑭᖑᓂᐊᒍᑦ ᐃᖅᑲᓇᐃᔭᕐᕕᖕᒥᒃ 

ᓄᖅᑲᓚᐅᖅᑎᓪᓗᒋᑦ ᒪᓕᒋᐊᓕᓐᓂᒃ. 

 

9.4 ᒥᓂᔅᑕᐅᑉ ᑐᖓᓕᖓ ᑲᒪᒋᔭᓕᒃ ᒐᕙᒪᒃᑯᑦ ᐱᔨᑦᓯᕈᑎᖏᑕ ᒪᓕᒐᖓᓂᑦ 

 

ᒥᓂᔅᑕᐅᑉ ᑐᖓᓕᖓ ᑲᒪᒋᔭᓕᒃ ᒐᕙᒪᒃᑯᑦ ᐱᔨᑦᓯᕈᑎᖏᑕ ᒪᓕᖓᖓᓂᑦ ᒪᑯᓂᖓ ᑲᒪᒋᔭᖃᒃᐳᖅ: 

 

(ᐃ) ᓇᓗᓇᐃᖅᓯᓗᑎᒃ ᑐᓴᕈᑏᑦ ᐊᒻᒪᓗ ᐃᓕᓐᓂᐊᕈᑎᒃᓴᑦ ᑖᒃᑯᓄᓐᖓᖓᔪᑦ ᒪᓕᒐᕐᓄᑦ ᐊᕙᖕᒧᑦ 

ᐊᑐᐃᓐᓇᐅᑦᓯᐊᕐᓂᖏᓐᓂᒃ; 

(ᐱ) ᐋᖅᑭᐅᒪᑦᓯᓂᖅ ᖃᐅᔨᒪᔨᑕᖅᑎᒍᑦ ᐃᑲᔫᑎᒃᓴᐅᔪᓂᒃ ᐱᔨᑦᓯᕈᑎᓂᒃ ᐊᖏᔪᖅᑳᑉ ᑐᒡᓕᖏᓐᓄᑦ 

ᑐᑭᓕᐅᖅᑕᐅᓯᒪᓂᖏᓐᓂᒃ ᐊᒻᒪᓗ ᐱᕚᓪᓕᕈᑎᒃᓴᓂᒃ ᑖᒃᑯᓄᖓ ᒪᓕᒐᕐᓄᑦ; 

(ᑎ) ᐊᑐᐃᓐᓇᐅᒪᑎᑦᓯᓂᖅ ᐃᑲᔪᖅᑕᐅᒍᑎᒃᓴᓂᒃ ᐊᖏᔪᖅᑳᑉ ᑐᒡᓕᖏᓐᓄᑦ ᐋᖅᑭᓱᖅᑕᐅᕙᓪᓕᐊᓂᖏᓐᓄᑦ 

ᐃᓚᒋᐊᕈᑎᒋᔭᐅᔪᑦ ᐱᓕᕆᕝᕕᐅᔪᒥ ᐃᓕᖅᑯᓯᑦᓯᐊᖃᕆᐊᖃᕐᓂᕐᒧᑦ ᒪᓕᒐᑦ; 

(ᑭ) ᖃᐅᔨᒪᓇᓱᐊᕐᓂᖅ ᐊᑐᓕᖅᑎᑕᐅᕙᓪᓕᐊᓂᖏᓐᓂᒃ ᒪᓕᒐᑦ ᒐᕙᒪᒃᑯᓐᓂ ᐱᔨᑦᓯᕈᑕᐅᔪᓕᒫᑎᒍᑦ; ᐊᒻᒪᓗ 

(ᒋ) ᖃᐅᔨᒋᐊᖅᑕᐅᔫᒥᔭᖃᑦᑕᕐᓗᑎᒃ ᑖᒃᑯᐊ ᒪᓕᒐᑦ ᑐᕌᖓᓂᖃᑦᓯᐊᓕᕋᓗᐊᕐᒪᖔᑕ ᐊᒻᒪᓗ 

ᓈᖕᒪᑦᓯᐊᕋᓗᐊᕐᒪᖔᑕ ᒐᕙᒪᒃᑯᓐᓂ ᐱᔨᑦᓯᕋᕈᑎᓄᑦ ᓄᓇᕗᒻᒥ. 

ᐊᕕᒃᓯᒪᓂᖅ 10: ᐊᖏᔪᖅᑲᐅᑏᑦ ᐊᒻᒪᓗ ᖃᐅᔨᒋᐊᕐᕕᒃᓴᑦ  

 

10.1 ᒪᓕᒐᐃᑦ ᐊᒻᒪᓗ ᐊᐅᓚᑦᑎᔾᔪᑏᑦ  

 

ᑲᓇᑕᒥᐅᑦ ᒪᓕᒐᖅᑎᒍᑦ ᐱᔪᓐᓇᐅᑎᖏᑦ ᐃᓱᒪᖅᓯᕈᓐᓇᐅᑎᖏᓪᓗ 

ᐱᕋᔭᑉᐸᑦᑐᓄᑦ ᒪᓕᒐᕐᔪᐊᖅ R.S. 1985, C. C-46 

ᒐᕙᒪᒃᑯᓐᓂ ᐃᖅᑲᓇᐃᔭᖅᑎᓄᑦ ᐱᖁᔭᖅ, R.S.N.W.T. 1988, c. P-16. 

ᒐᕙᒪᒃᑯᓐᓂ ᐃᖅᑲᓇᐃᔭᖅᑎᓄᑦ ᐊᐅᓚᑦᓯᔾᔪᑏᑦ, R.R.N.W.T. 1990, c. P-28. 

ᐃᓄᓕᒫᓄᑦ ᐱᔪᓐᓇᐅᑎᓄᑦ ᐱᖁᔭᖅ, S. Nu. 2003, c. 12. 

ᐅᓂᒃᑳᓂ ᑐᑭᓯᒋᐊᕈᓐᓇᓂᕐᒧᑦ  ᐊᒻᒪᓗ ᓴᐳᔾᔭᐅᓯᒪᓂᕐᒧᑦ ᑲᓐᖑᓇᖅᑎᑕᐅᔪᓂᒃ ᐱᖁᔭᖅ, S.N.W.T. 1994, c. 20. 

 

10.2 ᓄᓇᕗᑦ ᒐᕙᒪᒃᑯᑦ ᐊᑐᐊᒐᖏᑦ 

 

ᐃᖅᑲᓇᐃᔭᕐᕕᖕᒥ ᒪᓂᒪᓐᖏᑦᑐᒥᒃ ᐸᕝᕕᓴᒋᐊᖃᓐᖏᓂᕐᒧᑦ ᐊᑐᐊᒐᖅ 

ᐃᖅᑲᓇᐃᔭᖅᑎᓄᑦ ᐊᑐᐊᖅᓯᔾᔪᑏᑦ 

 

10.3 ᓄᓇᕗᑦ ᒐᕙᒪᒃᑯᖏᓐᓂ ᑮᓇᐅᔭᓕᕆᓂᕐᒧᑦ ᐊᐅᓚᑦᑎᓂᕐᒥᒃ ᐊᑐᐊᖅᓯᔾᔪᑏᑦ 

 

ᑮᓇᐅᔭᓕᕆᓂᕐᒧᑦ ᐊᐅᓚᑦᓯᓂᕐᒥᒃ ᐊᑐᐊᖅᓯᔾᔪᑏᑦ ᑐᑭᒧᐊᒍᑎᒃᓴᖅ ᓈᓴᐅᑖ 811, ᒪᓂᔭᐅᔪᓂᒃ ᐊᒻᒪᓗ ᐊᖏᕐᓂᖅ 

ᑐᓐᖓᓴᐃᔾᔪᑕᐅᔪᓂᒃ, ᑐᓐᓂᖅᑯᑎᒋᔭᐅᔪᓂᒃ ᐊᒻᒪᓗ ᑕᑯᕚᖅᑖᖅᑎᑕᐅᓂᖅ 

ᑮᓇᐅᔭᓕᕆᓂᕐᒧᑦ ᐊᐅᓚᑦᓯᓂᕐᒥᒃ ᐊᑐᐊᖅᓯᔾᔪᑏᑦ ᑐᑭᒧᐊᒍᑎᒃᓴᖅ ᓈᓴᐅᑖ 913, ᔭᒐᐃᓂᖅ ᑮᓇᐅᔭᓂᒃ ᐊᒻᒪᓗ 

ᐊᓯᖏᓐᓂᒃ ᐱᖁᑎᓂᒃ   

 

10.4 ᔫᓂᐊᒃᑯᑦ ᐊᖏᖃᑎᒌᒍᑎᖏᑦ  

 

ᓄᓇᕗᒻᒥ ᐃᖅᑲᓇᐃᔭᖅᑏᑦ ᔫᓂᐊᒃᑯᑦ ᐊᖏᖃᑎᒌᒍᑎᖏᑦ 

ᓄᓇᕗᒻᒥ ᐃᓕᓴᐃᔩᑦ ᑲᑐᔾᔨᖃᑎᒌᖏᓐᓄᑦ ᔫᓂᐊᒃᑯᑦ ᐊᖏᖃᑎᒌᒍᑎᖏᑦ 

ᖁᓪᓖᑦ ᐊᐅᓚᔪᓐᓇᐅᑎᓕᕆᔨᒃᑯᑦ ᑯᐊᐳᕇᓴᖏᑕ ᔫᓂᐊᒃᑯᑦ ᐊᖏᖃᑎᒌᒍᑎᖏᑦ 

ᓇᓗᓇᐃᖅᓯᒋᐊᕈᑦ A: ᐊᖓᔪᖅᑳᑉ ᑐᒡᓕᖏᑦ 

 

 

A.1 ᐊᖓᔪᖅᑳᑉ ᑐᒡᓕᐊ 

 

ᑖᓐᓇ ᓇᓗᓇᐃᖅᓯᒋᐊᕈᑦ ᑖᒃᑯᓄᓐᖓᖓᔪᖅ ᐊᖓᔪᖅᑳᑉ ᑐᒡᓕᖏᓐᓄᑦ ᐊᒻᒪᓗ ᐃᖅᑲᓇᐃᔮᒃᑲᓐᓂᐅᔪᓄᑦ 

ᓇᓗᓇᐃᖅᑕᐅᓯᒪᔪᓄᑦ ᐊᖏᔪᖅᑲᐅᑎᓄᑦ ᐊᖏᔪᖅᑳᖃᕐᕕᖕᒥ. 

 

ᒪᓕᓪᓗᒋᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓄᑦ ᐱᖁᔭᑦ, ᐊᖏᔪᖅᑳᑦ ᑐᒡᓕᖏᑦ ᐅᑯᐊᖑᔪᑦ: 

 

(a) ᒥᓂᔅᑕᐅᑉ ᑐᒡᓕᐊ ᐱᓕᕆᕝᕕᖕᒥ; 

(b) ᐊᐅᓚᑦᓯᔨᒻᒪᕆᒃ ᓇᓕᑐᐃᓐᓇᖏᓐᓂ ᒐᕙᒪᒃᑯᓐᓂ ᐱᔨᑦᓯᕋᕈᑕᐅᔪᓂ; ᐅᕝᕙᓘᓐᓃᑦ 

(c) ᐊᐅᓚᑦᓯᔨᒻᒪᕆᑦᑕᖃᓐᖏᑉᐸᑕ, ᒥᓂᔅᑕᐅᑉ ᑐᒡᓕᐊ ᑲᒪᒋᔭᓕᒃ ᑭᒃᑯᑐᐃᓐᓇᖕᓄᑦ ᐱᔨᑦᑎᕋᖅᐸᖕᓂᖕᒧᑦ ᐱᖁᔭᖅ 

ᓇᓗᓇᐃᖅᓯᒪᔮ ᐊᖓᔪᖅᑳᒧᑦ ᑐᒡᓕᐅᓂᐊᓂᒃ. 

 

“ᐊᖓᔪᖅᑳᑉ ᑐᒡᓕᐊ” ᐃᓚᒋᔭᐅᓪᓗᑎᒃ ᐊᖓᔪᖅᑳᖅ ᓄᓇᕗᒻᒥ ᐅᑭᐅᖅᑕᖅᑐᒥ ᓯᓚᑦᑐᓴᕐᕕᖕᒥ, ᐊᖓᔪᖅᑳᖅ ᓄᓇᕗᒻᒥ 

ᐃᒡᓗᓕᕆᔨᕐᔪᐊᒃᑯᑦ ᑯᐊᐳᕇᓴᒃᑯᖏᓐᓂ ᐊᒻᒪᓗ ᐊᐅᓚᑦᓯᔨᒻᒪᕆᒃ ᖁᓪᓖᑦ ᐊᐅᓚᔪᓐᓇᐅᑎᓕᕆᔨᒃᑯᑦ ᑯᐊᐳᕇᓴᖏᓐᓂ. 

 

A.2 ᓯᓚᑖᒍᑦ ᐊᐅᓚᑦᑎᓂᖅ  

 

ᐊᖓᔪᖅᑳᑉ ᑐᒡᓕᐊ ᐃᒪᐃᓕᐅᖅᑐᒃᓴᐅᓐᖏᓚᖅ: 

 

(a) ᐃᓚᐅᑎᓕᕐᓗᓂ ᐃᖅᑲᓇᐃᔮᒧᑦ ᐅᕝᕙᓘᓐᓃᑦ ᐃᓕᓐᓂᐊᖅᑕᐅᓯᒪᔪᒃᑯᑦ ᐃᖅᑲᓇᐃᔮᕆᔭᐅᔪᒥᒃ; 

(b) ᐊᐅᓚᑦᓯᖃᑕᐅᓗᓂ ᐅᕝᕙᓘᓐᓃᑦ ᐃᓚᒋᓕᐅᑎᓯᒪᓗᓂ ᐊᐅᓚᑦᓯᓂᕐᒥᒃ ᐱᓕᕆᐊᖑᔪᒥᒃ; ᐅᕝᕙᓘᓐᓃᑦ 

(c) ᑲᑎᒪᔨᐅᖃᑕᐅᓗᓂ ᐅᕝᕙᓘᓐᓃᑦ ᑲᑎᒪᔨᐅᖃᑕᐅᓂᕐᒧᑦ ᑐᑭᒧᐊᒃᑎᑦᑎᔨᐅᓗᓂ ᐊᓯᐊᒍᑦ ᐃᖅᑲᓇᐃᔮᖓᑕ 

ᐊᐅᓚᑦᓯᓂᕆᔭᕆᐊᓕᖓᓄᑦ ᐅᕝᕙᓘᓐᓃᑦ ᐃᓄᓕᕆᓂᕐᒧᑦ ᑲᑎᕝᕕᐅᕙᒃᑐᒥ, ᐅᑉᐱᕐᓂᓕᕆᓂᕐᒧᑦ 

ᑲᑐᔾᔨᖃᑎᒌᓂᒃ ᐅᕝᕙᓘᓐᓃᑦ ᒐᕙᒪᓕᕆᓂᕐᒧᑦ ᑲᑐᔾᔨᖃᑎᒌᒍᑕᐅᔪᒥ. 

 

ᐊᖏᓚᐅᓐᖏᓐᓂᕐᒥᓂ ᐊᑭᓕᖅᓱᑕᐅᓐᖏᓪᓗᓂ ᐃᑲᔪᕐᓂᐊᓂᕐᒥᒃ ᐅᕝᕙᓘᓐᓃᑦ ᐊᑭᓕᖅᓱᖅᑕᐅᖏᓪᓗᓂ 

ᐊᐅᓚᑦᓯᖃᑕᐅᓂᐊᕐᓂᕐᒥᒃ, ᐊᖓᔪᖅᑳᑉ ᑐᒡᓕᐊ ᖃᐅᔨᒃᑲᐃᖅᑳᕆᐊᓕᒃ ᐊᖓᔪᖅᑲᐅᑏᑦ ᐊᓪᓚᕝᕕᖓᓂᒃ, ᑎᑎᖅᑲᒃᑯᑦ, 

ᓇᓗᓇᐃᔭᖅᓯᒪᑦᓯᐊᖅᑐᓂᒃ ᐱᓕᕆᐊᒃᓴᐅᔪᒥᒃ ᐅᕝᕙᓘᓐᓃᑦ ᐊᐅᓚᓂᐅᓂᐊᖅᑐᒥᒃ. ᐊᖓᔪᖅᑳᑉ ᑐᒡᓕᐊ ᒪᓕᒋᐊᓕᒃ 

ᒪᓕᒋᐊᖃᖅᑎᑕᐅᔪᓂᒃ ᐊᐅᓚᑦᓯᔾᔪᑎᒃᓴᐅᔪᓂᓪᓗ ᐋᖅᑭᑦᑕᐅᓯᒪᔪᓂ ᐊᖏᔪᖅᑲᐅᑏᑦ ᐊᓪᓚᕝᕕᖓᒍᑦ ᑖᒃᑯᓄᓐᖓᖓᔪᓂᒃ 

ᐱᓕᕆᐊᕆᔭᐅᓂᐊᖅᑐᓄᑦ ᐅᕝᕙᓘᓐᓃᑦ ᐊᐅᓚᓂᐅᓂᐊᖅᑐᒥᒃ, ᐅᕝᕙᓘᓐᓃᑦ ᕿᐱᓗᖁᔭᐅᓗᓂ ᐱᓕᕆᐊᒃᓴᒥᒃ 

ᐅᕝᕙᓘᓐᓃᑦ ᓄᖅᑲᑦᓯᐊᒻᒪᕆᓪᓗᓂ ᐊᐅᓚᑦᓯᓂᕐᒥᒃ ᐊᐅᓚᓂᐅᓂᐊᖅᑐᒥᒃ.  

 

A.3 ᓴᖅᑮᓂᖅ 

 

ᑎᒃᑯᐊᖅᑕᐅᓂᕐᒥᓂ, ᐊᑐᓂᑦ ᐊᖓᔪᖅᑳᑉ ᑐᒡᓕᖏᑦ ᑐᓂᓯᔭᕆᐊᓖᑦ ᓴᖅᑮᓂᕐᒥᒃ ᐅᓂᒃᑳᓂᒃ ᐊᖓᔪᖅᑲᐅᑎᓄᑦ 

ᐊᓪᓚᕝᕕᖓᓄᑦ ᓴᖅᑭᖃᑕᐅᓗᓂᒋᑦ: 

 

(ᐃ) ᖃᐅᔨᑎᑦᓯᓂᖅ ᐅᖃᓕᒫᓚᐅᕐᓂᕐᒥᓂᒃ ᐊᒻᒪᓗ ᑐᑭᓯᓂᕐᒥᓂᒃ ᑖᒃᑯᓂᖓ ᒪᓕᒐᕐᓂᒃ ᐊᒻᒪᓗ ᐊᖏᕈᑎᒃᑯᑦ 

ᐊᖏᖅᑎᑕᐅᓚᐅᕐᓂᕐᒥᓂᒃ ᓱᓕᓂᕋᐅᑎᒥᒃ ᐊᒻᒪᓗ ᖃᐅᔨᔭᐅᒋᐊᖃᓐᖏᑦᑐᓂᒃ ᓴᖅᑮᓂᐊᓐᖏᓂᕐᒥᒃ; 

(ᑎ) ᓇᓗᓇᐃᖅᓯᓂᖅ ᐊᖏᕈᑎᒃᑯᑦ ᓴᖅᑭᑎᑦᓯᔾᔪᑕᐅᔪᓐᓇᖏᑦᑐᓂᒃ ᐱᖁᑎᓂᒃ ᐅᕝᕙᓘᓐᓃᑦ ᐊᑭᓕᒐᒃᓴᓂᒃ 

ᓴᖅᑭᕈᑕᐅᔪᓐᓇᖅᑐᓂᒃ ᐊᒃᑑᒻᒪᑎᖃᕐᓂᕐᒧᑦ; ᐊᒻᒪᓗ  



 

ᐱᒻᒪᕆᐅᕆᐅᔪᑦ ᐃᓕᖅᑯᓯᑦᑎᐊᕙᐃᓪᓗ 25 
 

(ᑭ) ᓇᓗᓇᐃᖅᓯᓯᒪᑦᓯᐊᓗᓂ ᐃᖅᑲᓇᐃᔭᓐᖏᓂᕐᒥᓂ ᓯᓚᑖᒍᑦ ᐃᖅᑲᓇᐃᔮᖓᑕ; ᐊᒻᒪᓗ 

(ᒋ) ᓇᓗᓇᐃᔭᐃᓂᖅ ᐃᓚᒋᔭᐅᓂᕐᒥᓂᒃ ᐱᓕᕆᕝᕕᐅᔪᒥ ᐊᒻᒪᓗ ᐊᑭᓕᖅᓱᖅᑕᐅᒐᓂ ᐃᑲᔪᕐᓂᕐᒥᓂᒃ 

ᐊᐅᓚᓂᐅᔪᓂ. 

 

ᓇᓗᓇᐃᖅᓯᔭᕆᐊᖃᓐᓂᖅ ᐱᖁᑎᓂᑦ ᐊᑮᑦᑐᓂᓪᓗ ᐊᑲᐅᓐᖏᓕᐅᕈᑕᐅᓕᕈᓐᓇᖅᑐᓂᑦ ᐅᖃᓕᒫᕐᕕᒃ (b) 

ᐊᑐᕐᓂᖃᓐᖏᓚᖅ ᓇᒻᒥᓂᖁᑎᒋᔭᓄᑦ, ᓲᕐᓗ ᐊᖏᕐᕋᒧᑦ, ᓄᓇᓯᐅᑎᖁᑎᒧᑦ ᐃᒡᓗᒥᐅᑕᖁᑎᓄᓪᓗ. ᑐᑭᓯᑎᑦᓯᒋᐊᕈᒻᒥ B 

ᓇᓗᓇᐃᖅᑐᖅᑕᐅᓯᒪᔪᑦ ᖃᓄᐃᑦᑑᓂᖏᑦ ᐱᖁᑏᑦ ᐊᒻᒪᓗ ᐱᔪᒪᔭᐅᔪᑦ ᓇᓗᓇᐃᖅᓯᓂᒃᑯᑦ ᐊᖏᕈᑕᐅᔭᕆᐊᓖᑦ 

ᓴᖅᑭᕈᑕᐅᔪᓐᓇᖅᑐᑦ ᐊᒃᑑᒻᒪᑎᖃᕐᓂᕐᒧᑦ ᐊᒻᒪᓗ ᖃᓄᐃᑦᑑᓂᖏᑦ ᐱᖁᑏᑦ ᐊᒻᒪᓗ ᐱᔪᒪᔭᐅᔪᑦ ᓇᓗᓇᐃᖅᓯᓂᒃᑯᑦ 

ᐊᖏᕈᑕᐅᔭᕆᐊᑐᓐᖏᑦᑐᑦ. 

 

ᐊᓯᔾᔨᓂᖅᐸᑦ ᐅᕝᕙᓘᓐᓃᑦ ᓴᖅᑭᖅᑐᖃᖅᐸᑦ ᖃᓄᐃᓕᐅᕈᑕᐅᔪᒥᒃ ᓴᖅᑭᖅᑕᐅᓚᐅᖅᑎᓪᓗᒍ ᐅᓂᒃᑳᖅ 

ᐊᓯᔾᔨᕈᑎᒻᒪᕆᐅᓇᔭᖅᑎᓪᓗᒍ ᑐᓴᕈᑎᑎᒍᑦ ᐱᔭᕆᐊᓕᒃᑎᒍᑦ, ᐊᖏᔪᖅᑳᑉ ᑐᒡᓕᐊ ᐃᒪᐃᓕᐅᕆᐊᖃᖅᐳᖅ, 

ᐅᑕᖅᑭᖏᑦᓯᐊᕐᓗᓂ, ᑐᓂᓯᓗᓂ ᐃᓚᒋᐊᕈᑎᓂᒃ ᓴᖅᑭᑎᑦᓯᓂᕐᒧᑦ ᐅᓂᑳᕐᒥ ᓇᓗᓇᐃᔭᐃᓯᒪᔪᒥᒃ ᐊᓯᔾᔨᕈᑕᐅᔪᓂᒃ 

ᐊᖏᔪᖅᑲᐅᑏᑦ ᐊᓪᓚᕝᕕᖓᓄᑦ.  

 

ᐊᖓᔪᖅᑳᑉ ᑐᒡᓕᐊ, ᖃᖓᑐᐃᓐᓇᒃᑯᑦ, ᐱᔾᔪᑎᖃᒻᒪᕆᒐᓱᒋᒍᓂ ᓱᓕᔪᕆᔭᖃᖅᐸᑦ ᐊᒃᑑᒻᒪᑎᖃᖅᑐᖃᕆᐊᖓ 

ᐅᕝᕙᓘᓐᓃᑦ ᓴᖅᑭᕈᑕᐅᑐᐃᓐᓇᕆᐊᖃᕆᐊᖓ ᐊᒃᑑᒻᒪᑎᖃᕐᓂᕐᒧᑦ ᓈᖕᒪᖏᓪᓕᐅᕈᑎᒥᒃ ᐃᖅᑲᓇᐃᔮᒥᒍᑦ 

ᐱᓕᕆᐊᒃᓴᒥᒍᑦ, ᓴᖅᑭᑎᑦᓯᔭᕆᐊᖃᖅᐳᖅ ᖃᓄᐃᓕᐅᕐᓂᐅᔪᓂᒃ ᐊᒃᑑᒻᒪᑎᖃᕈᑎᒋᔭᐅᔪᓂᒃ ᐊᖏᔪᖅᑲᐅᑎᓄᑦ 

ᐊᓪᓚᕝᕕᖓᓄᒃ ᐊᒻᒪᓗ ᑲᔪᖏᖅᓴᐃᓇᓱᐊᑦᑕᐃᓕᓗᓂ ᐊᐅᓚᑦᓯᒋᐊᕐᓗᓂ ᐅᕝᕙᓘᓐᓃᑦ ᑐᑭᓕᐅᕈᑕᐅᓂᐊᕐᓂᖏᓐᓂᒃ 

ᐊᑲᐅᓐᖏᓕᐅᕈᑕᐅᔪᒨᖓᔪᓂᒃ.  

ᐊᖓᔪᖅᑲᐅᑏᑦ ᐊᓪᓚᕝᕕᖓᒍᑦ ᐃᓱᒪᒋᔭᐅᑉᐸᑦ ᐱᔾᔪᑎᖃᒻᒪᕆᒐᓱᒋᒍᑎᒃ ᓱᓕᔪᖅᓴᕐᓗᑎᒃ ᐊᒃᑑᒻᒪᑎᖃᖅᑐᖃᕆᐊᖓ 

ᐅᕝᕙᓘᓐᓃᑦ ᓴᖅᑭᕈᑕᐅᑐᐃᓐᓇᕆᐊᖃᕆᐊᖓ ᐊᒃᑑᒻᒪᑎᖃᕐᓂᕐᒧᑦ ᓈᖕᒪᖏᓪᓕᐅᕈᑎᒥᒃ ᐊᖏᔪᖅᑳᑉ ᑐᒡᓕᐊᓄᑦ, 

ᐊᖓᔪᖅᑲᐅᑏᑦ ᐊᓪᓚᕝᕕᖓ ᑎᓕᓯᒋᐊᕈᓐᓇᖅᐳᖅ ᐊᖏᔪᖅᑳᑉ ᑐᒡᓕᐊᓂᒃ, ᑎᑎᕋᖅᓯᒪᔪᒃᑯᑦ, ᐊᑐᕆᐊᓕᖏᓐᓂᒃ 

ᐊᖓᔪᖅᑳᑉ ᑐᒡᓕᐊᓄᑦ ᐋᖅᑭᒍᑕᐅᓂᐊᖅᑐᒥᒃ ᐅᕝᕙᓘᓐᓃᑦ ᓴᐳᔾᔨᓯᒪᔾᔪᑕᐅᓂᐊᖅᑐᒥᒃ ᐊᒃᑑᒻᒪᑎᖃᕐᓂᕐᒧᑦ. 

 

A.4 ᑭᖑᓂᐊᒍᑦ ᓄᖅᑲᖓᓕᖅᑐᖅ ᐃᖅᑲᓇᐃᔭᑎᒥᓂᐅᔪᖅ  

 

ᐊᖓᔪᖅᑳᑉ ᑐᒡᓕᐊ ᒪᓕᒋᐊᖃᖅᐳᖅ ᑭᖑᓂᐊᒍᑦ ᓄᖅᑲᖓᓕᖅᑐᖅ ᐃᖅᑲᓇᐃᔭᖅᑎᒥᓂᐅᔫᑉ ᒪᓕᒋᐊᓕᖏᓐᓂᒃ 

ᑎᑎᕋᖅᑕᐅᓯᒪᔪᑦ ᑎᑎᕋᖅᓯᒪᓂᖓᓂ 7 ᑕᖅᑭᓂᒃ ᐊᕐᕕᓂᓕᓐᓂᒃ ᓄᖅᑲᓚᐅᖅᑎᓪᓗᒍ ᐃᖅᑲᓇᐃᔮᒥᓂᒃ ᓄᓇᕗᑦ 

ᒐᕙᒪᒃᑯᖏᓐᓂ. 

ᓇᓗᓇᐃᖅᓯᒋᐊᕈᑦ  B: ᓴᖅᑭᑎᑦᓯᓂᖅ ᐱᖁᑎᓂᒃ ᐊᑮᑦᑐᓂᓪᓗ  

 

 

B.1 ᐱᖁᑏᑦ ᐊᑮᑦᑐᐃᓪᓗ ᓴᖅᑭᖅᑕᐅᔭᕆᐊᓖᑦ 

 

ᖃᓄᐃᑦᑑᓂᖏᓐᓂᒃ ᓇᓗᓇᐃᖅᑕᐅᓯᒪᔪᑦ ᐱᖁᑏᑦ ᐊᒻᒪᓗ ᐊᑭᓕᒐᒃᓴᐃᑦ ᐃᓚᒋᔭᐅᔭᕆᐊᓖᑦ ᓴᖅᑭᖅᑕᐅᔪᓄᑦ 

ᑎᑎᕋᖅᓯᒪᔪᓄᑦ, ᑭᓯᐊᓂᓕ ᓴᖅᑭᖅᑕᐅᔭᕆᐊᖃᓐᖏᑎᑕᐅᑉᐸᑕ ᑖᒃᑯᓇᓂ ᐊᕕᑦᑐᖅᓯᒪᓂᖓᓂ B.2: 

 

(a) ᓇᑭᑦ ᐊᒻᒪᓗ ᐅᓄᕐᓂᖏᓐᓂᒃ ᑮᓇᐅᔭᓕᐊᖏᑦ ᒐᕙᒪᒃᑯᓐᓂ ᐃᖅᑲᓇᐃᔭᖅᑑᑉ, ᐊᐃᑉᐸᖓᑕ ᐊᒻᒪᓗ 

ᕿᑐᕐᖓᖏᑕ ᐸᐸᑕᖏᑕ ᑕᖅᑭᐅᓚᐅᖅᑐᓂ 12-ᓂ ᓈᓴᖅᑕᐅᓯᒪᓗᑎᒃ; 

(b) ᐱᖁᑎᓕᒫᑦ, ᐊᑭᓕᒐᒃᓴᓕᒫᑦ ᐊᒻᒪᓗ ᑮᓇᐅᔭᓕᕆᓂᕐᒨᓕᖓᔪᑦ ᑎᒍᒥᐊᖅᑕᐅᔪᑦ ᒐᕙᒪᒃᑯᓐᓂ 

ᐃᖅᑲᓇᐃᔭᖅᑎᒧᑦ, ᐊᐃᑉᐸᖓᓄᑦ ᐊᒻᒪᓗ ᕿᑐᕐᖓᖏᓐᓄᑦ ᐸᐸᑕᖏᓐᓄᑦ;  

(c) ᐱᖁᑎᓕᒫᑦ, ᐊᑭᓕᒐᒃᓴᓕᒫᑦ ᐊᒻᒪᓗ ᑮᓇᐅᔭᓕᕆᓂᕐᒨᓕᖓᔪᑦ ᑎᒍᒥᐊᖅᑕᐅᔪᑦ ᑯᐊᐳᕇᓴᒧᑦ ᒐᕙᒪᒃᑯᓐᓂ 

ᐃᖅᑲᓇᐃᔭᖅᑎᒧᑦ, ᐃᖕᒥᒃᑰᓕᖓᔪᒥᒃ ᐅᕝᕙᓘᓐᓃᑦ ᐊᖏᖃᑎᒌᓯᒪᓂᒃᑯᑦ ᐊᐃᑉᐸᖓᓄᑦ ᐅᕝᕙᓘᓐᓃᑦ 

ᕿᑐᕐᖓᖏᓐᓄᑦ ᐸᐸᑕᖏᓐᓄᑦ, ᐊᐅᓚᑕᐅᓂᖃᖅᑎᓪᓗᒋᑦ ᕿᑐᕐᖏᐅᕈᑎᖏᑎᒍᑦ.   

 

ᐃᓚᖓ 8.3 ᓇᓗᓇᐃᖅᓯᕗᖅ ᖓᕙᒪᒃᑯᓐᓂ ᐃᖅᑲᓇᐃᔭᖅᑎᓕᒫᑦ ᓇᓗᓇᐃᖅᓯᔭᕆᐊᖃᓐᓂᖏᓐᓂᑦ ᐱᖁᑎᓂᑦ 

ᐊᑮᑦᑐᓂᓪᓗ ᐊᑲᐅᓐᖏᓕᐅᕈᑕᐅᑐᐃᓐᓇᕆᐊᓕᓐᓂᑦ. ᐅᐃᒍᖅ A, ᐃᓚᖓ A.3 ᑎᓕᐅᕆᕗᖅ ᐊᖓᔪᖅᑳᑦ ᑐᓪᓕᖏᓐᓂᑦ 

ᓇᓗᓇᐃᖅᓯᖁᓪᓗᒋᑦ ᐱᖁᑎᖏᓐᓂᑦ ᐊᑮᑦᑐᖏᓐᓂᓪᓗ. 

 

B.2 ᐱᖁᑏᑦ ᐊᒻᒪᓗ ᐊᑭᓕᒐᒃᓴᐃᑦ ᓴᖅᑭᖅᑕᐅᔭᕆᐊᖃᓐᖏᑦᑐᑦ 

 

ᖃᓄᐃᑦᑑᓂᖏᓐᓂᒃ ᓇᓗᓇᐃᖅᑕᐅᓯᒪᔪᑦ ᐱᖁᑏᑦ ᐊᒻᒪᓗ ᐊᑭᓕᒐᒃᓴᐃᑦ ᓴᖅᑭᖅᑕᐅᔭᕆᐊᖃᓐᖏᑦᑐᑦ: 

 

(a) ᐊᖏᕐᕋᕆᔭᐅᔪᑦ ᐊᒻᒪᓗ ᐱᓐᖑᐊᕈᑎᓄᑦ ᐱᖁᑏᑦ ᐊᑐᖅᑕᐅᖃᑦᑕᖅᑐᑦ ᐅᕝᕙᓘᓐᓃᑦ ᐊᑐᖅᑕᐅᔪᒫᕐᓂᐊᖅᑐᑦ 

ᒐᕙᒪᒃᑯᓐᓂ ᐃᖅᑲᓇᐃᔭᖅᑎᒧᑦ ᐃᓚᖏᓐᓄᓪᓗ ᓇᖕᒥᓂᕆᔭᖏᓐᓄᑦ; 

(b) ᐱᖁᑏᑦ, ᐊᑭᓕᒐᒃᓴᐃᑦ ᐊᒻᒪᓗ ᑮᓇᐅᔭᓕᕆᓂᕐᒨᖓᔪᑦ ᐊᑭᖃᕋᔭᖅᑎᓪᓗᒋᑦ $5,000 ᒥᑦᓯᑎᓐᓂ; 

(c) ᑮᓇᐅᔭᓕᐅᕈᑎᒋᔭᐅᔪᑦ $1,000 ᒥᑦᓯᑎᓐᓂ ᑕᖅᑭᓂ 12-ᓂ; 

(d) ᐃᓪᓗᒥᐅᑕᖏᑦ ᐊᒻᒪᓗ ᓇᖕᒥᓂᕆᔭᖏᑦ ᐱᖁᑏᑦ; 

(e) ᓄᓇᒃᑰᕈᑏᑦ, ᖃᒧᑕᐃᔭᑦ, ᓯᑕᒪᓖᑦ, ᐅᒥᐊᑦ ᐊᒻᒪᓗ ᐊᓯᖏᑦ ᓇᖕᒥᓂᕆᓪᓗᓂᒋᑦ ᐱᖁᑎᖏᑦ ᐊᑐᖃᑦᑕᖅᑕᖏᑦ 

ᐃᖏᕐᕋᔾᔪᑎᒋᓪᓗᓂᒋᑦ ᐅᕝᕙᓘᓐᓃᑦ ᐊᖑᓇᓲᑎᒋᓪᓗᓂᒋᑦ, ᐃᖃᓪᓕᐊᕈᑎᒋᓪᓗᓂᒋᑦ ᐅᕝᕙᓘᓐᓃᑦ 

ᑲᔾᔮᕆᐊᖅᑑᑎᒋᖃᑦᑕᖅᑕᖏᑦ; 

(f) ᑮᓇᐅᔭᑐᐃᓐᓇᐃᑦ ᐊᒻᒪᓗ ᑮᓇᐅᔭᒃᑯᕕᖕᒦᑦᑐᖁᑎᖏᑦ; 

(g) ᕿᑲᖅᑎᑦᓯᐅᑏᑦ ᑮᓇᐅᔭᓂᒃ, ᑮᓇᐅᔭᓕᐅᕋᓱᐊᕈᑎᖏᑦ ᐊᒻᒪᓗ ᓇᓪᓕᐅᒃᑯᒫᖏᑦ ᐋᖅᑭᑦᑕᐅᓯᒪᔪᒃᑯᑦ 

ᐊᑭᖃᕋᔭᕐᓂᖏᑎᒍᑦ ᑐᓂᔭᐅᓯᒪᑎᓪᓗᒋᑦ ᐅᕝᕙᓘᓐᓃᑦ ᓇᓗᓇᐃᖅᑕᐅᓯᒪᓗᑎᒃ ᒐᕙᒪᓂᒃ ᐅᕝᕙᓘᓐᓃᑦ ᒐᕙᒪᓄᑦ 

ᑎᒥᖁᑎᒋᔭᐅᔪᓂᒃ ᑲᓇᑕᒥ; 

(h) ᓇᓗᓇᐃᖅᑕᐅᓯᒪᔪᑦ ᑮᓇᐅᔭᓕᐅᕈᑎᒃᓴᐅᔪᓄᑦ ᓇᓗᓇᐃᒃᑯᑕᑦ ᐅᕝᕙᓘᓐᓃᑦ ᐊᔾᔨᐸᓗᖏᑦ ᐊᑭᓕᒃᓴᖃᐅᑏᑦ; 

(i) ᓇᓗᓇᐃᖅᑕᐅᓯᒪᔪᑦ ᐃᓱᓕᑦᓯᓂᕐᒧᑦ ᐃᓐᓇᐅᓂᕐᒧᑦ ᑮᓇᐅᔭᖅᑖᒃᓴᑦ, ᓇᓗᓇᐃᖅᑕᐅᓯᒪᔪᑦ ᐃᓕᓐᓂᐊᓂᕐᒧᑦ 

ᑐᖅᑯᖅᑕᐅᓯᒪᔪᑦ, ᐃᑲᔫᓯᐊᒃᓴᑦ ᐅᕝᕙᓘᓐᓃᑦ ᐊᖏᔪᖅᑲᐅᑎᓃᓐᓂᑯᓄᑦ ᐃᑲᔫᓯᐊᑦ ᓇᖕᒥᓂᖅ ᐊᐅᓚᑕᐅᓐᖏᑦᑐᑦ; 

(j) ᑮᓇᐅᔭᓕᐅᕈᑎᒃᓴᑦ ᒪᑐᐃᓐᖔᖅᑐᑦ ᐊᖏᕈᑕᐅᓯᒪᔪᑦ ᑮᓇᐅᔭᕆᔭᐅᔪᑦ; 

(k) ᓇᓪᓕᐅᑎᑦᑕᖅᑐᑦ ᐊᑭᓕᖅᑐᐃᒍᑏᑦ ᐊᒻᒪᓗ ᐃᓅᓯᕐᒧᑦ ᓇᓪᓕᐅᒃᑯᒫᓄᑦ ᐊᑐᐊᒐᑦ; 

(l) ᐃᑲᔪᖅᑕᐅᔭᕆᐊᖃᕐᓂᕐᒧᑦ ᐱᔪᓐᓇᐅᑏᑦ; 

(m) ᐃᑲᔫᕈᑎᓄᑦ ᐊᑭᓕᖅᓲᑎᑦ. 


